
Lei de pòrts e de transpòrt en aigües maritimes e continentaus
Preambul
I
Era Generalitat a competéncia exclusiva sus es pòrts plaçadi en territòri de Catalonha que non agen era qualificacion legau d’interès generau, d’acòrd damb çò que dispòse er article 140 der Estatut d’autonomia.
Aguesta competéncia includís en tot cas eth regim juridic, era planificacion e era gestion de toti es pòrts e installacions portuàries; era gestion deth domeni public de besonh entà balhar eth servici; eth regim economic des servicis portuaris, mès que mès es potestats tarifària e tributària, e era delimitacion dera zòna de servicis des pòrts e era determinacion des usatges, es equipaments e es activitats complementàries laguens deth recinte portuari.
Er Estatut refortilhe, atau, era competéncia exclusiva qu’er article 9.15 der Estatut deth 1979 atribuïe ara Generalitat en aguesta matèria e ara empara dera quau s’aprovèc era Lei 5/1998, deth 17 d’abriu, de pòrts de Catalonha, era prumèra manifestacion normativa en aguesta matèria, que se promulguèc entath desplegament dera competéncia assumida en Estatut, entà constituïr eth marc d’ordenacion tant des pòrts gestionadi dirèctament pera Administracion dera Generalitat coma des bastidi e espleitadi en regim de concession administrativa.
Era Lei 5/1998 siguec desplegada mejançant eth Reglament de policia portuària, aprovat peth Decrèt 206/2001, deth 24 de junhsèga; eth Reglament de desplegament dera Lei 5/1998, deth 17 d’abriu, de pòrts de Catalonha, aprovat peth Decrèt 258/2003, deth 21 d’octobre, e eth Reglament de marines interiores de Catalonha, aprovat peth Decrèt 17/2005, deth 8 de hereuèr. Aguest conjunt de normes, que constituïssen eth còrpus legislatiu portuari, a ordenat eth sistèma portuari de Catalonha pendent es darrèri ans. Maugrat que, en tèrmes generaus, es resultats an estat satisfasenti, actuaument i a rasons importantes qu’aconselhen de reformar eth regim juridic des pòrts, damb era fin d’optimizar aguest sector clau des infraestructures.
En prumèr lòc, cau hèr mencion des circonstàncies territoriaus, economiques e sociaus, derivades deth hèt que Catalonha a ua fòrta vinculacion damb era mar, materializada ena existéncia de pòrts esportius, pesquèrs, comerciaus, industriaus e mixtes, damb un notable desvolopament economic restacat ath torisme de qualitat.
En toti aguesti encastres i a donades objectives que revèlen era transformacion deth sector portuari dempús dera aprobacion dera Lei 5/1998, damb ua especiau incidéncia en hèt qu’actuaument cau dar prioritat ara prestacion de servicis en çò que hè ara construccion de naues infraestructures.
Per exemple, eth besonh d’un tractament avient dera nautica esportiva, que sense dobte ei un element dinamizador toristic deth país, se place coma factor estrategic enes pròplèus ans, que requerís ua accion tendenta a potenciar e optimizar era utilizacion des espacis portuaris e era sua rendabilitat, damb ua gestion avienta que permete compdar damb un nombre mès gran d’operadors e d’usatgèrs que desvolòpen activitats generadores de valor mejançant uns servicis portuaris eficienti.
Eth transit portuari pesquèr tanben presente signes que hèn evident un procès de cambiament. Ua descenuda significativa des captures de pesca fresca descargades enes pòrts de Catalonha a motivat un procès integrau de modernizacion des lòges pesquères, dirigit e coordinat pera Administracion portuària dera Generalitat, entà pr’amor d’aportar valor ath procès de comercializacion e fomentar ua gestion professionalizada e avienta ar interès deth sector pesquèr.
En çò que hè ath transit portuari comerciau e industriau, se constate qu’enes darrèri ans eth nombre totau de passatgèrs e mercaderies qu’a transitat pes pòrts de Catalonha a evolucionat fòrça positivament, de manèra qu’aguestes infraestructures portuàries pòden vier un esturment remercable en desvolopament economic deth país pera aportacion que hèn ara economia productiva.
Aguest creishement generalisat dera activitat economica enes pòrts catalans a comportat mès preséncia dera iniciativa privada en aguestes infraestructures, era quau causa a provocat ua melhora ena quantitat e era qualitat des servicis e es activitats aufrides ath public e un refortiment notable enes nivèus de competéncia.
De un aute costat, en aguest periòde tanben s’an produsit cambis de caractèr qualitatiu enes transits portuaris associadi as vaishèths, as passatgèrs e as mercaderies. En efècte, es installacions portuàries de Catalonha comencen a èster destinacion e basa d’embarcacions de léser de granes longades, d’entre 20 e 60 mètres, un mercat qu’enquia aué ère estranh as pòrts catalans. Era preséncia d’aguest tipe d’embarcacions exigís importantes òbres de remodelament enes infraestructures portuàries entà satisfèr aguesta demanda embrionària.
Atau madeish, es pòrts de Catalonha son un punt de referéncia en mercat internacionau de crotzaires toristics. Aguesta naua modalitat de transit portuari reclame dotar es pòrts d’estacions maritimes modèrnes e segures entà dar un servici eficient as passatgèrs.
Eth transpòrt de mercaderies tanben s’assolide progressivament enes pòrts comerciaus, era quau causa, sense dobte, compòrte naui besonhs d’espaci entàs empreses deth sector.
Aguesta soma de circonstàncies aconselhe reformar era legislacion portuària de Catalonha entà dar responsa as naui rèptes que presente aguest sector e refortilhar era concepcion des pòrts coma operadors economics e prestadors de servicis.
Era reforma e actualizacion deth còrpus legislatiu catalan en matèria portuària s’inscriu tanben en un contèxte de cambi que la hè de besonh e inajornable.
Ei eth cas, per exemple, dera regulacion des tarifes per servicis portuaris. Coma conseqüéncia dera doctrina deth Tribunau Constitucionau sus eth concèpte de prestacion patrimoniau de caractèr public e es sues relacions damb eth principi de resèrva de lei, se promulguèc eth tèxte articulat des taxes aplicables, aprovat peth Decrèt legislatiu 2/2010, deth 3 d’agost, que regule es prestacions nomentades d’acòrd damb es concèptes e principis rectors deth dret tributari, eth contengut deth quau s’incorpòre a manèra de codificacion, e practicament de manèra intègra, ad aguesta lei.
En aguest madeish sens, d’autes reformes normatives, qu’afècten matèries tan restacades damb era ordenacion des pòrts coma es relatives ath patrimòni des administracions publiques, era contractacion publica, era proteccion deth miei ambient e era seguretat des pòrts, mès que mès es promulgades en encastre europèu, an superat eth marc establit pera Lei 5/1998.
II
En encastre portuari, era promulgacion d’aguesta lei a de perméter actualizar es principis dera politica portuària dera Generalitat entà adequar-les ara realitat presenta e projectar-les ara futura, de manèra que demore garantida ua ordenacion avienta dera matèria.
Des d’aguest punt d’enguarda, es objectius dera ordenacion portuària en Catalonha son diuèrsi. En prumèr lòc, e damb caractèr generau, era articulacion d’un sistèma portuari adaptat as naues realitats socioeconomiques, de manèra qu’es infraestructures portuàries se meten ath servici dera promocion economica, industriau, toristica e sociau deth país.
En dusau tèrme, er objectiu de fixar un regim juridic contractuau avient entath foment des inversions enes infraestructures e es servicis portuaris sense pèrder de vista eth besonh de simplificar, des deth punt d’enguarda administratiu, era relacion entre es operadors deth sector e era Administracion portuària.
En aguesta madeisha linha d’actuacion, ei un objectiu dera Lei establir mesures qu’impulsen era promocion des activitats nautiques, de léser e esportives.
E coma darrèr objectiu, egalament important, era Lei aspire a garantir era sostenibilitat ambientau des infraestructures portuàries e des activitats que s’i desvolòpen, en compliment dera legislacion aplicabla en matèria de cambi climatic.
III
Aguesta lei, damb 250 articles, s’estructure sistematicament en quate libres, divididi en títols, capítols e seccions: eth libre prumèr conten es disposicions generaus; eth dusau ei dedicat ath sistèma portuari; eth tresau regule eth transpòrt en aigües maritimes e continentaus, e eth quatau reculh eth regim de policia e sancionador.
Era part finau conten tretze disposicions addicionaus, ueit disposicions transitòries, ua disposicion derogatòria e dues disposicions finaus.
IV
Eth libre prumèr, relatiu as disposicions generaus, conten un des elements mès innovadors dera Lei. Se tracte deth concèpte de sistèma portuari, configurat per totes es infraestructures portuàries plaçades en territòri de Catalonha e es servicis e es activitats que regule era Lei coma prestacions que s’aufrissen ath public entà satisfèr es operacions e es besonhs maritims e portuaris.
Aguesta categorizacion, en tèrmes de sistèma, ath marge d’ajudar a definir damb precision er encastre d’aplicacion dera Lei, en çò que hè ar encastre portuari, dòte es infraestructures e es servicis portuaris d’un element coesionador e ath madeish temps vertebrador des politiques que se projècten sus aguest sistèma portuari.
Er encastre d’aplicacion dera Lei se complète damb era referéncia as servicis de transpòrt en aigües maritimes e continentaus prestadi a títol onerós mejançant embarcacions dotades de mejans mecanics de propulsion que transcorren integraument per Catalonha.
Un aute des elements destacables deth libre prumèr ei era enumeracion des objectius qu’an de satisfèr es politiques que s’apliquen en Catalonha en matèria de pòrts e transpòrt de passatgèrs en aigües maritimes e continentaus, enes tèrmes exprimidi en aguest preambul.
Fin finau, cau mencionar un aute des aspèctes qu’era Lei apòrte coma nauetat: se tracte deth hèt qu’es pòrts esportius s’identifiquen per categories, d’acòrd damb eth nivèu e era qualitat des sues installacions e des servicis qu’aufrissen.
Se tracte, en soma, d’aplicar as pòrts esportius un sistèma de classament analòg ath des establiments otelèrs. Aguesta question, sonque enunciada ena Lei e pendenta de çò que se desplegue per reglament, a d’èster un element dinamizador des pòrts esportius, en tèrmes de qualitat e servicis as usatgèrs, e a d’incentivar era competéncia entre installacions d’aguestes caracteristiques.
V
Eth libre dusau ei eth nuclèu centrau dera Lei, pera estenduda e, fòrça mès que mès, peth hèt que configure es diferenti aspèctes deth sistèma portuari. D’acòrd damb es cinc títols que s’estructure, tracte dera planificacion, era ordenacion e era construccion; dera organizacion administrativa portuària dera Generalitat; deth regim demaniau e contractuau; des servicis en sistèma portuari, e, fin finau, deth regim economic e financèr deth sistèma portuari.
Com s’a soslinhat abans, un còp assolidat un sistèma portuari damb un nombre sufisent d’infraestructures, era Lei a de centrar era atencion non tant ena eventuau construccion de naues installacions mès, fondamentaument, ena planificacion, era ordenacion e era gestion des que ja existissen.
En çò que hè ara planificacion, era Lei assolide era figura deth plan de pòrts coma er esturment per miei deth quau se determinen es granes linhes de planificacion e ordenacion des infraestructures e es servicis deth sistèma portuari, en marc des directritzes qu’establís eth planejament territoriau generau.
De un aute costat, en çò que hè as aspèctes urbanistics, eth plantejament ei innovador, pr’amor qu’era Lei cree era figura deth plan director urbanistic portuari. Damb aguest plan director s’ordene era zòna de servici d’un pòrt e a ua natura dobla: urbanistica mès tanben de plan portuari.
Era organizacion administrativa portuària dera Generalitat se regule en títol dusau d’aguest libre, que dispòse qu’es competéncies en matèria de pòrts s’exercissen per miei deth departament competent en matèria de pòrts e transpòrts e era entitat de dret public Pòrts dera Generalitat, andús damb era consideracion d’Administracion portuària.
Aguest ei un aute des elements destacables dera Lei, per tau coma definís ua naua organizacion administrativa portuària. Aguesta naua organizacion a de hèr possibla era implantacion d’un modèl unic de gestion portuària, a cargue de Pòrts dera Generalitat, sense perjudici des especificitats pròpries que cau preveir en foncion dera diferenta tipologia portuària e de gestion.
Atau madeish, se cree eth Conselh de Pòrts, coma organ de consulta e assessorament en matèria portuària adscrit ath departament competent en matèria de pòrts, qu’ei cridat a èster era entitat que garantisque un grad de relacion permanenta entre eth sector e era Administracion portuària.
Eth títol tresau, dedicat ath regim demaniau e contractuau, acorròpe, d’un costat, es precèptes que constituïssen eth marc juridic deth domeni public portuari e,  der aute, es contractes administratius entara construccion d’òbres portuàries e era concession de servicis des infraestructures portuàries.
Cau tier en compde qu’eth domeni public portuari se configure sus era basa de dues premisses: era titularitat publica des bens e era sua afectacion ath desvolopament des operacions portuàries, damb ua gestion que s’a de basar en principis d’eficiéncia e rendabilitat, sense desbrembar que cau preservar-ne era integritat e es caracteristiques naturaus, coma domeni inscrit en encastre deth domeni public maritimoterrèstre, ei a díder, en un patrimòni public naturau de nauta valor ambientau.
Era Lei configure aguest domeni public de manèra que, un còp definit es bens que la intègren, se centre ena gestion d’aguest domeni public, en vertut des títols demaniaus pròpris d’aguest encastre d’actuacion, coma son mès que mès era concession demaniau e era autorizacion, tostemp en tot basar-se en critèris d’utilizacion rendabla e eficienta.
Ena linha dera necessària simplificacion de tramits, s’incorpòre un sistèma de licéncies, comunicacions e declaracions responsables entà exercir activitats economiques enes infraestructures portuàries jos era premissa der exercici liure e en regim de competéncia reau e efectiu per quinsevolh persona fisica o juridica que complisque es requisits establidi.
Eth capítol quatau deth títol tresau deth libre dusau conten es determinacions dera Lei en matèria de contractes administratius entara construccion d’òbres publiques portuàries o era concession de servicis des infraestructures portuàries.
Eth punt de partida ei era consideracion des activitats regulades coma operacions d’òbra publica o de servici public, enes tèrmes establidi pera Lei, damb era remission de besonh as normes de contractacion deth sector public.
En çò que tanh as especialitats establides pera Lei, aguestes responen ar objectiu de fixar es bases d’un sistèma concessionau mès flexible e qu’incentive es inversions. Un des objectius estrategics d’aguesta lei ei eth de configurar un regim concessionau entàs pòrts esportius e es darses esportives que, tostemp en marc dera normativa sus contractes deth sector public, apòrte solucions as problematiques que poguen generar es diferentes conjontures.
En cas des terminis concessionaus, per exemple, se ne preve, tant en aguest encastre contractuau coma en demaniau, era adeqüacion non sonque entàs casi previsti en títol concessionau, mès, especiaument, quan era empresa gestora abòrde inversions remercables, e tostemp entà garantir era viabilitat dera installacion.
Tanben meriten ua mencion especiau es aspèctes ambientaus. D’un costat, era referéncia ath cambi climatic. En concrèt, ath hèt qu’era Administracion portuària, d’acòrd damb çò que determine era normativa en aguesta matèria, pogue requerir as entitats gestores des infraestructures portuàries era elaboracion d’estudis tecnics sus era modificacion deth clima maritim e eth sòn efècte sus es infraestructures, es servicis e es operacions portuàries, e pogue adoptar es mesures avientes en cada cas.
E, der aute costat, eth tractament en encastre d’aguest domeni public portuari d’aspèctes coma es dragatges, es abocaments o era gestion des residus e d’auti elements contaminants.
Eth títol quatau s’aucupe des servicis en sistèma portuari, de manèra que reclassifique es servicis portuaris en generaus e especifics, e conceptue coma generaus es operacions portuàries as quaus era Lei atribuís aguest caractèr e era titularitat des quaus se resèrve era Administracion portuària.
En aguest sens, era Lei tanben innòve, ena mesura que dòte deth marc juridic avient aguestes operacions portuàries, configurades coma es qu’existissen de manèra permanenta en totes es installacions portuàries, que preste dirèctament era Administracion portuària o era persona qu’espleite era installacion portuària, damb independéncia que siguen sollicitades o non pes usatgèrs, e que se financen dirèctament a cargue deth pressupòst de Pòrts dera Generalitat o per miei des quòtes de mantenença enes casi de gestion indirècta.
Es servicis portuaris especifics se caracterizen peth hèt que n’i a d’auer en totes es installacions portuàries, e pr’amor qu’enes installacions portuàries gestionades pera Administracion portuària les presten persones fisiques o juridiques o entitats sense personalitat juridica diferentes des encargades dera espleitaportuària, sense perjudici qu’en circonstàncies excepcionaus era Administracion portuària pogue assumir-ne era prestacion efectiva. En quinsevolh cas, qui preste eth servici ei retribuït dirèctament peth destinatari, pr’amor qu’aguesti servicis se presten damb era peticion prealabla des usatgèrs.
Cau destacar, en aguest sens, era detalhada regulacion de servicis, coma es deth pilotatge, eth amarratge e desamarratge d’embarcacions, eth remorcatge portuari, era recepcion de residus generadi per vaishèths e embarcacions e de residus de carga, e era carga, era estiba, era descarga, era desestiba e eth transbordament de mercaderies.
Atau donques, era Lei definís eth regim juridic des servicis portuaris, es sues caracteristiques principaus e es formes de prestacion, e reconeish era libertat d’accès a quinsevolh persona que dispòse des requeréncies legaument establides, damb era proïbicion exprèssa d’un regim d’exclusivitat o monopòli.
Laguens d’aguest títol tanben se regule era cession de quinsevolh tipe d’elements portuaris e eth regim especific des punts d’amarratge e eth transit, entre d’autes, e tanben eth chartèr nautic.
Se tracte, en soma, en un marc d’activacion economica, d’un element fondamentau entara promocion dera nautica esportiva, coma activitat sometuda a normes de mercat, ena quau cau arbitrar mesures que faciliten ua gestion corrècta dera aufèrta.
En aguest sens, cau destacar qu’aguesti contractes se regissen peth dret privat, en çò que hè as relacions entre es parts contractuaus, sense perjudici que s’an de subjectar ara normativa en vigor en matèria portuària.
En cas concrèt dera cession des punts d’amarratge, ei, coma s’a soslinhat, un element portuari essenciau quan se tracte de nautica esportiva, que se configure en tèrmes de dret d’usatge preferent. En çò que hè ath regim d’usatge, era Lei da cobertura exprèssa ara estada des equipatges ena embarcacion, coma complement dera activitat principau, qu’ei era navegacion, tostemp que se comunique ara direccion deth pòrt.
Per contra, era Lei proïbís exprèssament er usatge d’artefactes entà usatges abitacionaus, residenciaus, otelèrs o entà d’autes tipologies d’usatges e activitats toristiques. D’aguesta manèra s’evite que se desvalorize era fin pera quau se met en servici ua infraestructura portuària.
Eth darrèr capítol deth títol quatau se destine a dar cobertura a determinades singularitats deth sector pesquèr, de manèra que, d’un costat, se garantís qu’es pòrts damb installacions portuàries destinades ath sector pesquèr dispòsen d’installacions entar amarratge e era descarga des productes pesquèrs e des installacions entara manipulacion, era preparacion, era comercializacion e era distribucion des productes pesquèrs, e der aute costat, se garantís qu’es naus de classament e venda de peish, es tradicionaus lòges, se configuren coma bens afèctes ath servici portuari de titularitat publica destinada ara prumèra venda des productes dera pesca e centres de contròl e comercializacion damb es garanties de besonh.
Eth regim tributari deth sistèma portuari establit en títol cincau d’aguest libre recuelh en bona part eth contengut deth tèxte articulat des taxes aplicables, aprovat peth Decrèt legislatiu 2/2010, deth 3 d’agost, e lo hè extensiu a tot eth sistèma portuari. Atau madeish, s’i introdusissen bères modificacions damb era fin de simplificar-ne e melhorar-ne era aplicacion as diuèrsi sectors portuaris.
Aguest regim tributari se regís per critèris d’equitat e de sufisença financèra. En çò que hè ath prumèr, s’adòpte ena mesura qu’es activitats economiques que se desvolòpen ara empara dera Lei, e que, d’ua manèra o d’auta, son beneficiàries d’un profitament privatiu o especiau deth domeni public o dera activitat dera Administracion portuària, an d’aportar ua contraprestacion economica avienta ath sistèma. En çò que hè ath dusau, era sufisença financèra dera Administracion portuària ei en hèt qu’es sòns ingrèssi li an de perméter, en regim d’autonomia economica, afrontar es despenes d’espleita, conservacion, depreciacion e amortizacion, es obligacions legaument exigibles, e era mantenença e melhorament des condicions mieiambientaus e de seguretat des installacions e es servicis que gestione o preste dirèctament, tot açò de manèra compatibla damb era obtencion d’un rendiment rasonable ena espleita que permete eth finançament des inversions e es despenes destinades ara creacion, er agraniment e eth melhorament des infraestructures e es superestructures portuàries.
Entà hè’c possible, eth senhau economic deth benefici obtengut o deth còst deth servici balhat se traslade as titulars des activitats destinatàries mejançant es taxes, es canons e d’autes figures regulades en títol cincau pera utilizacion privativa o eth profitament especiau deth domeni public portuari, e tanben pes servicis e es activitats qu’amie a tèrme era Administracion portuària.
Entà pr’amor d’arténher eth principi de sufisença financèra des operacions portuàries, era Lei establís qu’es ingrèssi economics dera Administracion portuària an de passar a èster part deth pressupòst d’ingrèssi de Pòrts dera Generalitat, de manèra qu’aguesti recorsi son afectadi integraument ath compliment des objectius e es fins dera empresa en regim d’autonomia financèra.
Ua mencion especiau merite era creacion dera taxa peth servici portuari de recepcion obligatòria des residus generadi pes vaishèths, aplicable as vaishèths o es embarcacions qu’accedissen per via maritima o fluviau a ua infraestructura portuària de competéncia dera Generalitat, qu’ei conseqüéncia dera Directiva 2000/59/CE deth Parlament Europèu e deth Conselh, deth 27 de noveme, sus installacions portuàries de recepcion de residus generadi per vaishèths e residus de carga.
Fin finau, en çò que hè ad aguest encastre tributari, era Lei tanben regule eth canon per prestacion de servicis portuaris e er exercici d’activitats comerciaus e industriaus damb usatges lucratius. Entàs matèries en qué era Administracion portuària actue en regim de liura competéncia e en qué es activitats non siguen de sollicitud o recepcion obligatòria entàs particulars, era Lei establís eth regim juridic des prètzi privadi corresponents.
VI
Eth libre tresau conten era regulacion des servicis de transpòrt de passatgèrs, eth sòn regim de prestacion e es requisits de prestacion per miei d’un sistèma de comunicacions prealables.
Aguesta regulacion, qu’a coma antecedent era dera Lei 10/2000, deth 7 de junhsèga, d’ordenacion deth transpòrt en aigües maritimes e fluviaus, se projècte en dus encastres, eth deth transpòrt en aigües maritimes e eth deth transpòrt en aigües continentaus, de manèra que compren tant es transpòrts damb fins toristiques coma eth desplaçament a lòcs entà hèr practiques esportives, e, en generau, quinsevolh activitat comerciau que compòrte eth transpòrt de persones en embarcacions provedides de mejans mecanics de propulsion.
S’excèpte deth sòn encastre d’aplicacion eth loguèr d’embarcacions de léser, damb patron o sense patron, que non a era consideracion, as efèctes d’aguesta lei, de transpòrt de persones.
Aguesti servicis de transpòrt de persones se classifiquen en linhes regulares, que son es que son subjèctes a itineraris, frequéncia d’escales, prètzi e d’autes condicions de transpòrt prealablament establides e que se presten damb ua periodicitat predeterminada, e es linhes non regulares o ocasionaus, que son totes es que, pes sues caracteristiques, non poden considerar-se regulares.
En aguest encastre regís eth principi de libertat de prestacion, de manèra que quinsevolh persona que complisque es requisits establidi pera Lei pòt exercir, en regim de competéncia reau e efectiva, es servicis de transpòrt de persones.
Era principau novetat en aguesta matèria residís en hèt que, en un contèxte de simplificacion administrativa, se passe d’un sistèma d’autorizacion a un regim de comunicacion, entà dar compliment as disposicions dera normativa europèa.
VII
Eth libre quatau s’aucupe deth regim de policia portuària damb era fin de garantir eth desvolopament avient des operacions portuàries e era seguretat des espacis portuaris, de manèra que se perfeccione era tipificacion des infraccions administratives, tant en encastre portuari coma de transpòrt maritim, d’acòrd damb eth principi de resèrva de lei.
De un aute costat, sense perjudici de mantier es aspèctes generaus en matèria d’inspeccion e susvelhança, s’especifiquen addicionaument es mesures de policia portuària e eth regim des ordes individuaus, que refortilhen era potestat portuària en aguest encastre.
Era regulacion se refortilhe en bèri aspèctes, coma er abandonament de vaishèths e es mesures provisionaus o cautelares, e s’i incorpòren d’auti ahèrs, coma er embarg e era retenguda judiciau o administrativa, era negativa ara entrada e ara prestacion de servicis e activitats e era inspeccion des servicis de transpòrt.
VIII
Era part finau dera Lei ei integrada per tretze disposicions addicionaus, ueit disposicions transitòries, ua disposicion derogatòria e dues disposicions finaus.
Cau destacar, en prumèr lòc, era disposicion addicionau prumèra, qu’articule un procediment de renauiment de concessions e contractes de concession de servicis des infraestructures portuàries, damb er objectiu de perméter anticipar aguest procès de renauiment contractuau sense auer de demorar ara finalizacion deth termini concessionau, damb es problèmes qu’a còps açò compòrte.
En tot cas, se garantís qu’era decision darrèra demore en encastre dera Administracion portuària, coma non podie èster d’auta manèra, pr’amor que pòt decidir se gestione era infraestructura portuària dirèctament o indirèctament, s’estime que cau diferir eth procès enquia ua naua licitacion en moment qu’acabe era vigéncia deth títol administratiu o s’òpte per iniciar er expedient de contractacion corresponent.
De un aute costat, en un contèxte de promocion des activitats que se desvolòpen en entorn portuari, era disposicion addicionau tresau conten un mandat entara Administracion portuària, que, damb era collaboracion des entitats representatives deth sector, a de promòir es accions que siguen pertinentes entath foment dera navegacion esportiva, mès que mès era navegacion a vela.
En ua linha analòga, era disposicion addicionau siesau establís qu’era Administracion portuària a de velhar pr’amor qu’eth sistèma portuari aufrisque un nombre rasonable d’amarratges destinadi ara nautica populara, entenuda coma era que se desvolòpe en embarcacions que non supèren es 7 mètres de longor, e preferentament as embarcacions d’un nivèu baish d’emissions.
Damb era fin de refortilhar eth marc d’exercici des foncions de policia administrativa des espacis portuaris, e, laguens d’aguest, eth papèr des entitats concessionàries que gestionen infraestructures e servicis portuaris enes tèrmes qu’establís era Lei, era disposicion addicionau cincau atribuís era consideracion d’agents dera autoritat as trabalhadors des entitats nomentades, quan siguen designadi entar exercici de foncions intèrnes de susvelhança dera activitat.
Era disposicion addicionau setau a ua importància singulara, pr’amor que conten eth marc juridic aplicable as marines interiores de Santa Margarida e Empuriabrava.
Era Lei òpte, a diferéncia de normes anteriores, per regular aguestes dues realitats portuàries de manèra especifica, coma infraestructures portuàries singulares, plaçades en ua urbanizacion maritimoterrèstre.
En aguest contèxte regulador s’autrege un papèr important as ajuntaments respectius, de manèra qu’exercissen es foncions de conservacion, mantenença e susvelhança deth conjunt dera urbanizacion maritimoterrèstre, includidi es canaus o viaus navegables.
Libre prumèr. Disposicions generaus
Article 1. Objècte
Er objècte d’aguesta lei ei era regulacion deth sistèma portuari e eth transpòrt de passatgèrs en aigües maritimes e continentaus que son competéncia dera Generalitat.
Article 2. Encastre d’aplicacion
Aguesta lei ei aplicabla: 
a) Ath sistèma portuari qu’ei competéncia dera Generalitat.
b) Ath transpòrt de passatgèrs en aigües maritimes e continentaus, balhat a títol onerós mejançant embarcacions dotades de mejans mecanics de propulsion, que transcor integraument per Catalonha.
Article 3. Objectius
Es politiques dera Generalitat en matèria de pòrts e de transpòrt en aigües maritimes e continentaus an de satisfèr es objectius següents: 
a) Articular un sistèma portuari que mete es infraestructures portuàries ath servici dera promocion economica, industriau, logistica, nauticoesportiva, pesquèra, toristica e sociau de Catalonha.
b) Establir era organizacion administrativa e de gestion que se prepause entà meter-la ath servici des operadors deth sector, damb especiau atencion ara transparéncia e era simplificacion administrativa ena relacion entre aguesti operadors e era Administracion portuària, damb critèris d’eficacitat e eficiéncia.
c) Fixar un regim juridic contractuau avient entath foment dera collaboracion publica e privada que se materialize enes inversions enes infraestructures e es servicis portuaris.
d) Promòir activitats nautiques, de léser, esportives, de recèrca scientifica e culturau associades.
e) Integrar es pòrts en sòn entorn territoriau e restacar-les ara rèsta d’infraestructures de mobilitat.
f) Velhar pera sostenibilitat ambientau dera infraestructura e des activitats que s’i amien a tèrme, en un contèxte de cambi climatic.
g) Velhar pr’amor qu’es activitats de transpòrt de passatgèrs en aigües maritimes e continentaus s’amien a tèrme d’ua manèra sostenibla e segura entàs usatgèrs.
h) Establir un regim tributari deth sistèma portuari just e proporcionat que ne garantisque era viabilitat e era sostenibilitat des deth punt d’enguarda economic e financèr, e era generacion de recorsi susceptibles d’èster reinvertits ena melhora deth madeish sistèma portuari.
Article 4. Sistèma portuari
Eth sistèma portuari ei configurat pes infraestructures portuàries era gestion des quaus ei competéncia dera Generalitat e pes servicis e es activitats que regule aguesta lei coma prestacions que s’aufrissen ath public entà satisfèr es operacions e es besonhs maritims e portuaris.
Article 5. Tipologia d’infraestructures portuàries
1. As efèctes d’aguesta lei, se compren per: 
a) Pòrt: eth conjunt d’aigües abrigades e d’aigües exteriores adjacentes d’aproximacion e ancoratge, d’espacis terrèstres que i son contigus e d’installacions e d’accèssi terrèstres qu’an es condicions fisiques naturaus o artificiaus e, s’escatz, d’organizacion de besonh entà hèr es operacions pròpries de cada pòrt e requerides, per rason der usatge particular a qué se destine, pera flòta mercanda, pesquèra o esportiva e pes usatgèrs. Includís es installacions portuàries, entenudes coma eth conjunt d’òbres civius d’infraestructura, d’edificacion o de superestructura, e tanben eth conjunt d’installacions mecaniques e hilats tecnics de servici plaçadi en pòrt e destinadi a facilitar eth trafic portuari.
b) Installacion maritima menora: eth conjunt d’espacis, òbres e installacions fixes o desmontables entath servici des embarcacions o es persones e entara carga que, pera sua natura menora, non pòt èster considerat pòrt maritim e qu’aucupe espacis de domeni public maritimoterrèstre non includidi ena zòna de servici des pòrts. An aguesta consideracion es embarcaders, es cais de pilars, es cales seques e d’autes installacions analògues que non siguen part d’un pòrt o non i siguen adscrites.
2. Es pòrts se classifiquen en: 
a) Pòrts maritims o fluviaus, per rason deth caractèr des aigües abrigades.
b) Pòrts artificiaus o naturaus, per rason dera origina der abric, segons se requerissen era execucion d’òbres d’abric. En particular, son pòrts naturaus es constituïdi pes aigües abrigades pera madeisha disposicion naturau deth terren o es parciaument abrigadi que se destinen ar ancoratge de sason d’embarcacions de pesca e esportives o de léser.
c) Pòrts comerciaus, industriaus, pesquèrs, esportius o mixtes, per rason der usatge o era destinacion, segons se se destinen, exclusivament o principaument, a ua o a diuèrses d’aguestes activitats.
d) Pòrts basa o d’iuernatge o pòrts de sason, per rason deth nivèu d’abric e de servicis qu’aufrissen.
Article 6. Definicions
As efèctes d’aguesta lei, se compren per: 
a) Aigües portuàries: es superfícies d’aigua includides laguens dera zòna de servici d’un pòrt o installacion portuària menora.
b) Tonatge brut: era capacitat de carga dera embarcacion, exprimida en GT (gross tonnage), que cònste en certificat internacionau expedit d’acòrd damb eth Convèni internacionau sus tonatge de vaishèths deth 1969. S’un vaishèth non dispòse d’aguest certificat, se pòt recórrer ara valor que cònste en Lloyd’s Register of Shipping. S’eth vaishèth presente un certificat deth sòn tonatge brut mesurat segons eth procediment der Estat dera sua bandèra, exprimit coma tonatge de registre brut (TRB), o s’ei aguest que cònste en Lloyd’s Register of Shipping, era Administracion portuària li a d’assignar un tonatge nau a compdar des dimensions basiques deth vaishèth. Aguesta assignacion s’a de hèr en tot aplicar era formula següenta: GT (Londres provisionau) = 0,4 × E × M × P, en qué: E = era longor maximau totau en mètres, M = amplor maximau totau en mètres e P = puntau de traçat en mètres. En cas de construccion, eth tonatge brut ei eth corresponent ath vaishèth acabat; en cas de despeçatge, eth tonatge brut ei era mitat der originau.
c) Atracament: era operacion portuària que consistís a apropar ues embarcacions a ues autes o a elements fixi d’amarratge e defensa.
d) Atracament en punta: era disponibilitat d’un lòc d’amarratge en cai de pilars o cai, de manèra qu’era embarcacion demore sensiblament perpendiculara ad aguest e en tot fixar un des extrèms (proa o popa) d’aquera ath cai de pilars o cai e er aute extrèm a un ancoratge permanent o ara ancora.
e) Calat maximau: eth calat de traçat definit segons era règla 4.2 deth Reglament entara determinacion des tonatges brut e net des vaishèths, que figure coma annèx I deth Convèni internacionau sus tonatge de vaishèths deth 1969, o, a manca d’aguest, eth que cònste en Lloyd’s Register of Shipping.
f) Capitan o patron: era persona que, en possession deth títol corresponent, exercís eth comandament e era direccion deth vaishèth o embarcacion en toti es sòns aspèctes, e tanben es autes foncions publiques e privades que li atribuïsque era normativa en vigor.
g) Carga de mercaderies: era operacion portuària d’escambi deth mòde terrèstre ath maritim que consistís ena entrada de mercaderies ena zòna de servici per via terrèstra e era gessuda d’aguestes o des sòns productes derivadi per via maritima.
h) Consignatari deth vaishèth: era persona fisica o juridica qu’actue en nòm e representacion der armejaire o proprietari deth vaishèth.
i) Crotzaire: vaishèth de persones qu’entre en un pòrt e ei despachatdamb aguest caractèr pes autoritats competentes e que, ath delà, a un nombre de passatgèrs en regim de crotzaire que supère eth 50% deth totau de passatgèrs.
j) Darsa: eth conjunt de superfícies de tèrra e aigua includides ena zòna de servici d’un pòrt, destinades de manèra preferenta ath servici dera flòta mercanda, pesquèra o esportiva o as activitats toristiques o recreatives complementàries.
k) Descarga de mercaderies: era operacion portuària d’escambi deth mòde maritim ath terrèstre que consistís ena entrada de mercaderies ena zòna de servici per via maritima e era gessuda d’aguestes o des sòns productes derivadi per via terrèstra.
l) Embarcacion de léser: eth vaishèth civiu de quinsevolh tipe que sigue, damb independéncia deth mejan de propulsion, destinat a activitats de léser e léser sense ànim de lucre o ara pesca non professionau.
m) Embarcacion de basa: era qu’a autorizat era estada ena infraestructura portuària per un periòde parièr o superior a sies mesi.
n) Embarcacion passanta: era que, en non éster de basa, a autorizat era estada ena infraestructura portuària per un periòde limitat e inferior a sies mesi.
o) Entrada: era operacion portuària consistenta en accès deth vaishèth ara zòna de servici per via maritima.
p) Longor maximau: era longada maximau d’un vaishèth, des dera proa enquiara popa, que cònste en Lloyd’s Register of Shipping, ena documentacion deth vaishèth o, a manca d’aguesti, era que resulte deth mesuratge que hèsque dirèctament era Administracion portuària. En cas d’embarcacions de léser, s’a de préner era distància maximau entre es extrèms des elements mès gessents de proa e popa dera embarcacion e es sòns mejans auxiliars.
q) Estada: era operacion portuària consistenta en ancoratge o era permanéncia deth vaishèth enes aigües portuàries.
r) Installacion desmontabla: era que requerís, coma maxim, òbres puntuaus de fondamentacion, qu’en tot cas non subergesquen deth terren; ei constituïda per elements de sèria prefabricadi, moduls, panèus o similars, sense elaboracion de materiaus en òbra ne utilizacion de sòudadures; se monte e desmonte mejançant procèssi sequenciaus; permet hèr-ne eth lheuament sense demoliment, e se compause d’un conjunt d’elements qu’ei facilament transportable.
s) Installacion portuària receptora de residus: era installacion fixa, flotanta o mobila capabla de recéber dèishes generades per vaishèths e residus de carga.
t) Lòc d’ancoratge damb amarratge a mòrt: era disponibilitat d’un amarratge subjècte a un punt fix deth hons que permete fixar era proa o era popa deth vaishèth, de manèra qu’aguest demore ara virada.
u) Lòtja: era installacion destinada ara exposicion e prumèra venda des productes pesquèrs fresqui, plaçada ena zòna de servici e autorizada pes organs competents en matèria d’ordenacion deth sector pesquèr.
v) Amplor maximau: era amplada maximau deth vaishèth, en tot excludir-ne es membres, mesurada ena linha de carga maximau de compartimentat o per jos d’aguesta.
w) Marina shuta: eth conjunt d’òbres e installacions terrèstres autorizades pera Administracion portuària entà emmagazinar-i embarcacions de léser e, s’escatz, hèr-i es activitats d’avarar-les, encalhar-les, susvelhar-les o apraiar-les.
x) Navegacion exteriora ara Union Europèa: era que s’efectue entre pòrts o punts plaçadi en zònes enes quaus es estats membres dera Union Europèa exercissen sobeiranetat, drets sobirans o jurisdiccion e pòrts o punts plaçadi dehòra d’aguestes zònes.
y) Navegacion de léser o esportiva: era navegacion er objècte exclusiu dera quau ei eth léser, era practica der espòrt sense intencion lucrativa o era pesca non professionau, peth sòn proprietari o per d’autes persones, per miei der arrendament, eth contracte de passatge, era cession o per quinsevolh aute títol que sigue, tostemp qu’en aguesti casi eth vaishèth o embarcacion non sigue utilizat per mès de dotze persones, sense compdar-i er equipatge.
z) Navegacion interiora ena Union Europèa: era que s’efectue entre pòrts o punts plaçadi en zònes enes quaus es estats membres dera Union Europèa exercissen sobeiranetat, drets sobirans o jurisdiccion.
a’) Armejaire: era persona fisica o juridica que, en tot utilizar vaishèths mercands pròpris o des auti, ne hè era espleita, encara que non constituïsque era sua activitat principau, jos quinsevolh modalitat admetuda pes usatges internacionaus.
b’) Operacions portuàries: eth conjunt de servicis, subministraments, activitats e modalitats d’utilizacion des bens, equipes e installacions destinades a facilitar, coordinar e controlar, en condicions de seguretat, salubritat, eficiéncia e indemnitat mieiambientau, er accès, estada, transit e gessuda des vaishèths, embarcacions, passatgèrs, membres der equipatge, veïculs, mercaderies e productes dera pesca dera zòna de servici des pòrts e installacions maritimes menores.
c’) Passatgèrs en regim de crotzèra toristica: es persones en regim de transpòrt, plan pr’amor qu’eth pòrt d’embarcament coïncidís damb era destinacion finau deth sòn viatge o plan pr’amor que son eth transit en un pòrt, eth quau a d’èster emparat per un madeish contracte de transpòrt.
d’) Passatgèrs en regim de transpòrt: es persones que viatgen a bòrd d’un vaishèth, en tot includir-i es conductors de veïculs, e que non an era condicion de membres der equipatge.
e’) Proprietari deth vaishèth: era persona titulara dominicau o era persona titulara deth dret de gaudir e disposar deth vaishèth.
f’) Transbordament de mercaderies: era operacion portuària que consistís en traslat des mercaderies d’un vaishèth a un aute sense detier-se enes cais, e damb era preséncia simultanèa de toti dus vaishèths pendent es operacions.
g’) Transit maritim: era operacion portuària que consistís ena transferéncia de mercaderies o elements de transpòrt en mòde maritim, en qué aguestes son descargades d’un vaishèth ath cai e, posteriorament, tornen a èster cargades en un aute vaishèth, o en madeish vaishèth en diferent escala, sense gésser dera zòna de servici deth pòrt.
h’) Transit terrèstre: era operacion portuària que consistís ena transferéncia de mercaderies o elements de transpòrt en mòde terrèstre, en qué era entrada e era gessuda dera zòna de servici deth pòrt son per via terrèstra.
i’) Transpòrt maritim de cuerta distància: eth movement de mercaderies e persones per mar entre pòrts plaçadi en territòri dera Union Europèa o entre aguesti pòrts e es plaçadi en païsi non europèus damb ua linha de còsta enes mars arriberencs qu’entornegen Euròpa.
j’) Urbanizacion maritimoterrèstre: era integrada per ua marina interiora e es terrens dera urbanizacion, qu’an de constituïr un sector de planejament urbanistic restacat ara marina, d’usatge preferentament residenciau.
k’) Vaishèth: quinsevolh embarcacion, plataforma o artefacte flotant, damb desplaçament o sense, bon entara navegacion.
l’) Vaishèth pesquèr: eth vaishèth civiu de quinsevolh tipe utilizat comerciaument entara captura de peishi o d’auti recorsi viui dera mar.
m’) Vaishèth toristic locau: eth vaishèth que hè excursions damb fin toristica, damb escales o sense, a ua distància maximau de cinquanta miles des deth pòrt basa.
Article 7. Elements e caracteristiques tecniques des infraestructures portuàries
1. Es caracteristiques tecniques, es elements, es servicis, es activitats e d’auti requisits que, damb caractèr minim, an d’auer es infraestructures portuàries s’an de determinar per reglament, en tot tier en compde era sua natura o destinacion.
2. Es pòrts basa o d’iuernatge an de garantir pendent tot er an es condicions que se determinen coma minimes.
Article 8. Categories de pòrts esportius
Es pòrts esportius s’identifiquen per categories, d’acòrd damb eth nivèu e era qualitat des sues installacions e des servicis qu’aufrissen, enes tèrmes que se determinen per reglament.
Libre dusau. Sistèma portuari
Títol I. Planificacion, ordenacion e construccion
Capítol I. Plan de pòrts
Article 9. Objècte e natura
1. Eth plan de pòrts ei er esturment per miei deth quau se determinen es granes linhes de planificacion e ordenacion des infraestructures e es servicis deth sistèma portuari qu’ei competéncia dera Generalitat, en marc des directritzes qu’establís eth planejament territoriau generau.
2. Eth plan de pòrts a caractèr de plan territoriau sectoriau, d’acòrd damb era Lei 23/1983, deth 21 de noveme, de politica territoriau, e s’a de tramitar e aprovar d’acòrd damb çò que dispòse aguesta norma.
Article 10. Contengut
1. Eth plan de pòrts a d’auer, aumens, es contenguts següents: 
a) Era determinacion des objectius e es bases deth plan.
b) Era prognòsi estrategica dera activitat futura, basada en un estudi dera demanda e des previsions d’evolucion des diferenti sectors d’activitat.
c) Era determinacion, en periòde de vigéncia deth plan, des directritzes e des actuacions que cau hèr d’acòrd damb es objectius der article 3.
d) Era determinacion des mejans economics, financèrs e organizatius de besonh entath desvolopament e era execucion deth plan.
e) Era definicion des indicadors de seguiment deth plan e es critèris entà revisar-lo.
f) Er establiment des critèris entara sostenibilitat ambientau, economica e sociau deth sistèma portuari de Catalonha, qu’incorpòre ua avaloracion sus eth nombre d’installacions portuàries existentes e es sòns eventuaus agraniments, e tanben es limitacions ar establiment de naui pòrts.
g) Era definicion des activitats de servici public d’acòrd damb aguesta lei.
2. Eth Govèrn a de concretar per reglament eth contengut deth plan de pòrts.
Capítol II. Ordenacion sectoriau e urbanistica dera zòna de servici portuària
Article 11. Zòna de servici portuària
1. Es pòrts e es installacions maritimes menores an de disposar d’ua zòna de servici formada pes superfícies de tèrra e aigua de besonh entath desvolopament des operacions portuàries, es espacis de resèrva que garantisquen era possibilitat de desvolopament dera activitat portuària e es que se poguen destinar a usatges portuaris complementaris. Es superfícies d’aigua includides laguens dera zòna de servici son es aigües portuàries interiores protegides o delimitades per esturments de senhalizacion, es exteriores immediatament adjacentes as òbres d’abric e de bocau e es que son de besonh entà hèr es operacions d’aproximacion ath pòrt e d’ancoratge, enes tèrmes que s’establisquen per reglament.
2. Es usatges admissibles ena zòna de servici portuària pòden èster basics e complementaris: 
a) Son usatges portuaris basics es restacadi damb eth desvolopament des operacions portuàries e eth hilat basic de distribucion de servicis e viari. Es usatges portuaris basics, en foncion dera vinculacion ara destinacion pròpria de cada pòrt, se classifiquen en comerciaus, nauticoesportius, pesquèrs, industriaus e logistics.
b) Son usatges portuaris complementaris es usatges qu’eth planejament urbanistic considère compatibles damb es operacions e es activitats portuàries que contribuïssen ara sostenibilitat e ar equilibri economic e sociau deth pòrt. An, en tot cas, aguesta consideracion es usatges destinadi a integrar eth sistèma portuari damb eth sòn entorn urban, coma es toristics, d’estada der equipatge, de restauracion, comerciaus, esportius, de servicis, culturaus, recreatius, firaus e d’exposicions.
3. Laguens dera zòna de servici portuària, es zònes corresponentes a viaus d’accès ath pòrt, viaus interiors de liure accès e quinsevolh zòna a on non i age restriccion entar accès pedanhèr, e tanben es òbres de defensa non utilizables, an era consideracion de zònes de profitament public e gratuït. Aguestes zònes non demoren subjèctes ar impòst de bens immòbles, de conformitat damb era normativa reguladora des finances locaus.
Article 12. Ordenacion portuària laguens dera zòna de servici
1. Correspon ara Administracion portuària, en exercici des sues potestats d’administracion e policia der espaci portuari, distribuïr es encastres següents: 
a) Es servicis, es activitats e es installacions sus era superfícia d’aigua.
b) Es servicis, es activitats e es installacions sus era superfícia de tèrra que non agen compausant edificatòri.
c) Es òbres d’infraestructura que non n’impliquen ua modificacion substanciau.
2. Era distribucion des encastres portuaris a qué hè referéncia er apartat 1 s’a de reflectir documentaument d’acòrd damb çò que s’establisque per reglament.
3. S’an d’establir per reglament es condicions de dimensionament e era rèsta de paramètres dera dotacion de parcatges d’acòrd damb era ordenacion urbanistica dera zòna de servici. Aguest dimensionament a de tier en compde era mobilitat generada e era sua contribucion ara sostenibilitat economica dera espleita portuària.
4. Era superfícia maximau permetuda entàs usatges previsti ena zòna de servici s’a de determinar per reglament.
Article 13. Coordinacion damb eth planejament urbanistic
1. Es esturments de planejament urbanistic generau e derivat aprovadi iniciaument qu’afècten era zòna litorau de Catalonha an d’èster sometudi a informe dera Administracion portuària en çò que hè as matèries en qué a competéncia, sense perjudici dera rèsta d’informes exigibles.
2. Eth regim juridic aplicable as informes a qué hè referéncia er apartat 1 ei eth que regule era legislacion urbanistica entàs administracions sectoriaus qu’an d’informar sus es esturments de planejament.
Article 14. Plan director urbanistic portuari
1. Era ordenacion urbanistica dera zòna de servici se hè per miei dera figura deth plan director urbanistic portuari.
2. Es plans directors urbanistics portuaris an de: 
a) Delimitar damb precision era zòna de servici, era quau pòt auer caractèr discontinú.
b) Qualificar era zòna de servici portuària coma sistèma generau portuari.
c) Establir es determinacions basiques relatives ara accessibilitat exteriora e interiora, e ara edificabilitat e era volumetria e es sòns usatges, coerentament damb eth modèl territoriau e era estructura generau e organica deth municipi.
3. Eth plan director urbanistic portuari a natura urbanistica e tanben de plan portuari. En aquerò que non regule exprèssament aguesta lei, li son aplicables eth regim juridic e es determinacions des plans directors urbanistics, de conformitat damb era normativa aplicabla en matèria d’urbanisme.
4. Eth plan director urbanistic portuari se formule, se tramite e s’apròve d’acòrd damb çò qu’establís era legislacion urbanistica. Ena tramitacion deth plan, aguest s’a de sométer ar informe dera Administracion generau der Estat, enes tèrmes establidi pera legislacion en matèria de còstes, e ath tramit d’avaloracion ambientau pròpria des plans directors urbanistics, d’acòrd damb çò qu’establís era legislacion sectoriau aplicabla.
5. Es plans directors urbanistics portuaris an de contier, ath delà dera documentacion establida pera legislacion urbanistica, es documents següents: 
a) Es estudis tecnics justificatius, s’escatz.
b) Era memòria economica e sociau, qu’a d’includir un apartat sus er impacte de genre des actuacions.
c) Eth document en qué se determine era ordenacion detalhada deth solèr, damb mencion especiau des usatges admissibles ena zòna de servici damb eth nivèu de detalh pròpri d’un plan urbanistic derivat, e tanben era concrecion des caracteristiques des òbres d’urbanizacion.
d) Eth document en qué cònsten es comunicacions terrèstres de besonh entà assegurar er accès adeqüat ara infraestructura e era connectivitat damb era rèsta deth territòri.
e) Er estudi d’avaloracion dera mobilitat generada, d’acòrd damb era sua normativa reguladora.
f) Er informe de sostenibilitat ambientau, qu’a de tier en compde era avaloracion ambientau deth plan de pòrts.
g) Era rèsta de documents que se determinen per reglament.
6. Era aprobacion d’un plan director urbanistic portuari compòrte era declaracion d’utilitat publica, as efèctes dera expropriacion des bens e es drets de titularitat privada plaçada laguens dera zòna de servici, tostemp qu’aguest plan director establisque eth sistèma d’actuacion per expropriacion.
7. Era Generalitat, ath delà des plans directors urbanistics de cadun des pòrts, pòt promòir plans directors urbanistics entà delimitar e ordenar aspèctes concrèts en un conjunt de pòrts determinadi.
Article 15. Òbres ena zòna de servici portuària
1. Es òbres restacades as usatges portuaris basics que hèsquen era Administracion portuària e es particulars ena zòna de servici non sosmetudes a licéncia o a quinsevolh aute acte de contròl preventiu municipau sonque pòden èster suspenudes pes tribunaus competents. Es òbres ordinàries e es activitats restacades as usatges portuaris complementaris son sosmetudes a contròl municipau.
2. Era rèsta d’òbres que se hèsquen ena zòna de servici son sosmetudes a contròl municipau.
Títol II. Organizacion administrativa portuària dera Generalitat 
Capítol I. Organizacion
Article 16. Estructura administrativa
1. Es competéncies en matèria de pòrts que corresponen ara Generalitat son exercides peth Govèrn, per miei deth departament competent en matèria de pòrts e era entitat Pòrts dera Generalitat, d’acòrd damb çò qu’establissen aguesta lei e es normes reglamentàries que la despleguen.
2. As efèctes d’aguesta lei, son Administracion portuària eth departament competent en matèria de pòrts e era entitat Pòrts dera Generalitat.
Article 17. Organs competents
1. Correspon ath Govèrn definir era politica portuària per miei der establiment des principis e objectius deth sistèma portuari.
2. Corresponen ath departament competent en matèria de pòrts es foncions següentes: 
a) Impulsar e desvolopar era politica portuària deth Govèrn.
b) Dirigir e coordinar eth sistèma portuari.
c) Elaborar e aprovar era planificacion estrategica des infraestructures portuàries.
d) Amiar a tèrme era ordenacion generau des infraestructures portuàries e elaborar era normativa de besonh entà desplegar-les corrèctament.
e) Participar, damb es tramits prèvis establidi pera normativa aplicabla, damb es organismes de dimension supraautonomica que complissen foncions restacades damb es infraestructures portuàries de titularitat estatau plaçades en Catalonha.
f) Aprovar definitivament es projèctes e autrejar es contractes que compòrten era construccion de naues infraestructures portuàries e des projèctes d’agraniment que compòrten era assignacion de naues superfícies de domeni public maritimoterrèstre.
g) Aprovar era forma concrèta de gestion de cadua des infraestructures portuàries dera Generalitat.
h) Amiar a tèrme era inspeccion des infraestructures portuàries.
i) Promòir es infraestructures e es servicis portuaris e hèr estudis e recèrces en matèries restacades damb era activitat portuària.
3. Corresponen a Pòrts dera Generalitat es foncions següentes: 
a) Dirigir e administrar es infraestructures portuàries que gestione dirèctament o indirèctament, e era zòna de servici respectiva, includides es foncions administratives relatives, entre d’autes, ar autrejament des concessions e es autorizacions pertinentes e ara defensa deth domeni public portuari.
b) Contractar es òbres de construccion e conservacion des infraestructures portuàries era gestion dirècta des quaus a encomanada.
c) Gestionar e percéber es taxes, es canons e es prètzi publics e privadi enes tèrmes qu’establís aguesta lei.
d) Ordenar es usatges laguens des zònes portuàries e formular es esturments de planejament portuari establidi per aguesta lei que, d’acòrd damb era planificacion urbanistica, preveiguen desvolopar-lo.
e) Facilitar as empreses dedicades ath transpòrt de passatgèrs en aigües maritimes e continentaus eth desvolopament des sues operacions comerciaus en tot meter-les a disposicion es bens, es elements e es equipes existentes enes infraestructures portuàries.
f) Exercir, d’acòrd damb era normativa aplicabla, es foncions de policia e de coordinacion des servicis portuaris e des activitats economiques enes infraestructures portuàries.
g) Garantir era prestacion des servicis portuaris especifics e desvolopar activitats economiques, en regim de liura competéncia, entà satisfèr es besonhs des usatgèrs des infraestructures portuàries.
h) Formular es plans d’autoproteccion des pòrts, amassa damb es municipis e de conformitat damb era normativa sectoriau aplicabla.
i) Gestionar era senhalizacion portuària e autrejar es concessions entara retirada de residus d’acòrd damb eth Convèni internacionau entà previer era contaminacion causada per vaishèths, deth 2 de noveme de 1973, modificat peth Protocòu de Londres deth 17 de hereuèr de 1978 (MARPOL 73/78).
j) Participar en foment der usatge des infraestructures portuàries plaçades en territòri de Catalonha, en tot incidir dirèctament enes activitats economiques que poguen generar-i sinergies.
k) Garantir era proteccion ambientau deth domeni public portuari.
l) Hèr estudis e recèrces en matèries restacades damb era activitat portuària.
m) Quinsevolh auta foncion de besonh entà facilitar eth trafic maritim portuari e arténher era rendabilitat e era productivitat dera espleita deth domeni public portuari.
n) Quinsevolh aute prètzhèt que li sigue encargat peth departament competent en matèria de pòrts.
Capítol II. Pòrts dera Generalitat 
Seccion prumèra. Natura juridica 
Article 18. Natura juridica
1. Pòrts dera Generalitat ei ua entitat de dret public, d’acòrd damb er article 1.b.1 deth tèxte rehonut dera Lei 4/1985, deth 29 de març, der Estatut dera empresa publica catalana, aprovat peth Decrèt legislatiu 2/2002, deth 24 de deseme, qu’a per fin gestionar es infraestructures portuàries que son competéncia dera Generalitat, enes tèrmes establidi per aguesta lei e es normes que la despleguen.
2. Pòrts dera Generalitat ei adscrita ath departament competent en matèria de pòrts e se regís pera legislacion especifica en matèria de pòrts e pes sòns estatuts; pes normes deth dret civiu, mercantil e laborau; pera normativa reguladora des empreses publiques dera Generalitat, e, en çò que li sigue aplicable, pera normativa reguladora des finances publiques e de patrimòni dera Generalitat.
3. Pòrts dera Generalitat a personalitat juridica e patrimòni pròpris, autonomia administrativa e economica e plea capacitat d’obrar entath compliment des foncions establides per article 17.3. Coma règla generau, somet es sues activitats ath dret privat, exceptat er exercici des foncions de poder public qu’er ordenament li atribuís, coma, entre d’autes, es relatives ath regim de contractacion publica, era potestat sancionadora e es sues relacions damb es departament dera Generalitat e damb d’autes administracions e entitats publiques.
4. Pòrts dera Generalitat pòt aquerir, d’acòrd damb es normes pes quaus se regís, autaplan coma beneficiari d’expropriacion forçada, possedir, reivindicar, permutar, grauar o alienar tota sòrta de bens e drets, concertar credits, soscríuer contractes, establir e espleitar òbres e servicis, obligar-se, interpausar recorsi, exercir accions judiciaus e executar es activitats regulades pes leis.
Seccion dusau. Organizacion 
Article 19. Organs
1. Es organs de govèrn de Pòrts dera Generalitat son era presidéncia e eth Comitat Executiu.
2. Er organ de gestion de Pòrts dera Generalitat ei era Direccion Generau.
Article 20. Presidéncia
1. Eth president e eth vicepresident de Pòrts dera Generalitat son nomentadi peth Govèrn, a prepausa deth conselhèr competent en matèria de pòrts.
2. Eth vicepresident deth Comitat Executiu de Pòrts dera Generalitat substituís eth president en cas de vacant, abséncia o malautia e exercís es foncions que li son encomanades o delegades peth president.
3. Eth president de Pòrts dera Generalitat ei tanben president deth Comitat Executiu, e li corresponen es foncions següentes: 
a) Exercir era representacion de Pòrts dera Generalitat e deth Comitat Executiu.
b) Convocar es reünions deth Comitat Executiu, damb era fixacion deth lòc, era data, era ora e era orde deth dia.
c) Presidir e dirigir es sessions deth Comitat Executiu e resòlver es empats damb eth sòn vòt de qualitat.
d) Autorizar damb era sua signatura era acta de sessions e de certificacions.
e) Actuar coma organ de contractacion de Pòrts dera Generalitat e exercir es foncions que li son pròpries.
f) Soscríuer convènis e acordar er exercici des accions e es recorsi que corresponen ara entitat en defensa des sòns interèssi deuant es administracions publiques e es tribunaus de justícia.
g) Es autes foncions que li pogue delegar eth Comitat Executiu.
h) Quinsevolh auta foncion qu’aguesta lei non assigne as auti organs dera entitat.
4. Eth president de Pòrts dera Generalitat pòt delegar es sues foncions en vicepresident o en director generau.
Article 21. Comitat Executiu
1. Eth Comitat Executiu ei er organ rector collegiat de Pòrts dera Generalitat, e ei constituït pes membres següents: 
a) Eth president.
b) Eth vicepresident.
c) Eth director generau, damb votz e sense vòt.
d) Un nombre de vocaus qu’a de determinar eth Govèrn, entre es quaus i a d’auer necessàriament persones en representacion dera Administracion dera Generalitat, des administracions locaus e des entitats era activitat des quaus sigue restacada damb es competéncies de Pòrts dera Generalitat.
2. Es persones que representen es administracions locaus an d’èster dues, aumens, en representacion des municipis en tèrme municipau des quaus i a un pòrt gestionat per Pòrts dera Generalitat.
3. Era composicion deth Comitat Executiu a de respóner a critèris de representacion equilibrada de hemnes e òmes en çò que hè as persones que non ne siguen membres per rason deth cargue.
4. As reünions deth Comitat Executiu i assistís un secretari, damb votz e sense vòt, designat peth president.
5. S’era orde deth dia dera session includís era consideracion especifica d’un ahèr que pogue afectar un collectiu determinat, s’an de consultar es entitats mès representatives d’aguest collectiu.
6. Correspon ath Comitat Executiu: 
a) Fixar es directritzes generaus d’actuacion dera entitat, de conformitat damb es objectius generaus de politica portuària deth Govèrn dera Generalitat.
b) Aprovar er avantprojècte de programa d’actuacion, d’inversions e de finançament de Pòrts dera Generalitat corresponent ar exercici següent.
c) Aprovar er avantprojècte de pressupòst d’espleita e de capitau dera entitat, eth balanç annau e era memòria de Pòrts dera Generalitat.
d) Prepausar ath president era licitacion des contractes.
e) Autorizar era inscripcion en cens de Pòrts dera Generalitat des empreses consignatàries, des empreses d’estiba e des comercializadores de peish, en tot tier en compde eth cens actuau.
f) Aprovar era plantilha e eth regim retributiu deth personau.
g) Acordar era constitucion de consòrcis, damb era autorizacion prealabla deth Govèrn dera Generalitat.
h) Autrejar es títols abilitants corresponents entara aucupacion de superfícia de domeni public enes zònes de servici portuàries e entath dret d’utilizacion des installacions, e procedir ara modificacion, eth rescat, era reversion e era caducitat o era extincion d’aguesti títols, d’acòrd damb es plecs de condicions generaus aprovades peth departament competent en matèria de pòrts.
i) Aprovar provisòriament, d’acòrd damb era normativa urbanistica aplicabla, es projèctes d’òbres qu’execute Pòrts dera Generalitat.
j) Adoptar acòrds en matèria de tributs portuaris e prètzi privadi.
k) Prepausar ath departament competent en matèria de pòrts era aprobacion de naues normes relatives as servicis portuaris.
l) Eméter un informe sus es normes generaus relatives as servicis portuaris.
m) Formular e prepausar ath conselhèr competent en matèria de pòrts, damb er informe municipau prealable, era aprobacion deth plan de delimitacion dera zòna de servici portuària e, s’escatz, eth plan director urbanistic portuari.
n) Exercir era potestat de policia de besonh entath compliment des sòns fins e controlar, ena operativa portuària qu’ei competéncia dera Generalitat, eth compliment des reglaments de mercaderies perilhoses, es de seguretat e igièna e es des sistèmes de seguretat e contra incendis, sense perjudici des competéncies que corresponen a d’auti departaments dera Generalitat.
7. Eth Comitat Executiu pòt delegar en director generau e en president es foncions qu’a atribuïdes, exceptat des que per lei siguen indelegables.
8. Eth Comitat Executiu s’amasse en sessions ordinàries damb ua periodicitat trimesadèra. Tanben se pòt amassar en sessions extraordinàries tostemp qu’ac acòrde eth president o a peticion d’aumens ua tresau part des sòns membres.
Article 22. Direccion Generau
1. Era Direccion Generau amie a tèrme era gestion ordinària de Pòrts dera Generalitat, jos era direccion dera presidéncia e deth Comitat Executiu.
2. Eth director generau ei nomentat peth conselhèr competent en matèria de pòrts, a prepausa dera presidéncia de Pòrts dera Generalitat.
3. Correspon ath director generau er exercici des foncions següentes: 
a) Gestionar e dirigir Pòrts dera Generalitat enes aspèctes administratius e tecnics.
b) Dirigir es recorsi umans e organizar eth foncionament intèrn de Pòrts dera Generalitat e executar es acòrds deth Comitat Executiu en aguesta matèria.
c) Gestionar es recorsi economics e ordenar es despenes e es pagaments, laguens des limits establidi peth Comitat Executiu.
d) Prepausar ath Comitat Executiu era aprobacion dera plantilha e eth regim retributiu deth personau.
e) Aprovar enes aspèctes tecnics es projèctes d’òbres.
f) Prepausar ath president, a peticion deth Comitat Executiu, era formalizacion de contractes e de convènis.
g) Elaborar e presentar ath Comitat Executiu er avantprojècte de pressupòst d’espleita e de capitau es compdes e era memòria annau de Pòrts dera Generalitat.
h) Elaborar e presentar ath Comitat Executiu er avantprojècte de programa d’accion, d’inversion e de finançament.
i) Elaborar e prepausar ath Comitat Executiu es normes generaus des servicis portuaris.
j) Prepausar ath Comitat Executiu era constitucion de consòrcis.
k) Impulsar es expedients sancionadors qu’en encastre de Pòrts dera Generalitat se poguen tramitar e elevar-ne era propòsta de resolucion as organs competents entà imposar sancions.
l) Exercir es facultats que li siguen delegades peth Comitat Executiu e pera presidéncia.
Seccion tresau. Regim economic 
Article 23. Recorsi
1. Es recorsi economics de Pòrts dera Generalitat son constituïdi per: 
a) Es productes e es rendes deth sòn patrimòni, e tanben es recorsi procedenti dera alienacion des sòns actius.
b) Es tributs portuaris.
c) Es ingrèssi qu’agen eth caractèr de recorsi de dret privat obtengudi en exercici des sues foncions.
d) Es ajudes e subvencions de quinsevolh procedéncia.
e) Es recorsi procedenti des credits, es prèsti e d’autes operacions financères que pogue concertar.
f) Eth producte dera aplicacion deth regim sancionador establit per aguesta lei.
g) Es donacions, es legats e d’autes aportacions de particulars o entitats privades.
h) Er impòrt des penalizacions contractuaus, es multes coercitives, es garanties aquerides per prescripcion o confiscacion e quinsevolh auta prestacion patrimoniau de caractèr public aquerida en exercici des sues foncions.
i) Quinsevolh aute recors que li sigue atribuït per ordenament juridic.
2. Es recorsi dera entitat an caractèr finalista, pr’amor que se destinen ara obtencion des sòns objectius e, donques, ar autofinançament deth sistèma portuari.
Article 24. Regim pressupostari e de comptabilitat
1. Eth pressupòst dera entitat ei annau e ei subjècte as disposicions sus pressupòsti des entitats de dret public qu’an d’ajustar era sua activitat ar ordenament juridic privat, d’acòrd damb çò que dispòse era normativa reguladora des empreses publiques dera Generalitat.
2. Era entitat ordene era sua comptabilitat d’acòrd damb eth plan generau de comptabilitat e demore sometuda ath contròl financèr mejançant auditories, d’acòrd damb çò que dispòse era normativa reguladora des finances publiques de Catalonha.
Seccion quatau. Regim juridic 
Article 25. Contractacion
Era contractacion de Pòrts dera Generalitat se regís pera normativa aplicabla ath sector public e a de garantir es principis de publicitat, liura concorréncia, transparéncia, igualtat e non-discriminacion.
Article 26. Personau
1. Es relacions entre Pòrts dera Generalitat e eth sòn personau se regissen peth dret laborau.
2. Era seleccion deth personau de Pòrts dera Generalitat s’a de hèr laguens des limits pressupostaris, d’acòrd damb es principis d’igualtat, includida era igualtat d’oportunitats de hemnes e òmes, merit e capacitat, per miei de procediments que garantisquen era publicitat e era concorréncia.
3. S’a de velhar entà garantir era eliminacion d’estereotips de genre en çò que hè ara promocion e era atribucion de prètzhèts laboraus.
Article 27. Regim patrimoniau
1. Eth patrimòni de Pòrts dera Generalitat ei constituït peth conjunt des sòns bens e drets, quinsevolh que ne sigue era natura e sigue quin ne sigue eth títol d’aqueriment o aqueth en vertut deth quau li agen estat atribuïdi.
2. Era gestion e era administracion des bens e drets patrimoniaus de Pòrts dera Generalitat, e tanben es deth patrimòni dera Generalitat que li siguen adscriti entath compliment des sues fins, s’a d’ajustar ara legislacion portuària, a çò que dispòse entad aguest tipe d’entitats era normativa reguladora des entitats qu’intègren eth sector public dera Generalitat e, en aquerò que li sigue aplicable, ara normativa reguladora deth patrimòni dera Generalitat e es precèptes de caractèr basic dera legislacion estatau reguladora deth patrimòni de totes es administracions publiques. Es normes generaus de dret administratiu e, en abséncia d’aguestes, es de dret privat, s’an d’aplicar coma dret supletòri.
Article 28. Recorsi e reclamacions administratives
1. Es actes administratius adoptadi pes organs de Pòrts dera Generalitat pòden èster revisadi e objècte de recors de conformitat damb çò qu’establís era legislacion sus regim juridic deth sector public, de procediment des administracions publiques e de contractes deth sector public.
2. Es actes e es actuacions d’aplicacion des tributs portuaris e es actes d’imposicion de sancions tributàries pòden èster revisadi e objècte de recors de conformitat damb era legislacion tributària.
3. Eth president de Pòrts dera Generalitat a era condicion d’organ jerarquicament superior deth Comitat Executiu e dera Direccion Generau, e es sues resolucions meten fin ara via administrativa.
Capítol III. Conselh de Pòrts 
Article 29. Conselh de Pòrts
1. Se cree eth Conselh de Pòrts, coma organ de consulta e assessorament en matèria portuària, a fin de cooperar ena obtencion des objectius que li son pròpris.
2. Eth Conselh de Pòrts foncione en Plen, en comissions, entre es quaus a de crear ua comission d’innovacion, e en grops de trabalh.
3. Eth Conselh de Pòrts demore adscrit ath departament competent en matèria de pòrts.
Article 30. Composicion e regim de foncionament
1. Eth Conselh de Pòrts ei integrat per persones en representacion des administracions competentes ena matèria e de toti es sectors interessadi en encastre portuari: representants dera Administracion locau, deth sector pesquèr, deth sector nauticoesportiu, deth sector deth transpòrt de viatgèrs, deth sector d’activitats economiques, deth sector deth transpòrt de mercaderies, des còssi de seguretat e sauvament maritim, des trabalhadors, des collectius ecologistes e de totes es persones que representen interèssi legitims des collectius afectadi, enes tèrmes que se determinen per reglament.
2. Era representacion de cada entitat en Conselh de Pòrts correspon ath vocau nomentat, sense que pogue designar-se cap de suplent. Maugrat açò, es membres deth Conselh de Pòrts pòden delegar en un aute membre deth conselh era sua representacion e es sòns vòts entà ua session concrèta.
3. Eth Conselh de Pòrts s’a d’amassar en session ordinària aumens dus còps ar an, e en tantes sessions extraordinàries coma calgue, a prepausa dera presidéncia o d’un tèrç des sòns membres.
4. Eth foncionament deth Conselh de Pòrts se regís pes normes aplicables as organs collegiats dera Generalitat.
Article 31. Foncions
Corresponen ath Conselh de Pòrts es foncions següentes: 
a) Actuar coma organ permanent de consulta entre eth sector e era Administracion portuària.
b) Eméter un informe sus es projèctes de disposicions generaus que se dicten en desplegament d’aguesta lei.
c) Collaborar damb era Administracion portuària entà arténher era melhora progressiva deth sistèma portuari.
d) Presentar ara Administracion portuària es propòstes e es suggestions que considère adienti entà melhorar eth sector portuari en Catalonha.
e) Quinsevolh auta foncion que li pogue èster conferida d’acòrd damb era legislacion en vigor.
Article 32. Conselhs portuaris
1. Era Administracion portuària pòt constituïr, en cadua des infraestructures portuàries deth sistèma portuari de Catalonha, un conselh portuari, qu’a d’actuar coma organ consultatiu en encastre deth pòrt corresponent.
2. Era composicion, es competéncies e eth regim de foncionament des conselhs portuaris an d’èster reguladi peth reglament que n’establisque era creacion.
Títol III. Regim demaniau e contractuau
Capítol I. Regim juridic deth domeni public portuari 
Article 33. Concèpte de domeni public portuari
1. Eth domeni public portuari ei constituït pes superfícies d’aigua, es terrens, es bens e es drets de titularitat dera Administracion portuària e afectadi as servicis e usatges portuaris e, en particular: 
a) Es superfícies d’aigua, es terrens, es òbres e es installacions fixes traspassadi ara Generalitat per mejan deth Reiau decrèt 2876/1980, deth 12 de deseme.
b) Es òbres e es installacions fixes qu’era Administracion portuària hèsque sus eth domeni public portuari e sus eth domeni public maritimoterrèstre adscrit, e tanben es terrens, es òbres e es installacions fixes qu’aquerisque confòrmament a dret, e es òbres e es installacions fixes d’ajuda ara navegacion era construccion e era conservacion des quaus se hèsque damb cargue a recorsi pròpris.
c) Es òbres e es installacions fixes bastides pes concessionaris sus eth domeni public portuari e sus bens de domeni public maritimoterrèstre adscrit, e tanben es terrens, es òbres e es installacions fixes aqueridi entà èster annexadi as nomentadi domenis, quan revertisquen ara Administracion portuària. Mentre non se produsís aguesta reversion, e sense perjudici dera sua natura e titularitat, demoren sometudi as potestats pròpries deth domeni public portuari en aquerò que les sigue aplicable.
d) Es terrens, es òbres e es installacions adscrites o qu’en futur s’adscriguen ara Generalitat entà usatges portuaris.
2. Es bens de domeni public portuari son imprescriptibles, inalienables e inembargables.
3. Era inscripcion en Registre dera Proprietat deth domeni public portuari e des drets autrejadi sus aguest domeni e era anullacion des assentaments respectius s’an d’amiar a tèrme d’acòrd damb era legislacion ipotecària.
Article 34. Delimitacion e investigacion
1. Era Administracion portuària pòt delimitar es bens de domeni public portuari en çò que hè a d’autes qu’apartenguen a tresaus persones quan es limits siguen imprecisi o i age indicis d’usurpacion.
2. Un còp iniciat eth procediment de delimitacion, e pendent que dure era tramitacion, non se pòt promòir cap procediment judiciau damb era madeisha pretension.
3. Era Administracion portuària a era facultat d’investigar era situacion des bens e drets que presumisque qu’apartien ath domeni public portuari, entà per’mor de determinar-ne era titularitat e d’acòrd damb es normes de procediment aplicables.
4. Ena tramitacion deth procediment de delimitacion, era Administracion portuària a de requerir er informe deth municipi a on se placen es bens e drets deth domeni public portuari afectadi pera delimitacion.
Article 35. Tecniques de garantia dera integritat deth domeni public portuari
1. Enes infraestructures portuàries de competéncia dera Generalitat non son aplicables es limitacions dera proprietat sus es terrens contigús ara ribèra dera mar per rasons de proteccion deth domeni public maritimoterrèstre establides pera legislacion de còstes.
2. Era Administracion portuària pòt recuperar per era madeisha e en quinsevolh moment era possession des bens de domeni public portuari. En procediment de recuperacion a de requerir er informe deth municipi a on se placen es bens.
3. Era Administracion portuària pòt recuperar en via administrativa era possession des bens de domeni public portuari, quan dequèiguen o desaparesquen eth títol, es condicions o es circonstàncies que legitimauen era aucupacion per tresaus persones.
Capítol II. Normes comunes sus utilizacion deth sistèma portuari 
Seccion prumèra. Principis generaus dera utilizacion deth sistèma portuari
Article 36. Regim d’utilizacion deth sistèma portuari
1. Era utilizacion deth sistèma portuari s’a de hèr damb subjeccion a critèris de racionalitat, rendabilitat, eficiéncia e sostenibilitat, damb er autrejament prealable, s’escatz, deth títol abilitant corresponent, per part dera Administracion portuària, quan era utilizacion deth sistèma portuari requerisque o compòrte exclusivitat, intensitat, perilhositat, rendabilitat economica o era execucion d’òbres o installacions.
2. Son títols abilitants, d’acòrd damb aguesta lei, era autorizacion e era concession demaniau, era autorizacion entara prestacion de servicis especifics, era licéncia, era comunicacion d’activitats, es declaracions responsables e comunicacions prealables, e es contractes entara construccion d’òbres portuàries o de concession de servicis des infraestructures portuàries subjèctes ara normativa reguladora des contractes deth sector public.
3. Es títols qu’abiliten era aucupacion o utilizacion deth sistèma portuari an caractèr temporau e non exempten es persones titulares d’obtier es permisi, es licéncies, es autorizacions e d’auti títols abilitants que siguen exigidi per d’autes disposicions legaus. Maugrat açò, quan aguesti s’obtenguen abans deth títol administratiu exigible d’acòrd damb aguesta lei, era sua eficacitat demore retardada enquia qu’eth títol s’age autrejat.
4. S’era aucupacion o era utilizacion deth sistèma portuari derive d’un contracte, era abilitacion se compren autrejada implicitament en aguest. Maugrat açò, es títols destinadi ara prestacion d’un servici qu’impliquen aucupacion demaniau an de complir, ath delà des condicions derivades dera prestacion deth servici, es obligacions e condicions que compòrte era aucupacion d’un ben demaniau.
5. Era obtencion de quinsevolh des títols non atribuís ath titular facultats de tutèla o policia sus eth domeni public portuari, exceptat que se hèsque a constar exprèssament en títol abilitant quines facultats li son delegades. Atau madeish, era obtencion d’un títol non implique en cap de cas era transmission des facultats dominicaus dera Administracion portuària, ne era assumpcion per part d’aguesta de responsabilitat de cap tipe en çò que hè ath titular deth dret ara aucupacion o a tresaus persones.
6. Era aucupacion e era utilizacion deth sistèma portuari en vertut d’un des títols establidi per aguesta lei implique era obligacion d’utilizar e conservar es bens de conformitat damb çò que, en cada moment e segons eth progrès dera sciéncia, dispòse era normativa tecnica, mieiambientau, d’accessibilitat, de supression de barrères arquitectoniques e de seguretat que resulte aplicabla. Eth titular ei responsable des maus e damnatges que poguen ocasionar es òbres, es servicis e es activitats ath domeni public e ath privat.
7. Es titulars abilitadi son obligadi a soscríuer e mantier ua polissa d’assegurança que corbisque es risqui de damnatges a tresaus e es casi d’incendi, entre d’auti.
8. Es foncions de coordinacion d’activitats empresariaus corresponen a Pòrts dera Generalitat, s’eth sistèma portuari ei gestionat dirèctament, e ara persona fisica o juridica encargada de gestionar-lo, se se n’acòrde era gestion indirècta, d’acòrd damb era normativa en matèria de prevencion de risqui laboraus.
Seccion dusau. Cambi climatic
Article 37. Mesures entara adaptacion des infraestructures portuàries e entara mitigacion des efèctes deth cambi climatic
1. Era Administracion portuària, en cas que, coordinadament damb era administracion competenta en matèria de cambi climatic, hèsque un diagnostic sus es efèctes deth cambi climatic en sistèma portuari, pòt requerir as gestors des infraestructures portuàries qu’avaloren quini son aguesti efèctes sus era infraestructura, es servicis e es operacions portuàries.
2. Era Administracion portuària, d’acòrd damb era normativa en matèria de cambi climatic, a de requerir as gestors des infraestructures portuàries qu’elabòren estudis tecnics sus eth cambi deth climat maritim e er efècte qu’a sus es infraestructures, es servicis e es operacions portuàries.
3. Se des estudis a qué hè referéncia er apartat 2 se derive eth besonh d’efectuar òbres o actuacions essenciaus entà garantir era seguretat dera infraestructura, es servicis e es operacions non previstes en títol o contracte concessionau originau, eth departament competent en matèria de pòrts n’a d’exigir ara empresa concessionària era execucion, damb eth corresponent reequilibri economic, s’escatz, d’acòrd damb era inversion prevista.
4. En cas qu’era empresa concessionària non hèsque es òbres o actuacions que se considèren essenciaus entara seguretat dera infraestructura, era Administracion portuària a d’extinguir anticipadament eth títol o eth contracte, damb es efèctes establidi pera normativa aplicabla en cada cas.
Capítol III. Títols demaniaus
Seccion prumèra. Normes comunes entara tramitacion, formalizacion, modificacion, unificacion e extincion de títols
Article 38. Procediment d’autrejament
1. Es títols s’autregen a sollicitud dera persona interessada o en vertut deth procediment iniciat d’ofici pera Administracion portuària.
2. Era persona interessada a obtier un títol a d’adreçar, s’escatz, ua sollicitud ara Administracion portuària ena forma establida pera legislacion sus eth procediment administratiu comun, acompanhada dera documentacion que se determine per reglament.
3. En cas d’inici a sollicitud dera persona interessada, eth procediment entà autrejar eth títol abilitant d’autorizacion o de concession s’a de resòlver e notificar ara persona interessada en termini de sies mesi. Er acabament deth termini establit entà dictar e notificar era resolucion exprèssa determine era desestimacion dera peticion.
4. Era Administracion portuària pòt convocar concorsi entà autrejar es títols abilitants.
Article 39. Formalizacion
1. Eth títol s’a de formalizar en document administratiu, en qué an de constar, aumens: 
a) Era identitat e eth domicili dera persona titulara e dera persona que la represente.
b) Er objècte.
c) Era superfícia de domeni public portuari afectada, s’escatz.
d) Es condicions especifiques de prestacion deth servici e es obligacions que cau complir deuant era Administracion.
e) Eth regim economic ath quau demore subjècte.
f) Es assegurances e eth depaus que s’a de constituïr.
g) Es installacions desmontables autorizades, s’escatz.
h) Es òbres e es installacions fixes o non desmontables autorizades, damb referéncia ath projècte respectiu, e eth termini d’inici e finalizacion d’aqueres.
i) Es tarifes o es prètzi maximaus que se pòden percéber deth public e es critèris entà hèr-ne era actualizacion, s’escatz.
j) Era facultat dera persona titulara d’empedir er usatge des bens as usatgèrs que non paguen era tarifa corresponenta, s’escatz.
k) Era facultat de cession dera espleita totau o parciau, formalizada d’acòrd damb era normativa aplicabla.
l) Es facultats de policia que se delèguen ena persona qu’age eth títol corresponent o eth regim de collaboracion enes prètzhèts de seguretat deth pòrt e sauvament, entre d’auti, s’escatz.
m) Eth plan o es plans qu’a d’elaborar preceptivament era persona titulara, includit eth plan de negòci, e eth termini de presentacion ara Administracion portuària.
n) Es condicions de proteccion deth miei ambient.
o) Era assumpcion des despenes de conservacion e mantenença.
p) Eth compromís d’utilizar eth ben segons era sua natura e de liurar-lo en estat en qué se recebe.
q) Eth compromís d’obtencion prealabla des licéncies e es permisi exigidi per d’autes administracions publiques.
r) Era resèrva dera Administracion portuària d’inspeccionar es bens afectadi.
s) Eth termini de vigéncia e es condicions entà ampliar-lo.
t) Es causes d’extincion.
u) Es efèctes dera extincion deth títol.
2. Eth títol produsís, damb caractèr generau, efèctes a compdar dera data de notificacion der autrejament, exceptat qu’ac dispòse autament.
Article 40. Modificacion des títols abilitants
1. Es títols abilitants se pòden modificar enes casi següents: 
a) Se s’an alterat es casi determinants der autrejament.
b) Per fòrça majora.
c) S’ac exigís era sua adeqüacion as plans o es normes corresponents.
d) Per mutuau acòrd entre era Administracion portuària e era persona titulara, tostemp que non compòrte ua alteracion substanciau deth contengut, enes tèrmes que s’establisquen per reglament.
e) S’ei de besonh entà assegurar era corrècta prestacion deth servici.
2. En cas des autorizacions, era modificacion non pòt provocar era division, era agropacion o era segregacion dera superfícia de domeni public que n’a estat objècte.
Article 41. Unificacion des títols abilitants
1. Era persona titulara de dus o mès títols abilitants pòt sollicitar ara Administracion portuària que se li unifiquen en un de solet, tostemp qu’es installacions siguen contigües o siguen junhudes per ua installacion comuna.
2. Era Administracion portuària pòt autorizar era unificacion en cas qu’es títols unificables poguen formar ua unitat d’espleita que compòrte ua melhora ena gestion deth sistèma portuari. Ad aguest efècte, se compren que i pòt auer unitat d’espleita se s’amie a tèrme era madeisha activitat e se se dispòse o se pòt disposar d’elements comuns de besonh entà hèr-ne era espleita corrècta, de manèra qu’era espleita conjunta sigue mès eficienta qu’era espleita independenta.
3. Eth termini deth títol unificat resultant non pòt èster superior ath dera mejana aritmetica des terminis pendenti de cadun des anteriors, ponderat, a critèri dera Administracion portuària, pera sua superfícia, eth volum de negòci e d’inversion pendent d’amortizar, damb era actualizacion corresponenta.
4. Eth procediment s’a de resòlver e notificar ara persona interessada en termini de sies mesi. Er acabament deth termini establit entà dictar e notificar era resolucion exprèssa determine era desestimacion dera peticion.
Article 42. Extincion
1. Eth títol abilitant s’extinguís enes casi següents: 
a) Er acabament deth termini d’autrejament.
b) Era revision d’ofici enes casi establidi legaument.
c) Era revocacion e era caducitat enes casi establidi per aguesta lei.
d) Eth mutuau acòrd entre era Administracion portuària e era persona titulara, que sonque se pòt produsir se non i concor ua auta causa d’extincion imputabla ara persona titulara e tostemp que non i age rasons d’interès public que hèsquen de besonh o convenent era mantenença deth títol.
e) Era desafectacion deth ben de domeni public.
f) Era incapacitat subrevenguda dera persona titulara.
g) Era dissolucion o extincion dera persona juridica o dera entitat sense personalitat juridica que ne sigue titulara.
h) Era desaparicion deth ben o er agotament dera possibilitat de profitament d’aguest.
i) Era renóncia dera persona titulara acceptada pera Administracion portuària, tostemp que non age incidéncia negativa sus eth domeni public o era sua utilizacion e non cause perjudicis a tresaus persones.
j) Era expropriacion forçada deth dret emparat peth títol.
k) Era anullacion per mejan de resolucion judiciau fèrma.
2. Era revocacion deth títol abilitant ei procedent enes casi següents: 
a) Se dificulte eth corrècte desvolopament des operacions portuàries.
b) S’empedís era aucupacion o utilizacion deth domeni public portuari entà d’autes fins d’interès portuari mès gran.
c) Se resulte opausat de manèra subrevenguda ara ordenacion sectoriau e urbanistica dera zòna de servici portuària, a projèctes d’òbres autorizades pera Administracion portuària o a normes juridiques e non ei possible corregir aguesta circonstància per mejan dera modificacion deth títol.
d) Se s’an alterat es casi o es condicions fisiques existentes en moment der autrejament o en casi de fòrça majora quan, en andús casi, non sigue possible modificar eth títol.
3. Eth títol abilitant pòt èster declarat caducat se non s’acomplís quinsevolh des sues condicions essenciaus e, singularament, s’i concorren es circonstàncies següentes: 
a) Er impagament, ena forma e es casi establidi per reglament, des tributs portuaris legaument exigibles.
b) Era declaracion de concors o era declaracion d’insolvéncia en quinsevolh aute procediment.
c) Era non iniciacion, era paralizacion o era non finalizacion des installacions o òbres injustificadament pendent eth termini que se fixe enes condicions deth títol.
d) Era alteracion dera destinacion des bens afectadi.
e) Era manca d’utilizacion, pendent un periòde de tres ans o superior ara mitat deth termini autrejat, s’aguest dusau siguesse inferior, des bens de domeni public, exceptat qu’aubedisque a justa causa.
f) Era modificacion o agraniment des installacions o òbres pendent era vigéncia deth títol, sense era autorizacion prealabla dera Administracion portuària.
g) Era manca de constitucion o de renauiment des assegurances exigibles.
h) Era manca de reposicion, substitucion o complement dera garantia exigibla, damb era requeréncia prealabla dera Administracion portuària.
i) Era aucupacion o utilizacion de superfícia de domeni public non autorizada.
j) Quinsevolh aute incompliment grèu des obligacions establides per aguesta lei o contengudes en títol.
Article 43. Procediment e efèctes dera extincion
1. Era extincion deth títol s’a de hèr de conformitat damb eth procediment que s’establisque per reglament.
2. Era extincion deth títol se produsís tostemp sense perjudici de tresaus persones ne der interès public. Era Administracion portuària pòt imposar es condicions avientes entà evitar aguesti perjudicis. Era persona titulara deth dret demore obligada ath compliment des prescripcions que s’establisquen e que pòden exigir-se d’acòrd damb era normativa generau de procediment administratiu, includida era imposicion de multes coercitives.
3. Extinguit eth títol, era Administracion portuària non assumís cap tipe d’obligacion economica, laborau, de seguretat sociau o fiscau dera persona titulara dera activitat afectada. Era persona interessada a dret a retirar toti es materiaus, installacions, equipes e utisi dera sua proprietat e ara obligacion de hè’c ena forma e eth termini que siguen establidi pera Administracion portuària.
4. Era extincion compòrte era resolucion, des dera madeisha data, des contractes de subministrament d’energia electrica, aigua, gas, telecomunicacions e quinsevolh aute servici o subministrament en hilat.
5. Non ei procedenta cap indemnizacion s’era revocacion o era anullacion deth títol aubedís a causes imputables ara persona interessada.
6. Era extincion deth títol compòrte era reversion ara Administracion portuària des òbres e installacions existentes o qu’agen estat bastides sus eth domeni public e que siguen susceptibles d’espleita futura, segons resulte deth madeish títol e enes tèrmes fixadi per reglament.
Seccion dusau. Garanties entàs autorizacions e concessions demaniaus
Article 44. Garantia provisionau
1. Es persones interessades a utilizar o aucupar eth domeni public portuari an de constituïr deuant era Administracion portuària ua garantia provisionau.
2. Era quantitat dera garantia provisionau ei eth 2% dera valor des òbres e installacions fixes o desmontables qu’era persona interessada age projectat amiar a tèrme sus eth domeni public portuari.
Article 45. Garantia definitiva
1. Enes quinze dies següents ara notificacion der autrejament deth títol abilitant s’a de constituïr un garantia definitiva deuant era Administracion portuària.
2. Era quantitat dera garantia definitiva se fixe en un percentatge plaçat entre eth 5% e eth 30% deth mès naut des valors següentes: 
a) Era dera basa imposabla dera taxa per aucupacion privativa deth domeni public portuari.
b) Era des òbres e installacions fixes o desmontables que s’agen de hèr sus eth domeni public portuari.
3. Se manquen es valors a qué hè referéncia er apartat 2, era quantitat dera garantia definitiva ei fixada pera Administracion portuària, motivadament, en foncion des circonstàncies concorrentes en cada cas. Non se pòden formalizar es títols abilitants sense auer constituït prealablament era garantia definitiva.
4. Era garantia definitiva respon des concèptes següents: 
a) Er impòrt des sancions e multes coercitives imposades ath titular.
b) Er impòrt des tributs portuaris legaument exigibles.
c) Er impòrt des maus e damnatges causadi peth titular sus eth domeni public portuari non corbidi pes assegurances obligatòries.
d) Eth còst de conservacion des òbres, installacions e terrens concedidi.
e) Eth còst d’apariament o deth suslhèuament e era retirada, parciau o totau, des òbres e des installacions fixes o desmontables.
Article 46. Constitucion des garanties
Es garanties provisionaus e definitives s’an de constituïr ena forma establida pera normativa aplicabla ara Administracion dera Generalitat.
Article 47. Devolucion des garanties
1. Era devolucion dera garantia provisionau ei procedenta s’eth sollicitant non resulte finaument titular o se se constituís era garantia definitiva.
2. Era devolucion dera garantia definitiva ei procedenta un còp extinguit eth títol, se non rèsten responsabilitats qu’era garantia age de respóner e tostemp que s’age constituït eth depaus legaument exigible en quantitat sufisenta.
3. En cas de transmission dera concession, non ei procedenta era devolucion o anullacion dera garantia definitiva prestada peth titular anterior enquia que non se tròbe formaument constituïda era deth nau titular.
4. Eth dret ara devolucion des garanties constituïdes prescriu enes tèrmes establidi pera normativa en matèria de finances publiques de Catalonha.
Article 48. Confiscacion des garanties
1. Ei procedenta era confiscacion dera garantia provisionau s’era persona interessada desistís o renóncie injustificadament ara sua sollicitud o proposicion abans der autrejament o era formalizacion deth títol abilitant.
2. Ei procedenta era confiscacion dera garantia definitiva s’eth títol abilitant s’extinguís per caducitat o renóncia.
Seccion tresau. Autorizacion 
Article 49. Objècte dera autorizacion
Era autorizacion ei eth títol administratiu que permet: 
a) Era utilizacion temporau deth domeni public portuari en cas de vaishèths, embarcacions, passatgèrs, veïculs, mercaderies e productes dera pesca.
b) Era aucupacion deth domeni public portuari damb installacions desmontables o damb bens mòbles.
c) Quinsevolh auta forma d’utilizacion o aucupacion deth domeni public portuari que non requerisque òbres ne installacions, mès ena quau concorren circonstàncies especiaus d’intensitat, perilhositat o rendabilitat e era durada dera quau non excedisque es quate ans, de conformitat damb çò que se determine per reglament.
Article 50. Durada e caracteristiques dera autorizacion
1. Era autorizacion demaniau se pòt concedir per un termini non superior a quate ans, damb caractèr improrrogable.
2. Era autorizacion demaniau non ei susceptibla de negòcis juridics per actes entre viui o per causa de mòrt ne d’inscripcion en Registre dera Proprietat.
3. En cas qu’era aucupacion deth domeni public pòrte causa dera prestacion d’un servici portuari especific, eth termini d’aguesta aucupacion a d’èster eth madeish qu’eth que reste dera autorizacion deth servici.
Seccion quatau. Concession demaniau 
Article 51. Objècte dera concession
Era concession ei eth títol administratiu que permet: 
a) Era aucupacion deth domeni public portuari damb òbres o installacions fixes o non desmontables.
b) Quinsevolh auta forma d’utilizacion o aucupacion deth domeni public portuari per un termini superior a quate ans.
Article 52. Durada dera concession
1. Eth termini dera concession ei eth que se determine en títol abilitant corresponent, en qué a de constar era durada e era possibilitat, s’escatz, de prorròga.
2. Eth termini dera concession non pòt excedir es vint-e-cinc ans, exceptat deth cas que s’agen de hèr òbres de singulara importància, cas en eth quau pòt arribar enquias cinquanta ans. En tot cas, ena fixacion deth termini de cada concession s’an de tier en compde era inversion que s’i a de hèr, eth periòde d’amortizacion, eth termini d’execucion des òbres e installacions qu’eth titular concessionau se compromet a hèr-i e er impacte economic previsible sus era espleita portuària.
Article 53. Prorròga deth termini dera concession
1. Eth termini d’ua concession ei improrrogable, a excepcion d’es casi següents:
a) S’en títol d’autrejament s’a previst era possibilitat de prorròga. En tot cas aguesta prorròga s’a de restacar damb era realizacion d’inversions addicionaus.
b) S’en títol d’autrejament non s’a previst era possibilitat de prorròga e, totun, eth titular concessionau s’obligue a efectuar ua inversion remercabla non prevista ena concession originària que, a jutjament dera Administracion portuària, ei d’interès entà melhorar era eficiéncia o era qualitat ambientau des operacions portuàries, tostemp que sigue superiora ath 40% dera valor actualizada dera inversion executada ara empara deth títol concessionau en vigor.
c) S’era concession ei d’interès estrategic o remercable entara Administracion portuària.
2. Es prorrògues possibles d’acòrd damb aguest article an d’èster sollicitades pera persona titulara dera concession, e era Administracion portuària a d’avalorar en tot cas era convenença d’autorizar-les, d’acòrd damb es tèrmes e terminis establidi en títol concessionau, sense qu’en cap de cas era durada dera prorròga excedisque dera mitat deth termini iniciau.
3. Era prorròga dera concession a de comportar era modificacion deth títol concessionau e des canons e es taxes que s’an de satisfèr ara Administracion portuària.
4. En autrejament de quinsevolh tipe de prorròga, era Administracion portuària a d’avalorar era qualitat dera gestion efectuada peth titular concessionau pendent eth temps transcorrut.
Article 54. Autrejament e formalizacion dera concession
1. Er autrejament de concessions sus eth domeni public portuari s’efectue damb caractèr generau en regim de concorréncia. Maugrat açò, eth títol concessionau pòt adjudicar-se sense cap aute tramit enes casi següents: 
a) S’era Administracion portuària convòque un concors e aguest demore desèrt, tostemp que non age transcorrut mès d’un an a compdar dera resolucion que lo declarèc desèrt.
b) S’era superfícia de domeni public afectat non excedís es 100 mètres carradi.
c) Se qui lo sollicite ei ua administracion publica territoriau o institucionau, un consòrci o ua persona juridica de dret privat en capitau que dera quau agen ua participacion majoritària ua o diuèrses administracions publiques o persones juridiques de dret public entar exercici des competéncies pròpries.
d) S’era concession s’adjudique en pagament dera compensacion peth rescat de ua auta concession.
e) S’era concession s’adjudique entà satisfèr ua indemnizacion per maus e damnatges  determinadi de manèra convencionau.
f) S’era concession a per objècte installacions lineares, coma canoades de subministrament, emissaris sosmarins, linhes telefoniques o aerianes, conduccions de gas, entre d’autes, que siguen d’usatge public o profitament generau.
2. Eth document de formalizacion dera concession ei títol sufisent entà inscríuer era concession en Registre dera Proprietat.
3. Era resolucion d’autrejament dera concession a de portar aparelhada era declaracion d’utilitat publica e eth besonh d’aucupacion urgenta des bens e aqueriment de drets corresponents as fins d’expropriacion, d’aucupacion temporau o d’imposicion o modificacion de servituds. Era relacion de bens e drets afectadi d’expropriacion, aucupacion temporau o imposicion de servituds a d’èster sometuda a informacion publica damb caractèr prealable ar autrejament dera concession.
4. Era declaracion d’utilitat publica e eth besonh d’aucupacion s’an de referir tanben as bens e drets comprenudi en replantejament deth projècte e enes modificacions d’òbres que se poguen aprovar posteriorament.
5. Eth titular dera concession a era condicion de persona beneficiària dera expropriacion forçada.
Article 55. Transmission dera concession
1. Era concession se pòt transméter per actes entre viui e per causa de mòrt.
2. Era transmission per actes entre viui per miei d’un negòci juridic o derivat d’un procès de transformacion o succession dera persona titulara ei subjècta ara autorizacion dera Administracion portuària, qu’a de verificar eth compliment des requisits següents: 
a) Qu’eth titular dera concession que transmet sigue ath corrent de totes es obligacions deuant era Administracion portuària.
b) Qu’er aqueridor non sigue subjècte a cap des causes de proïbicion de contractar damb eth sector public establides pera legislacion de contractes deth sector public.
c) Qu’er aqueridor age era solvabilitat economica, financèra e tecnica o professionau exigida en sòn moment ara persona que transmet.
d) Qu’er aqueridor, s’ei ua persona juridica, se dedique a ua activitat que coïncidisque damb er objècte o era destinacion dera concession.
e) Qu’era concession non sigue sometuda a ua causa d’extincion.
f) Qu’eth titular dera concession que la transmet age executat totes es òbres e installacions fixes previstes en títol. En cas que non agen estat executades, era transmission se pòt autorizar s’er aqueridor se compromet a amiar a tèrme aguesta execucion.
g) Qu’age transcorrut aumens ua tresau part deth termini iniciau de vigéncia dera concession.
h) Que non compòrte situacions de domeni en mercat susceptible d’afectar era liura competéncia.
3. Era sollicitud d’autorizacion a d’èster resolvuda en termini d’un mes; er acabament deth termini establit entà dictar e notificar era resolucion determine era desestimacion dera peticion.
4. Un còp autorizada era transmission, er aqueridor se subrògue en toti es drets e obligacions deth titular dera concession e transmetent.
5. En toti es auti casi, era transmission per actes entre viui s’a de comunicar prealablament ara Administracion portuària, que s’i pòt opausar, en termini d’un mes, se considère que pòt afectar era eficacitat dera gestion deth domeni public portuari.
6. En tota transmission per actes entre viui era Administracion portuària pòt exercir es drets de preemcion e retracte. Eth dret de preemcion se pòt exercir en termini de tres mesi, e eth de retracte, en d’un an, es dus a compdar dera comunicacion corresponenta, qu’a d’includir es condicions essenciaus dera transmission.
7. Era transmission per causa de mòrt requerís ua resolucion exprèssa dera Administracion portuària, damb era verificacion prealabla deth compliment pes naui titulars des requisits legaus exigibles. Eth procediment e es efèctes dera transmission per causa de mòrt dera concession s’an de determinar per reglament.
Article 56. Modificacions
1. En cas des concessions, era modificacion pòt èster substanciau o non substanciau. Ei substanciau s’era modificacion afècte bèth un des ahèrs següents: 
a) Er objècte o era destinacion dera concession.
b) Era superfícia de domeni public aucupada en mès d’un 25%.
c) Es òbres e installacions fixes o non desmontables iniciaument autorizades.
d) Eth cambi d’ubicacion dera concession.
e) Era division, agropacion e segregacion dera concession.
2. S’era modificacion dera concession a caractèr substanciau, en procediment s’a d’acordar era dubertura d’un periòde d’informacion publica per un termini non inferior a quinze dies ne superior a un mes.
3. Es modificacions non substanciaus se tramiten d’acòrd damb eth procediment que s’establisque per reglament.
4. Era persona titulara d’ua concession pòt sollicitar ara Administracion portuària que se dividisque en dues o mès concessions, tostemp que se complisquen es requisits següents: 
a) Que se melhore era gestion eficaça deth domeni public portuari.
b) Qu’es naues concessions apartenguen ath madeish titular.
c) Qu’es naues concessions siguen susceptibles de profitament independent.
5. En expedient de division dera concession, es resultants demoren subjèctes ath termini previst en títol iniciau.
6. Eth titular de dues o mès concessions pòt sollicitar ara Administracion portuària que s’acorròpen en ua soleta concession, tostemp que: 
a) Se melhore era gestion eficaça deth domeni public portuari.
b) Siguen complementàries entre se.
c) Siguen fisicament contínues.
7. En expedient d’agropacion des concessions, eth termini dera concession unica ei çò que resulte dera mejana ponderada des terminis que rèste entà finalizar a cadua des acorropades, en foncion des inversions pendentes d’amortizacion e deth volum de negòci de cadua des concessions afectades.
8. Era persona titulara de dues o mès concessions pòt sollicitar ara Administracion portuària era segregacion d’ua part d’ua concession entà annexar-se a ua auta, tostemp que: 
a) Se melhore era gestion eficaça deth domeni public portuari.
b) Siguen fisicament contínues.
c) Non excedisque deth 25% dera superfícia dera concession ara quau s’agrègue.
9. Era part de domeni public segregat demore subjècta ath regim contengut en títol dera concession ara quau s’agrègue.
Article 57. Constitucion de drets reaus
1. Se pòden constituïr drets reaus sus es drets procedenti dera concession, damb era autorizacion prealabla dera Administracion portuària.
2. Era Administracion portuària autorize era constitucion de drets reaus sus es drets procedenti dera concession, tostemp que: 
a) Eth titular dera concession sigue ath corrent des sues obligacions deuant era Administracion portuària.
b) Era concession non sigue sometuda a causa d’extincion.
c) Eth termini de constitucion des drets reaus non excedisque deth que rèste entara extincion dera concession.
d) Es drets reaus agen ua fin analòga o complementària der objècte dera concession.
e) Es condicions dera concession non s’opausen de manèra subrevenguda as determinacions dera ordenacion sectoriau e urbanistica dera zòna de servici portuària.
3. En cas deth dret reau d’ipotèca, sonque s’autorize s’aguesta, ath delà, se constituís coma garantia de prèsti o d’autes formes de credit contractadi pera persona titulara dera concession entà finançar er aqueriment o entara realizacion, modificacion o agraniment des òbres, construccions o installacions de caractèr fix plaçades sus era dependéncia demaniau aucupada. Aguestes ipotèques non se pòden constituïr per un termini superior ath de vigéncia dera concession e s’an d’anullar quan aguesta s’extinguisque.
4. Era Administracion portuària non reconeish era existéncia des drets reaus constituïdi sus es drets procedenti dera concession sense autorizacion prealabla. Ath delà, s’ena escritura de constitucion deth dret reau non cònste era autorizacion dera Administracion portuària, eth registrador dera proprietat n’a de denegar era inscripcion.
Article 58. Caducitat dera concession
Es concessions se pòden declarar caducades pes causes generaus comunes a toti es títols e, ath delà: 
a) S’eth titular encor de manèra subrevenguda en bèra ua des causes de proïbicion de contractar damb eth sector public establides pera legislacion de contractes deth sector public.
b) Se, per causa imputabla ath titular e de manèra injustificada, es òbres o installacions fixes non son acabades laguens deth termini que se fixe enes condicions deth títol.
c) En cas de transmission per actes entre viui dera concession sense era autorizacion prealabla dera Administracion portuària o era notificacion prealabla ad aguesta administracion.
d) En cas de constitucion de drets reaus sus era concession sense era autorizacion prealabla dera Administracion portuària.
e) Pera manca o impossibilitat de formalizar era concession per causa imputabla ara persona interessada, damb era requeréncia fehasenta prealabla.
Article 59. Rescat dera concession
1. Era Administracion portuària pòt acordar era extincion anticipada dera concession per mejan deth rescat.
2. En cas a qué hè referéncia er apartat 1, s’a d’indemnizar era persona titulara e d’auti titulars de drets reaus que non siguen eth d’ipotèca dera concession peth perjudici materiau derivat dera extincion anticipada. Es drets des persones o entitats creditores damb era sua garantia inscrita en Registre dera Proprietat ena data deth rescat an d’èster prenudi en consideracion entà determinar er impòrt e es eventuaus receptors dera indemnizacion.
Article 60. Valor deth rescat
1. Era Administracion portuària e es titulars dera concession pòden convier era valor deth rescat.
2. A manca d’acòrd, era valor deth rescat a d’èster fixada pera Administracion portuària en tot seguir es critèris següents: 
a) Era valor des òbres, es terrens e es installacions rescatades qu’agen estat aquerides o bastides peth titular concessionau ara empara deth títol concessionau, sense includir en cap de cas es òbres e installacions que non figuren en títol o non agen estat autorizades prealablament pera Administracion portuària.
b) Era pèrta de beneficis dera activitat que sigue imputabla ath rescat pendent eth periòde pendent de complir, damb un maxim de tres annualitats.
3. Eth pagament dera valor de rescat se pòt hèr en sòs, per miei der autrejament de ua auta concession o, en cas que siguesse de besohn un rescat parciau, per miei d’ua modificacion des condicions dera concession.
Seccion cincau. Licéncia portuària entà activitats economiques e comunicacion
Article 61. Activitats economiques enes infraestructures portuàries
1. Er exercici d’activitats economiques enes infraestructures portuàries gestionades pera Administracion portuària que compòrten, de manèra non permanenta, eth profitament o er usatge intensiu deth domeni public, o ben obtier-ne un rendiment, ei sometut a licéncia prealabla e ara obligacion d’obtier eth títol abilitant municipau que correspone.
2. Es activitats economiques a qué hè referéncia er apartat 1, qu’an d’auer un interès portuari, se pòden exercir, damb caractèr generau, en regim de competéncia reau e efectiva per persona fisica o juridica o per entitat sense personalitat juridica que complisque es requisits establidi pera legislacion aplicabla, exceptat que, a critèri dera Administracion portuària, e sus era basa dera intensitat dera utilizacion deth domeni public portuari, s’age de determinar eth nombre d’operadors que les pòden exercir.
Article 62. Situacions juridiques particulares e responsabilitat
1. Es licéncies s’autregen sense perjudici de tresaus persones, e damb abstraccion des auti permisi, licéncies, autorizacions o concessions qu’eth sollicitant age de besonh entà exercir era activitat.
2. Non se pòt invocar er autrejament d’ua licéncia entà excludir o amendrir era responsabilitat civila, penau o administrativa en qué agen encorrut es persones beneficiàries en exercici des sues activitats.
Article 63. Contròl dera activitat
1. Non se pòden autrejar licéncies que s’opausen as determinacions contengudes en plan director urbanistic portuari o en quinsevolh aute esturment de planejament territoriau e urbanistic aplicable.
2. Se, pera aprobacion d’ua disposicion de caractèr generau, se modifiquen es condicions entar exercici dera activitat amiada a tèrme, eth titular dera licéncia a d’adaptar era activitat as naues condicions.
Article 64. Autrejament dera licéncia
1. Era licéncia s’autrege a sollicitud dera persona interessada. Aguesta sollicitud a d’anar acompanhada dera documentacion que se determine per reglament.
2. Era sollicitud a d’èster resolvuda en termini de tres mesi. Er acabament deth termini establit sense que s’age dictat e notificat era resolucion exprèssa determine era estimacion dera sollicitud e er autrejament dera licéncia.
3. Era licéncia s’a de formalizar en document administratiu. En aguest document an de constar-i, aumens: 
a) Era identitat dera persona interessada e eth domicili.
b) Er objècte dera activitat que se preten exercir.
c) Eth lòc de realizacion dera activitat.
d) Eth termini d’autrejament.
e) Es tributs portuaris exigibles.
f) Es assegurances que s’an de constituïr.
g) Es condicions e es mejans entà garantir era seguretat e era qualitat ambientau dera activitat.
h) Er orari d’exercici dera activitat.
i) Era informacion que s’a de provedir periodicament a Pòrts dera Generalitat.
j) Es recorsi umans e es mejans materiaus de besonh entar exercici dera activitat.
k) Es causes d’extincion.
l) D’autes condicions que siguen rasonables e proporcionades en foncion deth tipe d’activitat que preten exercir era persona interessada.
Article 65. Termini e renauiment de licéncia
1. Eth periòde de vigéncia dera licéncia ei de cinc ans coma maxim, que pòt èster alongat, excepcionaument, enquia dètz ans en cas qu’era activitat pera quau se sollicite compòrte ua inversion era importància dera quau ne justifique er agraniment.
2. Eth renauiment dera licéncia s’a de sollicitar un mes abans dera data d’expiracion deth termini de vigéncia. Era sollicitud a d’èster resolvuda en termini d’un mes d’ençà qu’age entrada en registre der organ competent entà resòlver. Er acabament deth termini establit sense que s’age dictat e notificat era resolucion exprèssa determine era obtencion deth renauiment.
Article 66. Modificacion e transmission dera licéncia
1. Era licéncia pòt modificar-se enes casi establidi per article 40.
2. Era licéncia ei transmissibla per actes entre viui e per causa de mòrt, damb era comunicacion prealabla ara Administracion portuària. Aguesta comunicacion s’a de hèr damb ua anticipacion minima d’un mes a compdar dera data d’efectivitat dera transmission o, s’escatz, dempús deth decès. Maugrat açò, era Administracion portuària pòt opausar-se ara transmission dera licéncia enes casi següents: 
a) S’eth titular dera activitat non ei ath corrent des sues obligacions damb era Administracion portuària.
b) S’era licéncia ei sometuda a ua causa d’extincion.
c) Se non a transcorrut aumens un an des dera data d’autrejament dera licéncia, exceptat deth cas de decès deth titular.
d) S’aqueth a qui se cedís non complís es requisits exigidi entar exercici dera activitat ena zòna de servici.
3. Se non se n’a era autorizacion, es subjèctes qu’intervenguen ena transmission son responsables solidaris des damnatges que poguen derivar-se’n.
Article 67. Extincion e caducitat dera licéncia
1. Son causes d’extincion dera licéncia es indicades per article 42.1.a, b, c, d, h e k.
2. Son causes de caducitat dera licéncia, ath delà des establides per article 42.3.a, b, g, h e j, es següentes: 
a) Era manca d’exercici dera activitat o era interrupcion injustificada d’aguesta pendent un periòde superior ath que determine era licéncia.
b) Er incompliment grèu des condicions establides pera licéncia.
3. Eth procediment entà declarar era extincion d’ua licéncia s’a de tramitar en termini de sies mesi. S’eth procediment ei iniciat pera Administracion portuària, er acabament deth termini establit sense que s’age dictat e notificat era resolucion exprèssa ne determine era caducitat. S’eth procediment s’inície a peticion dera persona interessada, er acabament deth termini sense que s’age dictat e notificat era resolucion exprèssa determine era desestimacion dera peticion.
Article 68. Comunicacion
1. Er exercici d’activitats enes espacis portuaris que non compòrten activitat economica ne un usatge intensiu deth domeni public demore subjècte a comunicacion prealabla, sense perjudici dera obligacion d’obtier eth títol abilitant municipau qu’exigisque era legislacion sectoriau.
2. Era comunicacion s’a de presentar ara Administracion portuària dètz dies abans der inici dera activitat. Er exercici dera activitat demore condicionat ara sua compatibilitat damb es servicis portuaris que se vòlen prestar, era operativa deth pòrt e era disponibilitat dera zòna de servici afectada.
3. Era soma de jornades dera activitat non pòt excedir un totau de quinze dies.
Capítol IV. Contractes administratius entara construccion e gestion portuària
Article 69. Regim juridic des contractes
1. Era preparacion, era adjudicacion, eth compliment, es efèctes e era extincion des contractes se regissen fondamentaument pera normativa de contractes deth sector public, damb es especialitats establides per aguesta lei e es sues normes de desplegament, e pes precèptes dera Lei 3/2007, deth 4 de junhsèga, dera òbra publica, que i siguen aplicables. Se i a transferéncia ara empresa deth risc operacionau ena espleita des òbres o des servicis, eth contracte s’a de qualificar coma de concession.
2. Es contractes entara construccion e era gestion portuària faculten era empresa contractista entà aucupar eth domeni public que resulte de besonh entà executar-les, enes tèrmes d’aguesta lei en matèria deth regim economic e d’utilizacion deth domeni public portuari.
Article 70. Termini
1. Eth termini de durada des contractes de concession entara construccion d’òbra portuària ei eth que fixe eth plec de clausules administratives particulares, sense que pogue excedir eth que sigue rasonablament de besonh pr’amor qu’era empresa concessionària recupère es inversions, damb un maxim de quaranta ans.
2. Eth termini des contractes de concession de servicis des infraestructures portuàries ei eth que fixe eth plec de clausules administratives particulares, sense que pogue excedir eth que sigue rasonablament de besonh pr’amor qu’era empresa concessionària recupère es inversions, damb era durada maximau següenta: 
a) Quaranta ans, enes contractes qu’includisquen era execucion d’òbres e era espleita deth servici public.
b) Vint-e-cinc ans, enes contractes d’espleita deth servici public.
3. Es terminis establidi per aguest article se comprenen sense perjudici des que fixe en cada moment era normativa en matèria de contractacion publica.
Article 71. Prorròga
1. Eth termini des contractes a qué hè referéncia er article 70 se pòt prorrogar enes casi següents: 
a) S’en títol d’autrejament s’a previst exprèssament era possibilitat de prorròga restacada ara realizacion d’inversions addicionaus.
b) Per resolucion dera Administracion portuària autrejada a peticion deth contractista, tostemp qu’aguest hèsque ua inversion remercabla non prevista en contracte originari e que, amassa: 
1r. Sigue superior ath 20% dera valor actualizada dera inversion que sigue obligat a executar en compliment dera concession.
2au. Sigue d’interès entara Administracion portuària entà melhorar era eficiéncia o era qualitat ambientau des operacions portuàries, e atau se justifique rasonadament ena resolucion que l’autorize.
c) Se constituís ua mesura entath restabliment der equilibri economic deth contracte, enes tèrmes e condicions establides pera normativa de contractes deth sector public.
2. Es prorrògues a qué hè referéncia er apartat 1.a e b requerissen era peticion deth titular deth contracte. Era Administracion portuària a d’avalorar en tot cas era convenença d’autorizar-les d’acòrd damb es tèrmes e terminis establidi en títol concessionau e era normativa de contractes deth sector public, sense qu’en cap de cas era durada pogue excedir dera mitat deth termini iniciau.
3. Eth Govèrn, atengudes circonstàncies d’interès public e per miei deth departament competent en matèria portuària, pòt instar as titulars des contractes a hèr es inversions de besonh entà amiar a tèrme es actuacions previstes en Plan de pòrts, e tanben es òbres de besonh d’adaptacion ath cambi climatic o mesures correctritzes d’impacte ambientau o d’autes accions estrategiques non previstes en títol concessionau. Era modificacion deth títol concessionau pòt comportar era prorròga deth sòn termini enquia arténher er equilibri economic deth contracte. En aguest cas, era manca d’acceptacion deth titular concessionau faculte era Administracion portuària entà instar ara extincion dera concession per rasons d’interès public.
4. Era prorròga dera concession a de comportar era modificacion deth títol concessionau e des canons e taxes que cau satisfèr ara Administracion portuària.
5. Entar establiment de toti es casi de prorròga, era Administracion portuària a d’avalorar era qualitat dera gestion deth titular concessionau.
Article 72. Preparacion, adjudicacion e formalizacion deth contracte de concession d’òbres publiques portuàries
1. En cas dera concession d’òbra publica portuària, er estudi de viabilitat o, s’escatz, de viabilitat economica e financèra a de contier, en tot cas, es donades, es analisis, es informes o es estudis que siguen procedenti sus es punts següents: 
a) Justificacion dera demanda e aufèrta de punts d’amarratge en lòc que se preten bastir era òbra publica.
b) Estudi de dinamica deth litorau, s’era òbra publica s’a de bastir ena mar o ena zòna maritimoterrèstre, concernenta era unitat fisiografica costèra corresponenta, e des efèctes des actuacions previstes.
c) Adeqüacion ath plan de pòrts.
d) Compliment de totes es garanties ambientaus e climatiques, en tot compréner eth pòrt coma un element mès laguens der ecosistèma costèr.
2. Es òbres publiques portuàries que se bastisquen per mejan deth contracte de concession, includides es zònes complementàries d’espleita comerciau, an d’observar es disposicions normatives que siguen aplicables en matèria de supression de barrères arquitectoniques e promocion dera accessibilitat, de manèra que se n’assegure er usatge en condicions de comoditat e seguretat entàs persones damb discapacitacion e persones granes damb problèmes de mobilitat o comunicacion.
3. Eth document administratiu ei títol sufisent entà inscríuer era concession en Registre dera Proprietat. Eth titular concessionau a d’inscríuer eth títol en Registre dera Proprietat en termini de dus mesi a compdar dera data dera formalizacion.
Article 73. Unificacion de contractes
1. Es concessions d’òbra publica o entara gestion portuària son unificables, s’er interès public atau ac justifique, d’ofici o a instància deth titular.
2. Eth titular de dues o mès concessions d’òbra publica o entara gestion portuària pòt sollicitar ara Administracion portuària que s’unifiquen en ua soleta concession tostemp que se tracte de concessions contigües, o que siguen junhudes per ua installacion comuna.
3. Era Administracion portuària pòt autorizar era unificacion en cas qu’es concessions que se preten unificar poguen formar ua unitat d’espleita que compòrte ua melhora ena gestion deth sistèma portuari. Ad aguest efècte, se compren qu’i pòt auer unitat d’espleita s’es concessions amien a tèrme era madeisha activitat, e dispòsen o pòden disposar d’elements comuns de besonh entara espleita corrècta, de manèra qu’era espleita conjunta sigue mès eficienta qu’era espleita independenta de cadua d’aguestes.
4. Eth termini dera concession unificada non pòt èster superior ath resultant dera mejana des terminis pendenti de cadua d’eres, ponderat, a critèri dera Administracion portuària, pera superfícia, eth volum de negòci e d’inversion pendenta d’amortizar, damb era actualizacion corresponenta.
5. En cas qu’era sollicitud d’unificacion se formule damb motiu dera realizacion d’ua inversion remercabla d’acòrd damb er article 71, eth termini dera concession unificada l’a de determinar motivadament era Administracion portuària en foncion dera superfícia, deth volum de negòci, era inversion pendenta d’amortizar, damb era actualizacion corresponenta, e era inversion prevista en infraestructura e melhora de servici qu’acompanhe era sollicitud d’unificacion.
Article 74. Cession des contractes e constitucion de drets reaus
1. Es drets e obligacions derivadi deth contracte se pòden cedir a tresaus persones ena forma e es tèrmes establidi legaument. S’era cession pretenuda complís es requisits exigibles, era Administracion portuària pòt exercir es drets de preemcion e retracte, enes madeishi terminis que fixe aguesta lei entara concession demaniau.
2. Es persones titulares de concessions pòden constituïr drets reaus de garantia des obligacions derivades deth contracte.
Capítol V. Regulacion ambientau 
Seccion prumèra. Disposicion comuna
Article 75. Proteccion ambientau deth domeni public
1. Era Administracion portuària a de velhar pera minimizacion der impacte ambientau dera activitat e era sostenibilitat deth sistèma portuari. Ad aguest efècte, a d’aplicar critèris de prevencion, contròl e luta contra era contaminacion, d’estauviament de recorsi, de proteccion der entorn, de reduccion e reciclatge de residus, d’educacion ambientau e de promocion de sistèmes de gestion ambientau enes sues installacions e es diferenti airaus dera activitat, e tanben d’adaptacion ath cambi climatic.
2. Cau, damb caractèr obligatòri, presentar amassa damb era documentacion exigida entar autrejament deth títol corresponent, un programa de proteccion ambientau deth domeni public damb eth contengut e era tramitacion que siguen fixadi per reglament, qu’en tot cas a d’includir es mesures entara proteccion dera qualitat des aigües e deth hons deth domeni public portuari, sense perjudici dera intervencion integrau dera Administracion ambientau laguens deth procediment d’autrejament de licéncia ambientau d’activitat.
3. Cau, damb caractèr obligatòri, hèr ua avaloracion ambientau estrategica de cadua des naues activitats portuàries damb potenciau contaminant, que ne quantifique er aument d’emissions, damb era fin d’autorizar-les o non en foncion des afectacions en ua zòna d’especiau proteccion der ambient atmosferic e dera qualitat der aire des poblacions des zònes vesies ath pòrt.
Seccion dusau. Dragatges en domeni public portuari 
Article 76. Autorizacion de dragatge
1. Era execucion d’òbres de dragatge e er abocament des productes de dragatge en domeni public portuari a sollicitud dera persona interessada son sometudi a ua avaloracion ambientau estrategica e ara autorizacion dera Administracion portuària enes tèrmes e es condicions que s’establisquen per reglament.
2. Eth materiau dragat s’a de tornar ara dinamica litorau s’es sues caracteristiques fisiques, quimiques e biologiques ac permeten. En quinsevolh cas, era disposicion finau deth materiau requerís era autorizacion der organ administratiu competent per rason dera sua destinacion, damb er informe preceptiu prealable des municipis afectadi e dera Administracion maritima.
Seccion tresau. Abocament en domeni public portuari 
Article 77. Proïbicion d’abocaments
1. Demoren proïbidi es abocaments o emissions contaminants, solids, liquids o gasosi, en domeni public portuari.
2. Non an era consideracion d’abocament es rèbles damb materiaus e es depòsits entara execucion d’òbres portuàries.
3. Era Administracion portuària a de dictar ordes especifiques pr’amor qu’es responsables d’un abocament non autorizat ne hèsquen era recuelhuda o neteja.
4. Es titulars de vaishèths e embarcacions, includidi es crotzaires, damb sistèmes de propulsion o de mantenença que poguen afectar era qualitat der aire an d’adoptar mesures tecniques e d’operacion entà redusir es emissions de gasi e particules contaminantes.
5. Era Administracion portuària, en encastre des sues competéncies, a d’ordenar era suspension des activitats que donguen origina a abocaments non autorizadi, sense perjudici dera responsabilitat civila, penau o administrativa en qué poguen encórrer es causants.
6. Damb caractèr prealable ar autrejament deth títol administratiu abilitant entara utilizacion o aucupacion deth domeni public portuari, a de demorar garantit eth sistèma d’eliminacion d’aigües residuaus, d’acòrd damb es disposicions aplicables entar abocament d’aguesti tipes d’aigües.
7. Era Administracion portuària exercís es competéncies relatives ad aguest article, sense perjudici des que, d’acòrd damb era normativa sectoriau, corresponen a d’autes administracions, damb es quaus s’a de coordinar enes tèrmes que s’establisquen per reglament. En quinsevolh cas, a de méter en coneishença der ajuntament deth municipi en qué sigue plaçat eth pòrt totes es actuacions qu’amie a tèrme.
Article 78. Mejans entara prevencion e era luta contra era contaminacion
1. Es pòrts dera Generalitat an de complir era legislacion aplicabla en matèria de cambi climatic en çò que hè ara prevencion e era luta contra era contaminacion.
2. Toti es que dispòsen d’un títol abilitant entà amiar a tèrme activitats en domeni public portuari an de compdar damb mejans sufisents entara prevencion e era luta contra era contaminacion accidentau, enes condicions establides pera Administracion portuària enes títols abilitants autrejadi.
Article 79. Mejans entà previer e regular es emissions de vaishèths
1. Es pòrts de titularitat dera Generalitat an d’auer ua regulacion obligatòria que limite, contròle e sancione es emissions des vaishèths, d’acòrd damb era Directiva 2012/33/UE e era Directiva 2008/50/CE deth Parlament Europèu e deth Conselh.
2. Es pòrts de titularitat dera Generalitat an d’auer ua regulacion obligatòria que limite e contròle eth contengut de sofre des combustibles d’usatge maritim en un 0,1%, e que ne sancione er incompliment.
Seccion quatau. Residus en domeni public portuari
Article 80. Installacions portuàries receptores e plans de recepcion e manipulacion de residus
1. Es pòrts e es installacions maritimes menores an d’èster dotadi d’installacions avientes entara recepcion des residus generadi pes vaishèths e es embarcacions e des residus de carga, d’acòrd damb çò qu’establís era legislacion sectoriau.
2. Correspon ara Administracion portuària, a prepausa dera entitat gestora portuària, aprovar, modificar e revisar eth plan de recepcion e manipulacion des residus, en tot auer coma referéncia es linhes estrategiques e es objectius de gestion de residus aprovadi pera Generalitat.
3. Es titulars abilitadi an d’adoptar totes es mesures de proteccion ambientau establides pera legislacion sectoriau aplicabla en foncion dera espleita.
4. Es proprietaris de vaishèths e embarcacions an de liurar es residus que poguen generar enes tèrmes qu’age establit qui gestione eth servici de recepcion de residus.
Article 81. Installacions especiaus
1. Es rafineries de petròli, es fabriques quimiques e petroquimiques, es installacions entad emmagazinatge e distribucion de productes quimics e petroquimics, es installacions entath provediment de combustibles, e tanben talhèrs navaus e es installacions d’apariament navau o de despeçatge, plaçades ena zòna de servici portuari, sense perjudici de çò que dispòse er article 80, an de disposar d’installacions entara recepcion e eth tractament des residus de carga des vaishèths damb destinacion ad aguestes installacions, e des aigües de neteja de cales, de lest o de sentines.
2. Eth sistèma portuari a de disposar d’installacions avientes entara gestion des residus de carga des vaishèths e des aigües de neteja de cales, de lest o de sentines.
3. Era disponibilitat des installacions a d’èster exigida pera Administracion portuària entà autorizar-i eth foncionament des activitats a qué hè referéncia er apartat 1.
Seccion cincau. Bronits e emissions ara atmosfèra en domeni public portuari
Article 82. Prevencion e contròl dera contaminacion atmosferica e acostica
1. Era zòna de servici portuari a era consideracion d’infraestructura de transpòrt en çò que hè ara prevision d’emissions acostiques. Enes procediments d’elaboracion, aprobacion e revision des mapes de bronit, de delimitacion des zònes de servitud acostica, des plans d’accion en matèria de contaminacion acostica, d’ordenances municipaus sus eth bronit e, en generau, d’actes e disposicions en matèria de contaminacion acostica qu’afècten es infraestructures portuàries de competéncia dera Generalitat, o s’i referisquen, cau sollicitar un informe ara Administracion portuària.
2. Enes operacions de carga, descarga, manipulacion e emmagazinatge d’idrocarburs, de materiaus e productes solids pulverulents e d’auti productes que poguen afectar era qualitat der aire, es empreses abilitades an d’adoptar es mesures tecniques de prevencion avientes e es mesures especifiques que s’establisquen per reglament.
3. En hilat portuari de Catalonha s’a d’avalorar era contaminacion acostica sosmarina e s’an d’adoptar mesures entà redusir-la, atenguda era importància dera zòna coma corredor de cetacis.
Seccion siesau. Solèrs e hons marins contaminadi en domeni public portuari
Article 83. Mesures entà previer era contaminacion des terrens e es hons marins de domeni public portuari
1. Era Administracion portuària a d’includir, s’escatz, enes títols abilitants entara utilizacion o era aucupacion deth domeni public portuari condicions especifiques que compòrten era adopcion de mesures destinades a previer era contaminacion des terrens e es hons marins plaçadi ena zòna de servici portuària, includida era emission d’informes de caractèr preliminar e periodics de situacion.
2. Era declaracion d’un solèr o hons marin coma contaminat obligue eth subjècte responsable a amiar a tèrme es actuacions de besonh entà hèr-ne era recuperacion ambientau enes tèrmes e terminis determinadi per organ competent dera Generalitat o era Administracion portuària, segons es casi.
3. Era Administracion portuària a d’iniciar un procès sancionador contra es responsables de procèssi de contaminacion.
Seccion setau. Transvasament de sable
Article 84. Actuacions de transvasament de sable e de conservacion dera còsta
1. Era Administracion portuària a de promòir era minimizacion des efèctes des infraestructures portuàries sus es plages e eth transpòrt de sediments, en marc dera gestion integrada deth litorau e deth conjunt d’agents que i actuen.
2. Correspon ara Administracion portuària, enes tèrmes que s’establisquen per reglament, era autorizacion e eth contròl des operacions de gestion de sediments litoraus der entorn portuari e des sòns transvasaments, includidi es dragatges de mantenença des boques per efècte dera dinamica litorau qu’efectuen es titulars dera gestion des infraestructures portuàries d’acòrd damb es corresponents títols concessionaus e contractuaus. Ena tramitacion d’aguestes actuacions a de garantir era coordinacion damb es ajuntaments des municipis afectadi e damb era rèsta d’administracions actuantes en litorau, e a d’incorporar un informe prealable tant der ajuntament deth municipi en qué ei plaçat eth pòrt coma, s’escatz, des ajuntaments des municipis des plages afectades.
3. Era Administracion portuària pòt impulsar actuacions de mantenença de plages e proteccion des trams de còsta en entorn portuari, complementàries o substitutives deth transvasament de sable, que n’incrementen era efectivitat.
Capítol VI. Domeni public portuari e seguretat
Seccion prumèra. Proteccion civila e mercaderies perilhoses 
Article 85. Plan d’autoproteccion portuari
1. Es pòrts e es installacions maritimes menores de competéncia dera Generalitat an d’èster provedidi d’un plan d’autoproteccion, ena forma establida pera legislacion sus proteccion civila.
2. Independentament deth compliment de besonh dera normativa en matèria de proteccion civila e seguretat des persones, era autoritat portuària a d’establir mecanismes d’informacion, coordinacion e cooperacion mutuau damb er ajuntament deth municipi en qué ei plaçat eth pòrt.
Article 86. Situacions excepcionaus
1. En cas de tempèsta, risc grèu, catastròfa o desastre public o quinsevolh aute estat de besonh, urgéncia o concorréncia de situacions anomales o excepcionaus, era Administracion portuària pòt disposar, immediatament e sense tramitacion ne indemnizacion prealabla, deth domeni public aucupat e des òbres e installacions concedides o autorizades, ena mesura qu’ac jutge de besonh entara proteccion e era seguretat des persones e es bens afectadi, sense perjudici dera aplicacion dera normativa de proteccion civila.
2. Era Administracion portuària pòt barrar temporaument eth domeni public ar usatge public o privatiu s’es circonstàncies atau ac aconselhen, entà evitar risqui entara vida, era integritat fisica o era seguretat des usatgèrs, o en d’autes situacions anomales o excepcionaus.
Article 87. Mercaderies perilhoses
1. Correspon ara Administracion portuària controlar eth compliment dera normativa sus admission, manipulacion e emmagazinatge de mercaderies perilhoses enes pòrts e es installacions maritimes menores, en regim de coordinacion e cooperacion damb era rèsta d’autoritats competentes ena matèria.
2. Enes operacions de manipulacion, emmagazinatge e transpòrt intèrn de mercaderies perilhoses, s’a de disposar d’un estudi de seguretat, d’un plan d’emergéncia interior e d’un plan d’emergéncia exterior ena forma establida pera legislacion sectoriau. Atau madeish, s’a de disposar d’un centre de contròl d’emergéncies damb es foncions, era organizacion e er equipament qu’establís era legislacion sectoriau.
Seccion dusau. Proteccion portuària 
Article 88. Proteccion portuària
1. Correspon ara Administracion portuària, sense perjudici de çò que dispòse era normativa en matèria de proteccion des infraestructures critiques: 
a) Exercir es foncions d’autoritat de proteccion portuària, ena forma establida pera legislacion sectoriau sus melhora dera proteccion portuària.
b) Efectuar e aprovar es avaloracions de proteccion portuària, e aprovar, modificar o revisar es plans de proteccion portuària, damb er informe prealable e vinculant deth departament competent en matèria de seguretat.
c) Nomentar es oficiaus de proteccion portuària.
d) Coordinar, executar e supervisar era aplicacion des mesures establides pera legislacion sus melhora dera proteccion des vaishèths e es installacions portuàries deuant era menaça d’actes illiciti deliberadi, sense perjudici des competéncies dera Policia dera Generalitat - Mossos d’Esquadra e d’auti organs des administracions publiques, e des responsabilitats en aguesta matèria que corresponen as usatgèrs e as concessionaris.
2. Era autoritat de proteccion portuària a de constituïr, entà cadun des pòrts que gestione, un comitè consultatiu de proteccion deth pòrt damb er objectiu de balhar assessorament en desvolopament des procediments o es directritzes tendenti ara melhora dera implantacion des mesures de proteccion deth pòrt, de conformitat damb es normes organizatives qu’apròve era Generalitat. Era Policia dera Generalitat - Mossos d’Esquadra n’a de hèr part, atengudes es foncions de policia integrau, includides era proteccion e era custòdia qu’exercís enes infraestructures deth sistèma portuari, coma tanben era policia locau deth municipi a on se tròbe plaçat eth pòrt, d’acòrd damb es competéncies que li reconeish era legislacion reguladora des policies locaus.
3. Era autoritat de proteccion portuària a de denegar era entrada a tot vaishèth que non provedisque era informacion sus proteccion establida pera legislacion sectoriau, exceptat s’eth vaishèth n’ei exempt per resolucion der organ administratiu competent.
Títol IV. Servicis en sistèma portuari 
Capítol I. Servicis portuaris
Article 89. Concèpte, classes e regim juridic des servicis portuaris
1. Son servicis portuaris es prestacions que s’aufrissen ath public entà satisfèr es besonhs maritims e portuàries minims entà un foncionament avient.
2. Es servicis portuaris se classifiquen en generaus e especifics.
3. Es servicis portuaris generaus son de titularitat publica e comprenen es operacions següentes: 
a) Era inspeccion, era ordenacion e eth contròl deth trafic de vaishèths, mercaderies, persones, bagatges, veïculs e conductors ena zòna de servici.
b) Era conservacion e era mantenença des aigües, es infraestructures e es superestructures portuàries dera zòna de servici.
c) Era seguretat e era susvelhança des espacis comuns dera zòna de servici, e tanben era prevencion d’incendis e era prevencion e eth contròl d’emergéncies ena zòna, sense perjudici des competéncies que corresponen a d’autes administracions publiques.
d) Era installacion e era mantenença de senhaus, balises e d’autes ajudes ara navegacion que servisquen d’aproximacion e accès deth vaishèth o es embarcacions ath pòrt, e tanben eth sòn abalisament interior.
e) Era neteja des aigües e des espacis terrèstres comuns dera zòna de servici e er enluminat des espacis comuns d’aguesta madeisha zòna.
f) Era recuelhuda de residus ena zòna de servicis, sense perjudici des competéncies d’autes administracions publiques.
g) Era metuda a disposicion der usatgèr der usatge d’ua rampa entath lançament e era recuelhuda des embarcacions, en foncion dera disponibilitat.
4. Es servicis portuaris especifics son d’interès generau e comprenen es operacions següentes: 
a) Eth pilotatge.
b) Er amarratge e desamarratge de vaishèths e embarcacions quan sigue preceptiu.
c) Eth remorcatge portuari.
d) Era recepcion des residus generadi per vaishèths e embarcacions e de residus de carga, d’acòrd damb çò qu’establissen es articles 80 e 101.
e) Era carga, era estiba, era descarga, era desestiba e eth transbordament de mercaderies.
5. Es servicis portuaris, en tant que son destinadi a satisfèr er interès generau, son d’utilizacion generau, exceptat deth cas qu’en títol s’i establisque un usatge restringit.
Capítol II. Servicis portuaris generaus
Article 90. Prestacion des servicis portuaris generaus
1. Enes pòrts e es installacions portuàries gestionadi dirèctament pera Administracion portuària, es servicis portuaris generaus an d’èster balhadi preferentament damb es recorsi personaus e materiaus pròpris, sense perjudici que poguen èster objècte de contractacion enes tèrmes establidi pera normativa en vigor.
2. Era Administracion portuària, sense perjudici der apartat 1, pòt encargar era realizacion de bèth servici portuari generau a d’auti organs o entitats dera Generalitat o a d’autes administracions publiques, per rasons d’eficacitat o se non possedís es mejans tecnics idonèus entà acomplir-les, tostemp que non agen per objècte cap des contractes subjèctes ara normativa sus contractacion publica.
3. Enes pòrts e es installacions portuàries gestionadi indirèctament, era prestacion des servicis portuaris generaus ei responsabilitat dera persona o entitat gestora ena forma especificada en títol abilitant, era quau pòt contractar aguesti servicis a un tresau, enes tèrmes establidi pera normativa en vigor.
Capítol III. Servicis portuaris especifics
Article 91. Prestacion des servicis portuaris especifics
1. Enes installacions portuàries gestionades dirèctament pera Administracion portuària, es servicis portuaris especifics an d’èster prestadi per persones fisiques o juridiques o per entitats sense personalitat juridica per mejan der autrejament dera autorizacion corresponenta, que permet qu’er autorizat cedisque era prestacion d’aguesti servicis a un tresau, enes tèrmes establidi pera normativa aplicabla.
2. Era autorizacion destinada ara gestion deth servici portuari especific a ua durada iniciau maximau de cinc ans. S’eth termini iniciau siguesse insufisent entà amortizar era inversion economica prevista, era Administracion portuària pòt ampliar aguest termini ena forma e damb era durada establides per reglament.
3. Es servicis portuaris especifics pòden èster balhadi dirèctament pera Administracion portuària o ben mejançant encomana ena forma establida entàs de caractèr generau, se non i a persones fisiques o juridiques interessades a balhar eth servici deth quau se tracte o se circonstàncies subrevengudes n’exigissen era prestacion.
Article 92. Libertat d’accès e proïbicion de monopòli
1. Se reconeish era libertat d’accès ara prestacion des servicis portuaris especifics a quinsevolh persona fisica o juridica o entitat sense personalitat juridica que complisque es requisits establidi pera normativa aplicabla.
2. Es autorizacions qu’autrege era Administracion portuària entara prestacion des servicis portuaris especifics an caractèr reglat e non autregen dret ara realizacion deth servici en regim d’exclusiva o monopòli. Eth nombre maximau de prestadors de servici se pòt limitar per rasons de disponibilitat d’espacis e capacitat des installacions, per seguretat o per d’autes rasons devudament motivades.
3. En ua madeisha infraestructura portuària, ua persona fisica o juridica o entitat sense personalitat juridica non pòt balhar mès d’un servici portuari especific. Maugrat açò, s’existís ua situacion de clara insufisença ena demanda des servicis de remorcatge o amarratge e desamarratge de vaishèths e embarcacions, era Administracion portuària pòt autorizar qu’ua madeisha persona fisica o juridica o entitat sense personalitat juridica pogue balhar es dus servicis.
Article 93. Regim de sollicitud des servicis
1. Es servicis portuaris especifics s’an de balhar a sollicitud des usatgèrs. Maugrat açò, era utilizacion des servicis de pilotatge e remorcatge portuari ei obligatòria quan atau ac determine era Administracion maritima o portuària d’acòrd damb çò qu’establís era legislacion sectoriau.
2. Eth servici de recepcion de dèishes generades per vaishèths e embarcacions e de residus de carga ei d’usatge obligatòri, a excepcion d’enes casi establidi pera legislacion sectoriau.
3. Encara qu’era utilizacion d’un servici portuari especific non sigue obligatòria, era Administracion portuària pòt exigir-ne er usatge per rasons de seguretat o de proteccion deth miei ambient devudament motivades.
Capítol IV. Autorizacion dera prestacion de servicis portuaris especifics 
Article 94. Drets, déuers e obligacions
1. Era persona que balhe un servici portuari especific a es drets següents: 
a) Percéber es tarifes corresponentes des usatgèrs e, s’escatz, hèr-ne era actualizacion e era revision damb subjeccion a çò qu’establís er ordenament juridic e ena forma qu’especifique era autorizacion.
b) Suspéner temporaument era prestacion deth servici ar usatgèr, damb era comunicacion prealabla ara Administracion portuària, enes casi e es terminis fixadi per reglament.
c) Percéber es contraprestacions economiques que correspone coma conseqüéncia dera cooperacion ena prestacion de servicis de seguretat, sauvament, luta contra era contaminacion, emergéncies e extincion d’incendis, o en vertut de quinsevolh auta cooperacion o collaboracion.
2. Era persona que balhe eth servici portuari especific a es déuers e es obligacions següentes: 
a) Balhar eth servici damb subjeccion a çò qu’establís er ordenament juridic e ena forma especificada ena autorizacion.
b) Someter-se as tarifes maximes fixades pera Administracion portuària.
c) Satisfèr es tributs portuaris legaument exigibles e concertar e mantier en vigor es assegurances e es garanties exigides legaument.
d) Provedir ara Administracion portuària era informacion que correspone entara corrècta prestacion deth servici, includides era comunicacion des incidéncies, es reclamacions o es cambis ena composicion accionariau o de participacion.
e) Adméter era utilizacion deth servici per quinsevolh usatgèr d’acòrd damb es principis d’igualtat, universalitat e non-discriminacion.
f) Era rèsta de déuers e obligacions que se determinen per reglament.
3. Era Administracion portuària pòt dictar ordes ara persona autorizada damb era fin d’instar ath compliment des sòns déuers e obligacions. Aguestes ordes s’an d’ajustar a çò qu’establissen es normes reguladores deth domeni public portuari.
Article 95. Modificacion e extincion
1. Era modificacion e era extincion dera autorizacion entara prestacion d’un servici portuari especific se pòt produsir per bèra ua des causes establides pes articles 40 e 42, respectivament. Era revocacion e era caducitat, ath delà des causes establides per article 42, se pòden produsir pes causes següentes: 
a) Era transmission per actes entre viui dera autorizacion sense auer estat autorizada o comunicada ara Administracion portuària ei causa de revocacion.
b) Non auer artenhut eth rendiment o trafic minim fixat ena autorizacion pendent dus ans consecutius ei causa de caducitat.
2. En servici portuari especific de carga, estiba, descarga, desestiba e transbordament de mercaderies ei causa de revocacion dera autorizacion er incompliment des obligacions que corresponen ara empresa estibadora.
Article 96. Procediment de modificacion e extincion
1. Eth procediment entà modificar era autorizacion s’a de tramitar e resòlver en termini d’un mes. S’eth procediment s’auesse iniciat a sollicitud dera persona interessada, er acabament deth termini establit entà dictar e notificar era resolucion exprèssa determine era desestimacion dera peticion. Se s’auesse promoigut d’ofici, determine era caducitat deth procediment.
2. A excepcion dera extincion per resolucion judiciau fèrma, eth procediment entà declarar era extincion dera autorizacion s’a de tramitar en termini de nau mesi. S’eth procediment l’inície d’ofici era Administracion portuària, er acabament deth termini sense que s’age dictat e notificat era resolucion exprèssa ne determine era caducitat. S’eth procediment s’inície a peticion dera persona autorizada, er acabament deth termini sense que s’age dictat e notificat era resolucion exprèssa determine era desestimacion dera peticion.
3. Iniciat eth procediment, er organ competent entà resòlver pòt adoptar es mesures provisionaus que considère de besonh entà assegurar era eficacitat dera resolucion que pogue requèir. Entre aguestes mesures se pòt adoptar era suspension temporau dera prestacion deth servici.
Article 97. Transmission
1. Era autorizacion destinada ara gestion d’un servici portuari especific se pòt transméter enes condicions establides per article 55, damb eth requisit qu’agen transcorrut, aumens, dus ans des dera data d’autrejament dera autorizacion.
2. Era sollicitud de transmission s’a de resòlver en termini de tres mesi. Er acabament deth termini establit entà dictar e notificar era resolucion exprèssa determine era estimacion dera peticion.
3. Un còp autorizada era transmission, eth cessionari se subrògue en toti es drets e obligacions deth cedent.
4. Era autorizacion de prestacion d’un servici portuari especific non se pòt transméter per causa de mòrt.
Capítol V. Règles particulares des servicis portuaris especifics 
Article 98. Servici de pilotatge
1. As efèctes d’aguesta lei, se compren per pilotatge eth servici d’assessorament as capitans o patrons de vaishèths e artefactes flotants, entà facilitar-les era entrada e gessuda a pòrt e es manòbres nautiques laguens d’aguest, en condicions de seguretat e enes tèrmes establidi per aguesta lei, pera reglamentacion generau que regule aguest servici e pes autes disposicions normatives que siguen aplicables. Pendent eth servici, correspon ath capitan o eth patron deth vaishèth eth comandament e era direccion de quinsevolh manòbra.
2. Eth servici de pilotatge se balhe a bòrd des vaishèths, e includís es instruccions impartides pera persona que balhe eth servici de pilotatge des deth moment que gesquen dera estacion de pilotatge entà velhar pera seguretat dera navegacion, des vaishèths, der equipatge, des installacions portuàries e des usatgèrs deth servici.
3. Non demoren comprenudes en encastre deth servici de pilotatge es activitats privades de pilotatge, tostemp que se donguen es circonstàncies establides pera normativa aplicabla. En tot cas, correspon ara Administracion portuària autorizar er exercici dera activitat privada de pilotatge ena forma establida entàs restants activitats economiques.
4. Es activitats includides en servici de pilotatge an d’èster amiades a tèrme per trabalhadors qu’agen era qualificacion avienta. Era empresa a de garantir que cada trabalhador a recebut era formacion avienta, tant era que requerís pera especificitat deth lòc de trabalh coma en matèria de prevencion de risqui laboraus.
5. Correspon ara Administracion portuària eth nomentament de qui a de balhar eth servici de pilotatge entre es persones devudament abilitades entà balhar-lo, era sua revocacion e era abilitacion temporau coma personau entà balhar eth servici de pilotatge enes infraestructures portuàries de competéncia dera Generalitat. Atau madeish, correspon ara Administracion determinar eth nombre de persones de besonh entara prestacion deth servici ena forma establida pera normativa aplicabla.
6. Era Administracion portuària pòt establir un servici de pilotatge comun entà toti es pòrts damb eth nombre de persones que considère avient as besonhs deth servici.
Article 99. Servici de remorcatge portuari
1. As efèctes d’aguesta lei, se compren per remorcatge portuari eth servici er objècte deth quau ei era operacion nautica d’ajuda as movements d’un vaishèth, nomentat remorcat, en tot seguir es instruccions deth capitan o eth patron deth vaishèth, mejançant era assisténcia de un aute o d’autis vaishèths, nomentadi remorcadors, que proporcionen era fòrça motritz o, s’escatz, er acompanhament o era sua metuda a disposicion laguens des limits des aigües includides ena zòna de servici deth pòrt.
2. Eth servici de remorcatge portuari comença quan eth remorcador procedís a executar era orde iniciau dada pera persona que comande eth vaishèth remorcat o pera persona que balhe eth servici de pilotatge damb eth consentiment de qui comande eth vaishèth remorcat qu’age relacion damb eth servici que s’amie a tèrme, e acabe en moment que s’a complit era orde finau dada peth nomentat comandament o pera persona que balhe eth servici de pilotatge damb eth sòn consentiment.
3. Pendent eth servici de remorcatge portuari, corresponen ath capitan o ath patron deth vaishèth remorcat eth comandament e era direccion de quinsevolh manòbra.
4. Es activitats includides en servici de remorcatge portuari an d’èster amiades a tèrme per trabalhadors qu’agen era qualificacion avienta. Era empresa a de garantir que cada trabalhador a recebut era formacion avienta, tant era que requerís pera especificitat deth lòc de trabalh coma en matèria de prevencion de risqui laboraus.
Article 100. Servici d’amarratge
1. As efèctes d’aguesta lei, se compren per amarratge de vaishèths eth servici er objècte deth quau consistís a recuélher es amarratges d’un vaishèth, portar-les e fixar-les as elements disposadi entad aguesta fin, en tot seguir es instruccions deth capitan o eth patron deth vaishèth, en sector d’amarratge designat pera entitat o persona encargada dera gestion dera installacion portuària, ena orde convenenta entà facilitar es operacions d’atracament, desamarratge e desatracament.
2. As efèctes d’aguesta lei, se compren per desamarratge de vaishèths eth servici er objècte deth quau consistís a deishar anar es amarratges d’un vaishèth des elements de fixacion as quaus ei amarrat en tot seguir es instruccions deth capitan o eth patron sense afectar es condicions d’amarratge des vaishèths contigus.
3. Pendent eth servici d’amarratge e desamarratge de vaishèths corresponen ath capitan o eth patron deth vaishèth eth comandament e era direccion de quinsevolh manòbra.
4. Es activitats includides en servici d’amarratge an d’èster amiades a tèrme per trabalhadors qu’agen era qualificacion avienta. Era empresa a de garantir que cada trabalhador a recebut era formacion avienta, tant era que requerís pera especificitat deth lòc de trabalh coma en matèria de prevencion de risqui laboraus.
Article 101. Servici de recepcion de residus
1. As efèctes d’aguesta lei, se compren per servici de recepcion de residus generadi per vaishèths e embarcacions e de residus de carga eth servici que consistís ena recuelhuda des dèishes e es residus e, s’escatz, enes sòns emmagazinatge, classament e preparacion prealabla ena zòna de servici deth pòrt entà transportar-les a ua installacion de tractament autorizada pera administracion competenta ena matèria. En tot cas, en servici de recepcion de residus s’a de garantir ua recuelhuda selectiva e s’a de priorizar era reduccion e era reutilizacion des residus generadi.
2. Son residus generadi per vaishèths toti es residus, includidi es aigües residuaus e es residus desparièrs des residus de carga, produsidi pendent eth servici deth vaishèth e que son reguladi enes annèxes I, IV e V o VI deth Convèni MARPOL 73/78, e tanben es residus restacadi damb era carga, tau coma definissen es directritzes entara aplicacion der annèxe V deth dit convèni.
3. Son residus de carga es rèstes de quinsevolh materiau dera carga que se tròbe a bòrd en cales de carga o tancs e que i demoren un còp completadi es procediments de descarga e es operacions de neteja, includidi es residus resultants des operacions de carga e descarga e es vessaments.
4. Es residus generadi per vaishèths e embarcacions e es residus de carga se considèren residus as efèctes dera legislacion sectoriau. Es aigües residuaus que complisquen es paramètres establidi pera normativa d’aigües an era consideracion d’aigües residuaus urbanes.
5. Qui sigue interessat a balhar eth servici de recepcion de residus e d’aigües residuaus a de complir, ath delà des requisits establidi damb caractèr generau, es requisits següents: 
a) Entàs prètzhèts de recuelhuda, transpòrt, manipulacion o tractament des residus generadi per vaishèths e embarcacions o de residus de carga, s’an d’auer es autorizacions exigides pera normativa aplicabla en matèria de residus. Entàs prètzhèts de recuelhuda e tractament des aigües residuaus, s’an d’auer es autorizacions e es permisi establidi pera legislacion d’aigües.
b) Entà utilizar mejans flotants ena prestacion deth servici, s’a d’auer un certificat d’aptitud expedit pera administracion competenta ena matèria ena manèra establida pera legislacion sectoriau.
c) Cau acreditar documentaument que s’ei en disposicion de liurar es dèishes e es residus recuelhudi en ua installacion de tractament o eliminacion autorizada pera administracion competenta ena matèria.
d) A d’acreditar, en toti es casi, qu’ei ath corrent des obligacions tributàries municipaus relatives ara taxa de recuelhuda de residus.
6. Es titulars d’ua autorizacion entà balhar eth servici de recepcion de residus an de portar un registre des servicis que balhen as vaishèths e es embarcacions, en qué an de constar, aumens, es donades següentes: 
a) Era data e era ora d’inici dera prestacion deth servici.
b) Era data e era ora de finalizacion deth servici.
c) Eth nòm e era bandèra deth vaishèth o embarcacion.
d) Era quantitat e eth tipe de residu recebut.
e) Es incidéncies vengudes pendent era prestacion deth servici.
7. Eth registre s’a de documentar en un libre foliat.
8. Es activitats includides en servici de recepcion de residus an d’èster amiades a tèrme per trabalhadors qu’agen era qualificacion avienta. Era empresa a de garantir que cada trabalhador a recebut era formacion avienta, tant era que requerís pera especificitat deth lòc de trabalh coma en matèria de prevencion de risqui laboraus.
Article 102. Servici de carga, estiba, descarga, desestiba e transbordament de mercaderies
1. Son servici de carga, estiba, descarga, desestiba e transbordament de mercaderies es operacions objècte de trafic maritim que permeten era transferéncia de mercaderies entre vaishèths, o entre vaishèths e tèrra o d’auti mejans de transpòrt, ena zòna de servici portuària.
2. As efèctes exclusius deth servici de carga e estiba de mercaderies, aguestes operacions comprenen: 
a) Era recuelhuda dera mercaderia en pòrt e eth sòn transpòrt orizontau enquiath costat deth vaishèth en operacions restacades damb era carga.
b) Era aplicacion de quinsevolh dispositiu que permete quilhar o transferir era mercaderia dirèctament, o des deth cai, que prealablament i a estat depausada o apilerada, ath costat deth vaishèth.
c) Era quilhada o transferéncia dera mercaderia e eth plaçament d’aguesta ena cala o a bòrd deth vaishèth.
d) Er embarcament dera mercaderia per mejans rotlants en vaishèth.
e) Era estiba dera mercaderia ena cala o a bòrd deth vaishèth.
3. As efèctes exclusius deth servici de desestiba e descarga, es operacions comprenen: 
a) Era desestiba de mercaderies ena cala deth vaishèth, qu’includís totes es activitats de besonh entara particion dera carga e eth plaçament d’aguesta ara man des mejans de quilhada o transferéncia.
b) Era aplicacion de quinsevolh dispositiu que permete quilhar o transferir era mercaderia.
c) Era quilhada o transferéncia dera mercaderia e eth plaçament d’aguesta en un mejan de transpòrt o en cai ath costat deth vaishèth.
d) Eth desbarcament dera mercaderia deth vaishèth per mejans rotlants.
e) Era descarga dera mercaderia, plan sus veïculs de transpòrt terrèstre, plan sus eth cai entà recuelher-la damb veïculs o mejans de transpòrt que la transpòrten ena zòna d’emmagazinatge o depaus laguens deth pòrt, e es prètzhèts de depausar e apilerar era mercaderia en aguesta zòna.
4. As efèctes exclusius deth servici de transbordament, era operacion compren era desestiba en prumèr vaishèth, era transferéncia dera mercaderia dirèctament des d’un vaishèth a un aute e era estiba en dusau vaishèth.
5. As efèctes exclusius deth servici de carga, estiba, descarga, desestiba e transbordament de mercaderies, non an era consideracion de mercaderia objècte de trafic maritim: 
a) Es bens proprietat dera Administracion portuària.
b) Era pesca fresca e es sòns productes elaboradi a bòrd.
c) Es dèishes e es residus generadi peth vaishèth, e es dèishes e es residus de carga procedenti des vaishèths.
6. As efèctes exclusius deth servici de carga, estiba, descarga, desestiba e transbordament, non s’i comprenen es operacions següentes: 
a) Es operacions en pòrts o installacions portuàries en regim de concession o autorizacion, tostemp qu’aguestes installacions siguen dirèctament restacades damb plantes de transformacion o tractament industriau e es operacions non siguen amiades a tèrme per ua empresa estibadora.
b) Es operacions relatives as bagatges e efèctes personaus des passatgèrs e der equipatge.
c) Es activitats complementàries de subjeccion e amolament dera carga a bòrd deth vaishèth, se son efectuades pes equipatges des vaishèths.
d) Es operacions de carga, descarga e transbordament, se se hèn per canoada, tostemp que non s’age de contractar personau.
e) Es operacions de carga, descarga e transbordament entara avitalhament o aprovediment de vaishèths, se, entad aguesta darrèra operacion, non s’a de contractar personau, e tanben era carga o descarga des pèces e es recambis entad apariament deth vaishèth e era maquinària e esturments que calgue entad aguesti trabalhs. Se considèren operacions d’avitalhament es que se referissen as productes següents: aigua, combustibles, carburants, lubrificants e d’auti òlis d’usatge tecnic.
7. Es titulars d’ua autorizacion deth servici portuari especific de carga, estiba, descarga, desestiba e transbordament de mercaderies an de complir es requisits que determine era autoritat portuària entad aguest servici en cada pòrt en matèria de volum minim de transit, seguretat en equipes e maquinària metuda a disposicion des operatives portuàries, e tanben era rèsta d’obligacions que se determinen per reglament. Ad aguesti efèctes, es titulars des autorizacions se nomenten empreses estibadores.
8. Es activitats includides en servici de carga, estiba, descarga, desestiba e transbordament de mercaderies an d’èster amiades a tèrme per trabalhadors devudament qualificadi. Era empresa a de garantir qu’es trabalhadors an recebut ua formacion avienta ath sòn lòc de trabalh, tant especifica pera especialitat deth lòc de trabalh coma en matèria de prevencion de risqui laboraus.
Article 103. Garantia des prètzhèts sindicaus
Era Administracion portuària a de garantir era libertat sindicau des trabalhadors ena zòna portuària e que s’i poguen amiar a tèrme es prètzhèts de representacion sindicau.
Capítol VI. Regim juridic des elements portuaris 
Seccion prumèra. Regim generau
Article 104. Cession d’elements portuaris
1. Es diuèrsi elements e espacis de tèrra e aigua dera zòna de servici portuari pòden èster objècte de cession temporau d’usatge e gaudi per mejan de contractes concertadi entre es empreses que gestionen eth pòrt e d’autes persones fisiques o juridiques. Aguesti contractes se regissen peth dret privat en çò que hè as relacions entre es parts contractuaus e s’an de subjectar ara normativa en vigor en matèria portuària e ath títol abilitant, sense que poguen superar eth termini establit en contracte de gestion deth pòrt.
2. Era cession temporau d’usatge e gaudi des elements portuaris e des espacis de tèrra e aigua dera zòna de servici portuari pòt èster per tot eth termini establit en contracte de gestion deth pòrt o per terminis parciaus, segons aquerò que s’acòrde en contracte privat.
3. En cas qu’era Administracion ne pòrte era gestion dirècta, era utilizacion des elements portuaris s’articule per mejan des títols abilitants establidi per article 36.
4. Era cession temporau non altère en cap de cas era responsabilitat unica deth titular deth contracte de gestion deth pòrt deuant era Administracion portuària, era quau ei facultada entà imposar clausules minimes enes títols abilitants que garantisquen es legitimi interèssi des persones a qui se cedís.
5. Es contractes de cession que concèrten es empreses que gestionen es pòrts non genèren cap obligacion ara Administracion e es relacions laboraus que poguen implicar s’extinguissen en extinguir-se eth contracte de cession o, s’escatz, eth títol abilitant portuari.
6. Era transmission deth dret d’usatge e gaudi sus quinsevolh element portuari s’a de comunicar fehasentament a qui gestione eth pòrt, qu’a de verificar que s’i dan es condicions de besonh e, s’escatz, l’a d’autorizar. En cas de transmission entre viui, qui gestione eth pòrt pòt exercir eth dret de preemcion en termini d’un mes. En cas d’execucion forçada, pòt exercir eth dret de preemcion o retracte.
7. Es contractes de cession temporau se pòden formalizar en escritura publica e inscriuer-se en Registre dera Proprietat, ena forma establida pera legislacion ipotecària.
Seccion dusau. Regim especific
Article 105. Regim des punts d’amarratge e es places de parcatge en tèrra
1. Era aucupacion des punts d’amarratge per part des embarcacions s’ajuste as critèris tecnics e es condicions recuelhudes enes recomanacions oficiaus de navegabilitat e de seguretat en matèria portuària e ena ordenacion dera zòna de servici, jos era direccion e responsabilitat dera persona que gestione eth pòrt.
2. Era cession temporau der usatge e gaudi de punts d’amarratge e places de parcatge en tèrra non reservadi ar usatge public se regís peth dret privat en çò que hè as relacions entre es parts contractuaus. Aguesti contractes s’an de subjectar as disposicions d’aguesta lei, as sues normes de desplegament e as clausules deth títol abilitant corresponent.
3. Es contractes de cession de punts d’amarratge e places de parcatge en tèrra, sense perjudici des clausules de caractèr privat que s’acòrden entre es parts, conferissen un dret d’usatge preferent. Aguest dret s’ajuste as tèrmes qu’establisque eth reglament generau d’espleita e policia des pòrts. Era direccion deth pòrt, de manèra justificada, pòt variar temporaument er emplaçament des punts d’amarratge e de parcatge.
4. Era Administracion portuària a de fixar es impòrts maximaus exigibles, en foncion dera zòna a on sigue plaçat eth pòrt, dera sason, deth periòde d’estada e deth tipe d’embarcacion. Es tarifes s’an de hèr publiques e an d’èster a disposicion des usatgèrs. 
5. Es embarcacions amarrades en quinsevolh pòrt o installacion portuària s’an de destinar abituaument ara navegacion. Ei responsabilitat der armador acreditar en cada moment qu’era embarcacion dispòse dera documentacion exigibla e des assegurances corresponentes. En abséncia der armador, aguesta obligacion pertòque ath titular deth dret d’amarratge corresponent, que n’ei eth responsable.
6. Demore proïbit er usatge d’artefactes entà usatges abitacionaus, residenciaus, otelèrs o d’auti tipes d’usatges e activitats toristiques, exceptat en cas d’autorizacion exprèssa concedida pera autoritat portuària. Eth plan director urbanistic portuari pòt establir, ath delà, d’autes limitacions, requisits o proïbicions relatives ar usatge des embarcacions amarrades en pòrt corresponent, en tot tier en compde es sues caracteristiques singulares.
7. Era estada des equipatges ena embarcacion, coma complement dera activitat principau, qu’ei era navegacion, requerís comunicacion ara direccion deth pòrt, qu’a d’opausar-se-i s’era installacion non dispòse des servicis de besonh o s’era embarcacion non pòt garantir de manèra autonòma eth compliment en matèria de seguretat, residus, abocaments e miei ambient.
8. Er exercici des facultats d’inspeccion e disciplina e des sancionadores per incompliment des disposicions contengudes enes apartats 6 e 7 corresponen, per rason dera matèria, e de manèra coordinada, ara Administracion portuària e ar ajuntament deth tèrme municipau en qué sigue plaçat eth pòrt, enes encastres competenciaus respectius.
Article 106. Chartèr nautic
1. Es embarcacions destinades a contracte d’arrendament nautic d’acòrd damb era normativa sus navegacion maritima an d’utilizar es punts d’amarratge enes madeishes condicions qu’era rèsta d’embarcacions esportives. Ne son responsables solidaris tant eth patron dera embarcacion coma er arrendador.
2. Era activitat de chartèr nautic s’assimile ath regim establit per article 68 entàs activitats en regim de comunicacion.
Article 107. Punts d’amarratge en transit
1. S’a de garantir era disponibilitat de punts d’amarratge e prestacion des servicis portuaris as embarcacions en transit que s’ajusten as caracteristiques dera installacion portuària. Es títols abilitants entara gestion de pòrts e installacions portuàries an d’establir es tèrmes e es condicions entà garantir aguest servici en tot tier en compde eth nombre e es tipes d’amarraders existents e es caracteristiques deth pòrt.
2. Era aucupacion d’un lòc d’amarratge en transit compòrte era obligacion de pagar era tarifa corresponenta.
Article 108. Cession d’auti elements portuaris
1. Era cession des locaus comerciaus e d’òci s’a de hèr damb era comunicacion prealabla ar ajuntament e a d’establir qu’er exercici de quinsevolh activitat que s’i amie a tèrme a de complir era normativa portuària e eth reglament d’espleita e policia portuària, ath delà dera normativa sectoriau en matèria d’activitats, e que quinsevolh incompliment compòrte era rescission deth contracte. Tanben s’a de hèr era comunicacion prealabla en ajuntament en cas de transmission dera titularitat des activitats que s’i amien a tèrme.
2. Er agraniment o reforma des locaus comerciaus e d’òci objècte de cession a tresaus persones a de disposar d’autorizacion deth gestor deth pòrt e deth títol abilitant que correspone.
3. Es activitats restacades as usatges portuaris complementaris enes locaus comerciaus e d’òci se regissen pera normativa sectoriau d’activitats, sense perjudici des condicions que s’incorpòren enes títols abilitants derivadi der apartat 1.
Capítol VII. Sector pesquèr
Article 109. Installacions portuàries damb activitat pesquèra
1. Es pòrts damb installacions portuàries destinades ath sector pesquèr an de disposar, aumens, d’installacions destinades ar amarratge e era descarga des productes pesquèrs e d’installacions destinades ara manipulacion, era preparacion, era comercializacion e era distribucion des productes pesquèrs.
2. Eth desbarcament des productes pesquèrs s’a de hèr enes cais delimitadi ad aguest efècte pera Administracion portuària.
3. En toti es expedients entar establiment o eth cambi de basa fixa o temporau e activitats d’aqüicultura ei preceptiu e de caractèr vinculant er informe dera Administracion portuària sus era disponibilitat d’amarratge entara activitat pesquèra, era sua adeqüacion as besonhs dera embarcacion e dera disponibilitat de servicis de comercializacion e de prestacion de servicis portuaris.
4. S’an d’establir per reglament es condicions des installacions portuàries destinades ath sector pesquèr.
Article 110. Naus de comercializacion de productes pesquèrs e activitats complementàries
1. Es naus de classament e venda de peish son bens afèctes ath servici portuari de titularitat publica destinada ara prumèra venda des productes dera pesca e centres de contròl e comercializacion que dispòsen des installacions de besonh entà amiar a tèrme era sua foncion.
2. Era prumèra comercializacion deth peish desbarcat enes pòrts pesquèrs se hè enes naus de classament e venda de peish. Era gestion ei indirècta, per mejan der autrejament dera corresponenta concession que n’abilite era gestion e eth profitament. Era concession autrejada entara espleita pòt autorizar era realizacion per part dera empresa concessionària d’activitats complementàries de supòrt ara activitat pesquèra deth pòrt corresponent. Eth procediment d’autrejament dera concession ei regulat peth libre dusau.
3. Es activitats complementàries qu’eth sector pesquèr amie a tèrme enes pòrts damb activitat pesquèra autorizada an de disposar dera corresponenta autorizacion dera Administracion portuària. Cau garantir era compatibilitat d’aguestes activitats damb es servicis portuaris, era operativa deth pòrt e era disponibilitat dera zòna de servici afectada.
4. Es activitats de transferéncia de productes pesquèrs ena zòna de servici portuària s’amien a tèrme enes zònes abilitades pera Administracion portuària.
Títol V. Regim economic e financèr deth sistèma portuari
Capítol I. Normes generaus sus eth regim economic e financèr 
Article 111. Principi d’autosufisença financèra
Eth regim economic e financèr deth sistèma portuari se regís peth principi d’autosufisença financèra. D’acòrd damb aguest principi, es ingrèssi economics dera Administracion portuària an d’èster sufisents entà afrontar: 
a) Es despenes d’espleita, conservacion, depreciacion e amortizacion.
b) Es obligacions legaument exigibles.
c) Era mantenença e era melhora des condicions mieiambientaus e de seguretat.
d) Era obtencion d’un rendiment rasonable ena espleita que permete eth finançament des inversions e es despenes destinades ara creacion, er agraniment e era melhora des infraestructures e superestructures portuàries.
Article 112. Ingrèssi economics dera Administracion portuària
1. Es ingrèssi economics dera Administracion portuària son constituïdi, entre d’auti, per: 
a) Es recorsi legaument assignadi a Pòrts dera Generalitat.
b) Eth producte des tributs, prètzi, penalizacions contractuaus, multes coercitives e pecuniàries, interèssi e d’autes prestacions patrimoniaus de caractèr public exigides enes installacions portuàries sometudes ath contròl e era tutèla deth departament competent en matèria de pòrts.
c) Es ingrèssi derivadi des operacions patrimoniaus efectuades peth departament competent en matèria de pòrts, en procediments restacadi damb es sues foncions e competéncies en matèria portuària.
d) Er impòrt des garanties aquerides peth departament competent en matèria de pòrts mejançant era prescripcion o confiscacion en procediment restacadi damb es sues foncions e competéncies en matèria portuària.
2. Es ingrèssi economics dera Administracion portuària hèn part deth pressupòst d’ingrèssi de Pòrts dera Generalitat. Aguesti recorsi son afectadi ath compliment deth principi d’autosufisença financèra.
Capítol II. Normes generaus sus es tributs portuaris 
Article 113. Tributs portuaris
Es tributs portuaris que regule aguesta lei corresponen a taxes portuàries.
Article 114. Concèpte de taxes portuàries
1. Es taxes portuàries son es tributs eth hèt imposable des quaus consistís ena utilizacion privativa o eth profitament especiau deth domeni public portuari, e tanben era prestacion de servicis portuaris generaus o era realizacion d’activitats administratives de competéncia dera Administracion portuària qu’afècten o beneficien de manèra particulara es contribuables o s’i referissen.
2. Se compren qu’era activitat administrativa o servici afècte o beneficie eth contribuable, o s’i referís, s’a estat motivada, dirèctament o indirèctament, per aguest, peth hèt qu’es sues actuacions o omissions obliguen era Administracion portuària a amiar a tèrme activitats o a balhar servicis dera sua competéncia.
Article 115. Classes de taxes portuàries
1. Es taxes portuàries se classifiquen en: 
a) Taxes pera utilizacion privativa deth domeni public portuari.
b) Taxes peth profitament especiau deth domeni public portuari.
c) Taxes pera prestacion de servicis o era realizacion d’activitats administratives.
2. Son taxes pera utilizacion privativa deth domeni public portuari: 
a) Era taxa d’aucupacion privativa deth domeni public portuari.
b) Era taxa d’emmagazinatge de mercaderies.
c) Era taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ar exercici d’activitats economiques.
d) Era taxa pera estada de vaishèths ena zòna de varada.
3. Son taxes peth profitament especiau deth domeni public portuari: 
a) Era taxa d’entrada e estada de vaishèths.
b) Era taxa d’atracament de vaishèths.
c) Era taxa de carga, descarga, transbordament e transit de mercaderies.
d) Era taxa d’embarcament, desbarcament e transit de passatgèrs e veïculs en regim de passatge.
e) Era taxa dera pesca fresca.
f) Era taxa des embarcacions esportives o de léser.
g) Era taxa de parcatge de veïculs.
4. Son taxes pera prestacion de servicis o realizacion d’activitats administratives: 
a) Era taxa pera utilizacion dera bascula.
b) Era taxa de seguretat portuària.
c) Era taxa peth servici portuari de recepcion obligatòria des residus generadi pes vaishèths.
Article 116. Impòrt des taxes portuàries
1. Es critèris metodologics que se seguissen entà avalorar cada taxa son es següents: 
a) Entàs taxes d’utilizacion privativa deth domeni public portuari: era valor de mercat deth ben -terrens, miralh d’aigua e bastisses per zòna de servici portuària- e en foncion dera classa e era intensitat des usatges deth domeni public portuari.
b) Entàs taxes de profitament especiau deth domeni public portuari: era valor de mercat deth ben -terrens, miralh d’aigua e bastisses per zòna de servici portuària- e era valor dera utilitat obtenguda.
c) Entàs taxes pera prestacion de servicis o era realizacion d’activitats administratives: còst deth servici o activitat.
2. Era valor de mercat deth ben aucupat o profitat se determine especificament dera manèra següenta: 
a) Aucupacion de terrens: consistís ena valor des terrens, que se determine segons critèris de mercat. Ad aguest efècte, era zòna de servici s’a de dividir en airaus foncionaus e s’a d’assignar as terrens includidi en cadua ua valor, en tot préner coma referéncia d’auti terrens deth tèrme municipau destinadi a usatges similars, mès que mès es que son qualificadi coma usatges comerciaus o industriaus. Ena avaloracion finau cau auer presentes es òbres d’infraestructura portuària e eth grad d’urbanizacion des terrens e des superfícies, e reflectir-i tanben eth grad de centralitat e de connexion damb es auti mejans e infraestructures de transpòrt e era sua localizacion.
b) Aucupacion des aigües deth pòrt: ei era valor deth miralh d’aigua, que se determine per referéncia as terrens contigus o, s’escatz, enes airaus dera zòna de servici damb ua fin o un usatge similar. Ena avaloracion s’an de préner en consideracion es condicions d’abric, prigondor e emplaçament.
c) Aucupacion d’òbres e d’installacions: ei era valor constituïda pes concèptes dera annualitat compdable d’amortizacion, era valor deth solèr aucupat e era valor des òbres e es installacions.
d) Profitament deth domeni public portuari: ei era valor des materiaus profitadi en çò que hè ara mejana des prètzi de mercat.
3. Era avaloracion des terrens e deth miralh d’aigua pòt èster revisada cada cinc ans, o plan abans se se produsissen modificacions ena zòna de servici deth pòrt. Pòrts dera Generalitat a de reméter ath departament competent en matèria portuària, damb er informe preceptiu deth departament competent en matèria de finances, era avaloracion des terrens e deth miralh d’aigua, e aguesta avaloracion s’a de publicar en Diari Oficial de la Generalitat de Catalunya.
4. Er impòrt des taxes pera prestacion d’un servici o era realizacion d’ua activitat non pòt excedir, en conjunt, deth còst reau o previsible deth servici o era activitat dera quau se tracte o, en tot cas, dera valor dera prestacion recebuda.
5. Entà determinar er impòrt des taxes se prenen en consideracion es còsti dirèctes e indirèctes, includidi es de caractèr financèr, amortizacion der immobilizat e, s’escatz, es de besonh entà garantir era mantenença e un exercici rasonable deth servici o activitat pera prestacion o realizacion dera quau s’exigís era taxa.
Article 117. Modulacion dera quòta liquida des taxes portuàries
1. Entà garantir era efectiva aplicacion deth principi d’autosufisença financèra e equilibrar era aufèrta de bens, servicis e activitats enes diuèrses infraestructures portuàries de competéncia dera Generalitat, Pòrts dera Generalitat pòt acordar damb caractèr annau er establiment d’increments o reduccions sus era quòta liquida que cau méter de totes o bères ues des taxes per profitament especiau e utilizacion privativa deth domeni public portuari exigibles en ua determinada infraestructura portuària, damb eth limit maximau deth 20%.
2. Entà garantir er equilibri territoriau deth sistèma portuari catalan, en tot promòir eth desvolopament empresariau damb er objectiu de generar un impacte economic e sociau sostengut en determinades infraestructures portuàries infrautilizades per activitats de naua creacion, Pòrts dera Generalitat pòt acordar, entath calcul dera taxa d’aucupacion privativa deth domeni public portuari, en foncion dera inversion qu’age de hèr eth promotor dera activitat, aplicar ua reduccion coma maxim deth 50 % dera basa imposabla d’aguesta taxa, determinada, en darrèr estudi d’avaloracion de terrens e miralh d’aigua, coma mejana deth totau d’installacions portuàries, tostemp qu’era valor resultanta sigue superiora o parièra ara valor dera basa imposabla obtenguda entara installacion en aguest estudi e per un termini que non supère eth nombre d’ans de besonh entà recuperar era mitat dera inversion efectuada.
3. Es dues modulacions a qué hè referéncia aguest article non se pòden aplicar de manèra simultanèa.
Article 118. Repercussion
S’es tributs portuaris se quantifiquen peth metòde d’estimacion objectiva, es subjèctes passius pòden repercutir-les a tresaus usatgèrs des installacions portuàries damb eth limit der impòrt que les correspone en regim nomentat.
Article 119. Competéncia en matèria de gestion, recaptacion e revision des tributs portuaris
Correspon a Pòrts dera Generalitat era gestion, era recaptacion e era revision des tributs portuaris exigidi enes infraestructures portuàries que son competéncia dera Generalitat.
Article 120. Normes especiaus de gestion en matèria tributària
1. Es exempcions e bonificacions establides per aguesta lei les aplique Pòrts dera Generalitat dempús dera sollicitud prealabla des persones obligades tributàriament. S’excepte, totun, era bonificacion entà acuelher-se ath metòde d’estimacion objectiva ena determinacion dera quòta intègra, que Pòrts dera Generalitat aplique d’ofici.
2. Era Administracion idraulica ei exemptada deth pagament des taxes portuàries pes installacions o activitats qu’amie a tèrme quan s’age declarat formaument ua situacion d’escassetat de recorsi idriqui entà gestionar ua sufisença d’emergéncia o quan participe en activitats entà afrontar situacions de contaminacion portuària o maritima.
Article 121. Recaptacion des tributs portuaris
1. Correspon a Pòrts dera Generalitat era recaptacion des tributs portuaris en periòde volontari, ena forma establida pera normativa tributària.
2. Correspon ath departament competent en matèria tributària era recaptacion des tributs portuaris en periòde executiu. A excepcion des recargues deth periòde executiu e des còsti deth procediment de constrenhement, es quantitats requectades s’an de transferir as compdes de Pòrts dera Generalitat e an de hèr part deth sòn pressupòst d’ingrèssi.
3. Eth procediment de constrenhement pòt concludir damb era adjudicacion de bens a Pòrts dera Generalitat quan se tracte de bens er aqueriment des quaus pogue interessar ara entitat e non s’agen adjudicat en procediment d’alienacion. En aguesti casi, era prepausa e era resolucion sus era adjudicacion de bens corresponen as organs competents de Pòrts dera Generalitat. Es bens era adjudicacion des quaus s’age acordat, e tanben es documents de besonh entara inscripcion enes registres publics, s’an de liurar o, s’escatz, s’an de méter a disposicion dera entitat.
Article 122. Garanties deth deute tributari
1. Es vaishèths, es embarcacions de léser, es mercaderies e es unitats de carga, es veïculs de traccion mecanica e es bens mòbles de supòrt ar exercici d’activitats economiques qu’es persones obligades tributàriament empleguen entà profitar o utilizar eth domeni public portuari o que motiven era sollicitud o recepcion de servicis o activitats de competéncia dera Administracion portuària son afectadi ath pagament des tributs portuaris.
2. Es aqueridors de toti es bens a qué hè referéncia er apartat 1 responen subsidiàriament damb aguesti, per derivacion dera accion tributària, s’eth deute non se pague. Es bens e drets transmetudi demoren afèctes ara responsabilitat deth pagament des quantitats, liquidades o non, corresponentes as tributs que grauen es transmissions, aqueriments o importacions, quinsevolh que ne sigue eth possessor, exceptat qu’aguest resulte èster ua tresau persona protegida pera fe publica registrau o se justifique er aqueriment des bens damb bona fe e just títol, er establiment mercantil o industriau, en cas de bens mòbles non inscriptibles.
3. Pòrts dera Generalitat a dret a retier, per deuant de toti, es vaishèths, es embarcacions de léser, es mercaderies e es unitats de carga, es veïculs de traccion mecanica e es bens mòbles de supòrt ar exercici d’activitats economiques entath pagament des tributs portuaris, se non se ne garantís sufisentament eth pagament.
Article 123. Ajornament e fraccionament
1. Es deutes tributaris que son eth periòde volontari o executiu se pòden ajornar o fraccionar enes tèrmes establidi pera normativa tributària.
2. Demoren dispensades dera obligacion d’aportar garantia damb motiu dera sollicitud d’ajornament o fraccionament es persones es deutes des quaus, en conjunt, non excedisquen es 18.000 èuros. As efèctes dera determinacion d’aguesta quantitat, s’an d’acumular en moment dera sollicitud tant es deutes as quaus se referís era madeisha sollicitud coma quinsevolh auta deth madeish deutor pera quau s’age sollicitat e non resolvut er ajornament o fraccionament, e tanben er impòrt des deutes ajornadi o fraccionadi, exceptat que siguen devudament garantidi.
3. Correspon a Pòrts dera Generalitat acordar er ajornament o fraccionament des deutes tributaris en periòde volontari de pagament e establir es normes de desplegament.
Article 124. Remborsament deth còst des garanties
Correspon a Pòrts dera Generalitat acordar eth remborsament deth còst des garanties en matèria de tributs portuaris enes casi e mejançant eth procediment establidi pera legislacion tributària.
Capítol III. Taxes portuàries pera utilizacion privativa deth domeni public portuari
Seccion prumèra. Taxa per aucupacion privativa deth domeni public portuari (T01)
Article 125. Hèt imposable
Eth hèt imposable dera taxa per aucupacion privativa deth domeni public portuari consistís en aguesta aucupacion, en vertut d’ua autorizacion, ua concession o un contracte autrejat pera Administracion portuària. Ne demoren exemptades es superfícies d’usatge public coma es accèssi, es viaus e es zònes verdes.
Article 126. Subjècte passiu
An era condicion de subjèctes passius dera taxa per aucupacion privativa deth domeni public portuari es persones fisiques o juridiques e es entitats a qué hè referéncia er article 35.4 dera Lei generau tributària qu’aucupen eth domeni public portuari en vertut d’ua autorizacion, ua concession o un contracte.
Article 127. Exempcions
Demoren exemptadi dera taxa per aucupacion privativa deth domeni public portuari: 
a) Era Crotz Roja, en çò que hè as activitats pròpries qu’a encomanades aguesta institucion en matèria de sauvament maritim, e d’autes organizacions non governamentaus en casi d’aucupacion temporau restacada a accions concrètes de rescat de persones o d’auti prètzhèts umanitaris.
b) Es entitats sense fins lucratives legaument constituïdes era activitat des quaus sigue exclusivament restacada ara atencion de membres der equipatge e passatgèrs.
c) Es organs e es entitats des administracions publiques qu’exercissen activitats de susvelhança, de repression dera contrabanda, de sauvament e de luta contra era contaminacion marina, es restacades damb era defensa nacionau, era inspeccion e proteccion deth miei marin e costèr, era proteccion des recorsi pesquèrs, era luta contra eth trafic illicit de drògues e era seguretat publica.
Article 128. Acreditament e exigibilitat
1. Eth periòde impositiu dera taxa per aucupacion privativa deth domeni public portuari coïncidís damb er an naturau. Maugrat açò, eth periòde impositiu a d’èster inferior ar an enes casi següents: 
a) S’era aucupacion deth domeni public portuari a ua durada inferiora ar an. En aguest cas, eth periòde impositiu coïncidís damb eth determinat en títol abilitant corresponent.
b) S’eth prumèr an d’aucupacion deth domeni public portuari era aucupacion non s’inície er 1 de gèr o se, en an de cessacion ena aucupacion deth domeni public portuari, era cessacion se produsís en un moment anterior ath 31 de deseme. En aguesti dus casi, eth periòde impositiu a de compréner eth periòde de temps que s’aucupe pendent eth quau s’ocupe eth domeni public portuari er an de referéncia.
2. Era taxa s’acredite en moment que s’inície era aucupacion des bens de domeni public portuari, moment que, ad aguesti efèctes, se compren que coïncidís damb era data de formalizacion deth títol abilitant corresponent. Totun, quan era aucupacion age estat autorizada pendent mès d’un an, er acreditament deth dusau e es exercicis següents a lòc er 1 de gèr de cada an.
3. Quan comence era aucupacion deth domeni public portuari iniciat er an naturau, s’a de liquidar era quòta proporcionau corresponenta ath nombre de mesi que manquen entà finalizar eth periòde impositiu, includit eth dera data d’aucupacion. Atau madeish, s’eth termini de vigéncia deth títol abilitant ei inferior a un an s’a de liquidar era quòta proporcionau corresponenta ath nombre de mesi autorizadi.
4. En cas de cessacion dera aucupacion abans der acabament deth periòde impositiu, era quòta s’a de partejar a prorata per mesi naturaus, excludit eth mes en eth quau se produsisque aguesta circonstància. Ad aguest efècte, s’a de considerar coma data de cessacion era dera resolucion que decrète era extincion deth títol abilitant entara aucupacion deth domeni public portuari, e es persones obligades tributàriament pòden sollicitar era devolucion dera part dera quòta corresponenta as mesi naturaus que manquen enquiath 31 de deseme. Aguesta madeisha règla s’a d’aplicar en cas d’extincion anticipada des títols abilitants era durada des quaus sigue inferiora ar an.
5. Era quòta intègra dera taxa s’a de determinar d’acòrd damb es elements de quantificacion en vigor en moment der acreditament. S’era aucupacion deth domeni public portuari a estat autorizada pendent mès d’un an, era quòta intègra dera taxa en dusau e es exercicis següents s’a de determinar d’acòrd damb es elements de quantificacion en vigor er 1 de gèr de cada an.
6. Eth pagament deth deute tributari s’a d’efectuar per auança. S’era durada deth títol abilitant dera aucupacion deth domeni public portuari excedís er an, eth deute s’a de satisfèr damb periodicitat semestrau. Maugrat açò, Pòrts dera Generalitat pòt autorizar pagaments a compde.
Article 129. Elements de quantificacion dera taxa
1. Era valor de mercat des bens de domeni public portuari aucupadi per zònes de servici portuàries e en tot préner en consideracion era modalitat de ben demaniau afectat ei eth següent: 

	Zòna de servici portuària
	Modalitat deth ben de domeni public portuari aucupat

	
	Valor deth mètre carrat o linhau deth terren
	Valor deth mètre carrat o linear de lama d’aigua
	Valor deth mètre carrat o linhau des òbres o installacions

	Zòna de servici portuària nòrd
	412,24 €
	16,77 €
	875,75 €

	Zòna de servici portuària centre
	617,52 €
	21,61 €
	1.057,21 €

	Zòna de servici portuària sud
	363,93 €
	10,94 €
	843,98 €



2. Era basa imposabla dera taxa per aucupacion privativa deth domeni public portuari ei constituïda pera mejana dera valor de mercat des bens de domeni public portuari des zònes de servici portuàries enes tèrmes següents: 
a) Valor mejana deth mètre carrat o linhau deth terren: 455,83 èuros.
b) Valor mejana deth mètre carrat o linhau de lama d’aigua: 16,56 èuros.
c) Valor mejana deth mètre carrat o linhau des òbres e installacions: 886,52 èuros.
3. Era superfícia de domeni public portuari aucupada se compute en mètres carradi. Totun, quan era aucupacion s’efectue per mejan de canoades, linhes, canalizacions e d’auti elements similars, se compute en mètres linhaus.
4. Eth tipe de gravamen dera taxa s’establís en foncion dera classa d’usatge portuari assignat ath ben de domeni public portuari aucupat e dera modalitat deth ben afectat, d’acòrd damb çò que s’establís en quadre següent: 

	Classa d’usatge
	Tipe de gravamen

	
	Terrens
	Aigua
	Òbres e installacions

	Comerciau
	3,00%
	3,00%
	3,60%

	Industriau
	3,00%
	3,00%
	3,60%

	Logistic
	3,00%
	3,00%
	3,60%

	Nauticoesportiu
	3,00%
	3,00%
	3,60%

	Pesquèr
	2,00%
	2,00%
	2,40%

	Atipic
	5,00%
	5,00%
	6,00%

	Pòrt esportiu intègre en regim de concession
	3,00%
	3,00%
	3,60%



Article 130. Quòta tributària primària
1. Era quòta intègra primària dera taxa per aucupacion privativa deth domeni public portuari se determine en tot multiplicar era valor deth mètre carrat o linhau dera modalitat de domeni public portuari peth nombre de mètres carradi o linhaus reaument aucupadi e peth tipe de gravamen. Quan era basa imposabla e eth tipe de gravamen aplicables as bens aucupadi siguen diferenti, s’a de calcular era quòta intègra corresponenta a cadun de manèra independenta e se n’a de somar eth resultat.
2. Sus era quòta intègra, que nomentam primària, s’an d’aplicar de manèra successiva e multiplicadora es reduccions e bonificacions que li pertòquen. Ad aguesti efèctes, era quòta intègra primària s’a de multiplicar, successivament, pes coeficients reductors corresponents, en tot compréner per coeficient reductor era unitat mens era valor dera reduccion o bonificacion en tant per u.
3. S’establissen es reduccions dera quòta intègra primària següentes: 
a) Era quòta intègra dera taxa se redusís en un 50% se sonque s’aucupe eth vòl o sosòu des terrens, espacis submergidi o zònes de plaja. Aguesta reduccion non ei aplicabla se s’empedís era utilizacion dera superfícia.
b) Era quòta intègra primària dera taxa, s’escatz, redusida ei redusibla en un 20% en aucupacions de superfícia superiora as 5.000 mètres carradi destinades ara activitat nautica esportiva e ar apariament e conservacion d’embarcacions.
4. S’establissen es bonificacions següentes: 
a) Bonificacion per inversion: es contribuables que hèsquen ua inversion economica en domeni public portuari consistenta en òbres restacades ara potenciacion dera activitat nautica esportiva qu’afècten era infraestructura portuària e era superestructura entà potenciar era melhora e era qualitat deth servici pòden sollicitar era aplicacion d’ua bonificacion der 1% dera quòta intègra primària e, s’escatz, redusida dera taxa per cada 200.000 èuros objècte d’inversion. Aguesta bonificacion se pòt aplicar pendent tot eth termini concessionau, tostemp que s’age acordat e documentat prealablament eth termini d’execucion.
b) Bonificacions entà potenciar practiques mieiambientaus e incentivar era qualitat ena prestacion de servicis: es contribuables qu’acrediten era implantacion d’un sistèma de gestion e auditoria mieiambientau, d’acòrd damb eth Reglament (CE) num. 1221/2009 deth Parlament Europèu e deth Conselh, deth 25 de noveme de 2009, relatiu ara participacion volontària d’organizacions en un sistèma comunitari de gestion e auditoria mieiambientau (EMAS), e peth quau s’abolissen eth Reglament (CE) num. 761/2001 e es Decisions 2001/681/CE e 2006/193/CE dera Comission, o dispòsen d’un sistèma de gestion mieiambientau segons era norma internacionau ISO 14001 pòden sollicitar era aplicacion d’ua bonificacion dera quòta intègra primària e, s’escatz, redusida e bonificada dera taxa deth 15% o deth 10%, respectivament, non acumulativa. Se se dispòse dera certificacion ISO 9001 de qualitat, era bonificacion ei deth 5%, acumulabla as anteriores. Aguesta bonificacion s’a d’aplicar pendent tot eth termini concessionau tostemp qu’es certificacions siguen en vigor.
c) En cas de contribuables que corresponen a pòrts gestionadi totaument en regim de concession qu’entara gestion de tota era installacion portuària dispòsen deth sistèma de gestion e auditoria mieiambientau segon eth reglament EMAS o dispòsen d’un sistèma de gestion mieiambientau o de qualitat segons es normes internacionaus tanben referides, pòden sollicitar era aplicacion d’ua bonificacion dera quòta intègra primària e, s’escatz, redusida e bonificada dera taxa deth 40%, deth 30% o deth 5%, respectivament, non acumulativa. Aguesta bonificacion s’a d’aplicar pendent tot eth termini concessionau, tostemp qu’es certificacions siguen en vigor.
d) Bonificacion per foment dera nautica leugèra o sense motor: es contribuables que destinen espacis entath foment dera nautica leugèra o sense motor pòden sollicitar era aplicacion d’ua bonificacion deth 90% deth calcul des mètres carradi destinadi ad aguesta activitat, damb era obligacion de repercutir-i era bonificacion. S’aplique sus era part dera quòta intègra primària e, s’escatz, redusida e bonificada que correspone. Entà obtier aguesta bonificacion, cau qu’era federacion esportiva que correspone certifique era activitat amiada a tèrme.
e) Bonificacion ara pesca artesanau enes pòrts esportius gestionadi integraument en regim de concession: es contribuables que destinen espacis ara mantenença dera activitat tradicionau de pesca artesanau pòden sollicitar era aplicacion d’ua bonificacion deth 90% deth calcul des mètres carradi destinadi ad aguesta activitat, damb era obligacion de repercutir era bonificacion enes quòtes que se cruben per aucupacion as pescadors acreditadi devudament. S’aplique sus era part dera quòta intègra primària e, s’escatz, redusida e bonificada que correspone.
f) Bonificacion as superfícies destinades en airaus tecnics o rampes d’encalament enes pòrts esportius gestionadi integraument en regim de concession: es contribuables corresponents a pòrts esportius gestionadi totaument en regim de concession pòden sollicitar era aplicacion d’ua bonificacion deth 50% en calcul dera superfícia non edificada que correspone a airau tecnic o rampa d’encalament e que se destine ara mantenença e er apariament d’embarcacions coma activitat complementària deth pòrt. S’aplique sus era part dera quòta intègra primària e, s’escatz, redusida e bonificada que correspone.
5. Se limite era aplicacion de reduccions, bonificacions o reduccions e bonificacions de manèra conjunta: 
a) Es reduccions e bonificacions se pòden aplicar en cascada simultanèament damb eth limit maximau, amassa damb es reduccions aplicades, deth 50% dera quòta intègra primària.
b) En cas des bonificacions aplicables as pòrts esportius gestionadi integraument en regim de concession, era acumulacion des bonificacions establides pes letres a e c der apartat 4 non pòt excedir eth 50% dera quòta intègra primària.
Seccion dusau. Taxa d’emmagazinatge de mercaderies (T02)
Article 131. Hèt imposable
1. Eth hèt imposable dera taxa d’emmagazinatge de mercaderies consistís ena aucupacion de quinsevolh ben de domeni public portuari, efectuada pera mercaderia, damb motiu de bèra ua des operacions portuàries d’emmagazinatge o depaus.
2. S’er emmagazinatge o depaus de veïculs se hè en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla en cas qu’era mercaderia utilize quinsevolh forma de bens de domeni public gestionadi dirèctament pera Administracion portuària.
Article 132. Casi de non subjeccion
Non ei subjècta ara taxa d’emmagazinatge de mercaderies era utilizacion deth domeni public portuari en zòna de transit descorbit, efectuada pes mercaderies cargades o descargades en tot utilizar mejans non rotlants, pendent eth madeish dia de carga o descarga e er immediat anterior o posterior, respectivament.
Article 133. Subjècte passiu
1. An era condicion de subjècte passiu dera taxa d’emmagazinatge de mercaderies, en concèpte de contribuable, es persones fisiques o juridiques e es entitats a qué hè referéncia er article 35.4 dera Lei generau tributària proprietàries dera mercaderia.
2. An era condicion de subjèctes passius d’aguesta taxa, en concèpte de substitut deth contribuable: 
a) S’era mercaderia ei consignada, era part consignatària, transitària o operadora logistica representant dera mercaderia, de manèra solidària.
b) S’era mercaderia non ei consignada, era persona fisica o juridica que preste eth servici portuari especific de carga, estiba, descarga, desestiba e transbordament des mercaderies.
Article 134. Exempcions
Demoren exemptades dera taxa d’emmagazinatge de mercaderies es mercaderies a qué hè referéncia er article 167.
Article 135. Acreditament
1. Era taxa d’emmagazinatge de mercaderies s’acredite quan s’inície era aucupacion deth domeni public portuari per mejan des operacions d’emmagazinatge o depaus, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era aucupacion deth domeni public portuari sense sollicitar autorizacion, er acreditament dera taxa a lòc en moment d’inici dera nomentada aucupacion.
Article 136. Elements de quantificacion dera taxa
1. Es elements de quantificacion dera taxa d’emmagazinatge de mercaderies son: 
a) Era superfícia de domeni public portuari aucupada computada en mètres carradi.
b) Eth temps d’aucupacion deth domeni public portuari.
c) Eth tipe de ben de domeni public portuari aucupat.
2. Era superfícia de domeni public portuari aucupada s’a de computar en tot préner coma referéncia eth rectangle circonscrit exteriorament ara partida totau de mercaderies depausades o emmagazinades, definit de manèra que dus des sòns costats siguen paralleli ath gradon deth cai s’aguest ei rècte; autament se definís de manèra que dus costats siguen normaus dera tangenta dera corba deth cai. Eth resultat s’a d’arredonir entà obtier, en mètres carradi sense decimaus, eth numèro immediat anterior, s’era fraccion de mètre carrat ei inferiora a 0,5, o posterior, s’era fraccion ei superiora. Se procedís analògament damb entaulats, magasèms, locaus e installacions, es costats des quaus servissen de referéncia.
3. As efèctes deth pagament dera taxa, era superfícia aucupada s’a de redusir, per quataus parts, a mesura qu’es mercaderies se retiren. Damb aguesta fin, s’a de computar era totalitat dera superfícia aucupada mentre non se n’age esclarit eth 25%; eth 75%, quan era nomentada superfícia artenhe eth 25% sense superar eth 50%; eth 50%, quan sigue deth 50% sense arténher eth 75%, e eth 25%, quan sigue deth 75% enquiara desocupacion complèta des bens demaniaus.
4. Eth temps d’aucupacion deth domeni public portuari se compute per dies complèts. Coma règla generau, es terminis iniciau e finau deth periòde d’aucupacion coïncidissen damb es dates d’autrejament e extincion dera autorizacion corresponenta. Totun, quan era aucupacion deth domeni public portuari s’a efectuat sense sollicitar era autorizacion, es nomentadi terminis se corresponen damb es dies d’inici e finalizacion dera aucupacion. Eth prumèr dia d’aucupacion tostemp se considère complèt. Eth darrèr dia, per contra, sonque se considère complèt se se cesse ena aucupacion dempús des dotze deth meddia.
5. Es bens demaniaus se classifiquen en zònes de transit e d’emmagazinatge. Aguestes, ath sòn torn, s’ordenen en superfícies corbides e descorbides.
Article 137. Quòta tributària
1. Era quòta intègra dera taxa d’emmagazinatge de mercaderies se determine en tot multiplicar es quantitats fixes dera tarifa includida en quadre següent pera superfícia de domeni public portuari aucupada e pes dies d’aucupacion emplegadi.
	Tipe deth ben demaniau
	Dies d’aucupacion
	Impòrt per mètre carrat

	1. Zòna de transit
	
	

	1.1. Superfícia descorbida
	1 a 3 dies
	0,00000 €

	
	4 a 10 dies
	0,02500 €

	
	11 a 17 dies
	0,05000 €

	
	18 a 30 dies
	0,075005 €

	
	Mès de 30 dies
	0,10000 €

	1.2. Superfícia corbida
	1 a 3 dies
	0,05000 €

	
	4 a 10 dies
	0,07500 €

	
	11 a 17 dies
	0,10000 €

	
	18 a 30 dies
	0,15000 €

	
	Mès de 30 dies
	0,20000 €

	2. Zòna d’emmagazinatge 
	
	

	2.1. Superfícia descorbida
	1 a 3 dies
	0,00000 €

	
	4 a 10 dies
	0,01300 €

	
	11 a 17 dies
	0,02500 €

	
	18 a 30 dies
	0,03800 €

	
	Mès de 30 dies
	0,05000 €

	2.2. Superfícia corbida
	1 a 3 dies
	0,01500 €

	
	4 a 10 dies
	0,02500 €

	
	11 a 17 dies
	0,05000 €

	
	18 a 30 dies
	0,07500 €

	
	Mès de 30 dies
	0,10000 €



2. Entà determinar era quòta intègra dera taxa, era tarifa s’a d’aplicar de manèra escalonada.
Seccion tresau. Taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques (T03)
Article 138. Hèt imposable
1. Eth hèt imposable dera taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques consistís ena utilizacion privativa de quinsevolh ben de domeni public portuari mejançant: 
a) Eth depaus d’objèctes e materiaus emplegadi ena manipulacion de mercaderies, subministrament o avitalhament a vaishèths, embarcament e desbarcament de passatgèrs, bagatges e veïculs e, en generau, entara prestacion de quinsevolh tipe de servici portuari o activitat economica en pòrt.
b) Eth depaus de materiaus de construccion, barralhes, puntaus, cavalets, bastides e d’autes installacions analògues.
c) Eth depaus d’aparelhs de venda automatica.
d) Eth depaus d’utisi de pesca.
e) Era aucupacion deth domeni public portuari damb cagires, taules, tribunes, emponts e d’auti bens mòbles similars.
2. S’era utilizacion privativa a lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla s’es bens mòbles utilizen de quinsevolh manèra bens de domeni public gestionadi dirèctament pera Administracion portuària.
Article 139. Casi de non subjeccion
Non demoren subjèctes ara taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques: 
a) Era aucupacion deth domeni public portuari per mejan deth depaus de materiaus de construccion, barralhes, puntaus, cavalets, bastides e d’autes installacions analògues efectuada per empreses contractades pera Administracion portuària entara execucion d’òbres dera sua competéncia.
b) Era aucupacion deth domeni public portuari en zòna de transit descorbit damb es mercaderies cargades o descargades en tot utilizar mejans non rotlants pendent eth madeish dia de carga o descarga e er immediat anterior o posterior, respectivament.
c) Era aucupacion deth domeni public portuari damb bens mòbles subjèctes e non exemptadi des taxes d’entrada e estada de vaishèths, atracament de vaishèths, carga, descarga, transbordament e transit de mercaderies, embarcament, desbarcament e transit de passatgèrs e veïculs en regim de passatge, dera pesca fresca, des embarcacions de léser, de parcatge de veïculs, d’emmagazinatge de mercaderies, d’installacion de senhaus informatives e pancartes indicadores e d’estada de vaishèths ena zòna dera cala seca.
Article 140. Subjècte passiu
An era condicion de subjèctes passius dera taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques es persones fisiques o juridiques e es entitats a qué hè referéncia er article 35.4 dera Lei generau tributària en favor dera quau s’autrege era autorizacion entà utilizar eth domeni public portuari damb bens mòbles o, se non n’i a, que se beneficien dera utilizacion se s’a procedit sense era autorizacion pertinenta.
Article 141. Exempcions
Demoren exemptadi dera taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques: 
a) Era Administracion generau der Estat, es comunitats autonòmes e es municipis en exercici des sues competéncies.
b) Era Crotz Roja, en çò que hè as activitats pròpries qu’a encomanades aguesta institucion en matèria de sauvament maritim, e d’autes organizacions non governamentaus en casi d’aucupacion temporau restacada a accions concrètes de rescat de persones o d’auti prètzhèts umanitaris.
c) Es entitats sense fins lucratives legaument constituïdes era activitat des quaus sigue exclusivament restacada ara atencion de membres der equipatge e passatgèrs.
Article 142. Acreditament e exigibilitat
1. Era taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques s’acredite quan s’inície era utilizacion privativa deth domeni public portuari, moment que, ad aguesti efèctes, se compren que coïncidís damb eth der autrejament dera autorizacion pertinenta.
2. Se s’auesse produsit era utilizacion privativa deth domeni public portuari sense sollicitar autorizacion, er acreditament dera taxa a lòc en moment d’inici dera nomentada utilizacion.
3. Eth pagament deth deute tributari s’a d’efectuar per auançat. Es parts tributàries obligades an de satisfèr eth deute damb periodicitat mensuau o annau, quan eth termini de durada dera autorizacion s’a establit per mesi, o, s’escatz, peth termini de vigéncia maximau establit pera lei.
4. Se, per causa non imputabla ath subjècte passiu, non s’arribe a consumir integraument eth periòde d’utilizacion autorizada, es obligadi tributaris pòden sollicitar era devolucion dera part dera quòta corresponenta as dies o mesi que rèsten entà completar eth periòde nomentat.
Article 143. Elements de quantificacion dera taxa
1. Es elements de quantificacion dera taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques son: 
a) Era superfícia de domeni public portuari aucupada.
b) Eth temps d’aucupacion deth domeni public portuari.
2. Era superfícia de domeni public portuari aucupada se compute en mètres carradi.
3. Eth temps d’utilizacion deth domeni public portuari se compute en dies, mesi o ans, segons es casi.
4. Coma règla generau, es terminis iniciau e finau deth periòde d’aucupacion coïncidissen damb es dates d’autrejament e extincion dera autorizacion simplificada corresponenta. Totun, s’era aucupacion deth domeni public portuari s’a efectuat sense sollicitar-ne era autorizacion, eth periòde s’a de computar per dies e es terminis iniciau e finau se corresponen damb es moments de començament e finalizacion dera aucupacion.
5. S’eth periòde d’aucupacion se compute per dies, aguesti se comprenen complèts. Damb aguesta fin, eth prumèr dia d’utilizacion tostemp se considère complèt. Eth darrèr dia, per contra, sonque se considère complèt se se cesse ena utilizacion a compdar des dotze deth meddia.
Article 144. Quòta tributària
Era quòta intègra dera taxa pera aucupacion deth domeni public portuari damb bens mòbles destinadi ara prestacion de servicis portuaris especifics o ath desvolopament d’activitats economiques se determine en tot multiplicar es quantitats fixes dera tarifa includida en quadre següent pera superfícia de domeni public portuari aucupada e peth temps d’aucupacion previst.
	Concèpte
	Impòrt deth mètre per dia
	Impòrt deth mètre per mes
	Impòrt deth mètre per an

	Depaus d’objèctes e materiaus emplegadi ena manipulacion de mercaderies, subministrament o avitalhament a vaishèths, embarcaments e desbarcaments de passatgèrs, bagatges e veïculs
	0,1400 €
	3,7400 €
	41,2100 €

	Depaus de materiaus de construccion, barralhes, puntaus, cavalets, bastides e d’autes installacions analògues
	0,1700 €
	4,7000 €
	51,2300 €

	Depaus d’utisi de pesca
	0,1200 €
	3,3400 €
	36,4600 €

	Depaus d’aparelhs de venda automatica e aucupacion deth domeni public portuari damb cagires, taules, tribunes, emponts e d’auti bens mòbles similars
	0,3200 €
	8,6900 €
	94,7800 €

	Depaus d’objèctes e materiaus utilizadi ena prestacion de quinsevolh aute servici o activitat
	0,1500 €
	4,1900 €
	45,7400 €



Seccion quatau. Taxa pera estada de vaishèths ena zòna de cala seca (T04)
Article 145. Hèt imposable
1. Eth hèt imposable dera taxa pera estada de vaishèths ena zòna de cala seca consistís ena utilizacion privativa deth domeni public portuari ena ocasion dera estada des vaishèths o embarcacions enes espacis terrèstres dera zòna de servici destinadi a cala seca.
2. S’era utilizacion privativa a lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla en cas qu’es vaishèths o es embarcacions utilizen de quinsevolh manèra bens de domeni public gestionadi dirèctament pera Administracion portuària.
Article 146. Subjècte passiu
1. An era condicion de subjèctes passius dera taxa pera estada de vaishèths ena zòna de cala seca, en concèpte de contribuable, es persones fisiques o juridiques e es entitats a qué hè referéncia er article 35.4 dera Lei generau tributària en favor des quaus s’autrege era autorizacion entà utilizar eth domeni public portuari damb eth vaishèth o embarcacion o, a manca d’aguestes, es que se beneficien dera utilizacion se s’a procedit sense era autorizacion pertinenta.
2. An era condicion de subjèctes passius d’aguesta taxa, en concèpte de substitut deth contribuable: 
a) Enes vaishèths pesquèrs, se son consignadi, eth consignatari. Senon, e de manèra solidària, es persones fisiques o juridiques qu’amien a tèrme era activitat d’apariament o mantenença deth vaishèth ena zòna dera cala seca, eth proprietari e er armador deth vaishèth se, en aguest dusau cas, se tracte de persones fisiques, juridiques o entitats sense personalitat juridica diferentes.
b) Enes vaishèths que non son de pesca, se son consignadi, eth consignatari. Senon, e de manèra solidària, es persones fisiques o juridiques qu’amien a tèrme era activitat d’apariament o mantenença deth vaishèth ena zòna dera cala seca, eth proprietari, er armejaire e eth capitan o eth patron deth vaishèth.
Article 147. Acreditament e exigibilitat
1. Era taxa pera estada de vaishèths ena zòna de cala seca s’acredite quan s’inície era utilizacion privativa deth domeni public portuari, moment que, ad aguesti efèctes, se compren que coïncidís damb eth der autrejament dera autorizacion pertinenta.
2. Se s’auesse produsit era utilizacion privativa deth domeni public portuari sense sollicitar autorizacion, er acreditament dera taxa a lòc en moment d’inici dera utilizacion nomentada.
3. Eth pagament deth deute tributari s’a d’efectuar per auançat.
4. Se per causa non imputabla ath subjècte passiu non s’arribe a consumir integraument eth periòde d’utilizacion autorizada, se pòt sollicitar era devolucion dera part dera quòta corresponenta as dies que rèsten entà completar eth periòde nomentat.
Article 148. Elements de quantificacion dera taxa
1. Es elements de quantificacion dera taxa pera estada de vaishèths ena zòna de cala seca son: 
a) Era superfícia de domeni public portuari utilizada.
b) Eth temps d’utilizacion deth domeni public portuari.
c) Era classa de vaishèth o embarcacion.
2. Era superfícia de domeni public portuari utilizada se compute en mètres carradi e se calcule en tot multiplicar era longor maximau deth vaishèth o embarcacion pera amplor maximau.
3. Eth temps d’utilizacion deth domeni public portuari se compute per dies complèts. Coma règla generau, es terminis iniciau e finau deth periòde d’utilizacion coïncidissen damb es dates d’autrejament e extincion dera autorizacion pertinenta. Totun, quan era utilizacion deth domeni public portuari s’age efectuat sense sollicitar era autorizacion, es nomentadi terminis se corresponen damb es dies de començament e finalizacion dera aucupacion.
4. Eth prumèr dia d’aucupacion tostemp se considère complèt. Eth darrèr dia, per contra, sonque se considère complèt s’era aucupacion cesse dempús des dotze deth meddia.
5. Es vaishèths o embarcacions se classifiquen en pesquèrs e es restants.
Article 149. Quòta tributària
1. Era quòta intègra dera taxa pera estada de vaishèths ena zòna de cala seca se determine en tot multiplicar es quantitats fixes dera tarifa includida en quadre següent pera superfícia de domeni public portuari aucupada e peth temps d’aucupacion emplegat.
	Tipe de vaishèth
	Valor deth mètre carrat per dia

	
	Dia 1
	Dia 2 a 7
	Dia 8 a 30
	Dia 31 entà deuant

	Vaishèths pesquèrs
	0,1900 €
	0,1226 €
	0,0791 €
	0,0510 €

	Rèsta de vaishèths
	0,5661 €
	0,3652 €
	0,2356 €
	0,1520 €



2. Entà determinar era quòta intègra dera taxa, era tarifa s’a d’aplicar de manèra escalonada.
3. S’eth vaishèth o era embarcacion qu’utilize era zòna de cala seca ei destinat ara prestacion d’un servici portuari, es persones obligades tributàriament pòden sollicitar era aplicacion d’ua bonificacion deth 20% dera quòta intègra dera taxa.
Capítol IV. Taxes portuàries peth profitament especiau deth domeni public portuari
Seccion prumèra. Taxa d’entrada e estada de vaishèths (TA1)
Article 150. Hèt imposable
1. Eth hèt imposable dera taxa d’entrada e estada de vaishèths consistís ena utilizacion de quinsevolh ben de domeni public portuari, efectuada peth vaishèth, en ocasion des operacions portuàries d’entrada e estada, includides es aigües deth pòrt, es canaus d’accès e es zònes d’ancoratge.
2. S’es operacions portuàries d’entrada e estada an lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla s’eth vaishèth utilize de quinsevolh manèra bens de domeni public gestionadi dirèctament pera Administracion portuària.
Article 151. Casi de non subjeccion
Non demoren subjèctes ara taxa pera estada de vaishèths ena zòna de cala seca es vaishèths subjèctes e non exemptadi des taxes dera pesca fresca e des embarcacions de léser.
Article 152. Subjècte passiu
1. An era condicion de subjèctes passius dera taxa pera estada de vaishèths ena zòna de cala seca, en concèpte de contribuable e, ath delà, de manèra solidària, eth proprietari, er armejaire e eth capitan o eth patron deth vaishèth.
2. A era condicion de subjècte passiu d’aguesta taxa, en concèpte de substitut deth contribuable, eth consignatari deth vaishèth quan aguest se tròbe consignat.
Article 153. Exempcions
Demoren exemptadi dera taxa pera estada de vaishèths ena zòna de cala seca: 
a) Es vaishèths era titularitat des quaus correspone ara Administracion generau der Estat, des comunitats autonòmes o des municipis que siguen destinadi exclusivament ara prestacion de servicis oficiaus dera sua competéncia en regim de gestion dirècta.
b) Es vaishèths en servici oficiau dera Union Europèa o d’un des estats membres dera Union Europèa que siguen destinadi exclusivament ara prestacion de servicis dera sua competéncia en regim de gestion dirècta.
c) Era Crotz Roja, en çò que hè as activitats pròpries qu’a encomanades aguesta institucion en matèria de sauvament maritim, e d’autes organizacions non governamentaus en casi d’aucupacion temporau restacada a accions concrètes de rescat de persones o d’auti prètzhèts umanitaris.
Article 154. Acreditament e exigibilitat
1. Era taxa pera estada de vaishèths ena zòna de cala seca s’acredite quan eth vaishèth entre enes aigües dera zòna de servici deth pòrt, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era utilizacion deth domeni public portuari sense sollicitar autorizacion, er acreditament dera taxa a lòc en moment d’inici dera utilizacion nomentada.
3. Eth pagament deth deute tributari s’efectue per auançat. Totun, quan resulte aplicabla era reduccion per estada perlongada, es persones obligades tributàriament an de pagar eth deute damb periodicitat mensuau.
4. S’eth periòde d’estada autorizat s’a d’alongar, es persones obligades tributàriament an de formular ua naua sollicitud e pagar un aute còp per auançat er impòrt corresponent.
5. Se, per causa non imputabla ath subjècte passiu, non s’arribe a consumir integraument eth periòde d’estada autorizat, es parts tributàries obligades pòden sollicitar era devolucion dera part dera quòta corresponenta as ores que rèsten entà completar eth periòde nomentat.
Article 155. Elements de quantificacion dera taxa
1. Es elements de quantificacion dera taxa pera estada de vaishèths ena zòna de cala seca son: 
a) Eth tonatge brut deth vaishèth.
b) Eth temps d’utilizacion deth domeni public portuari.
2. Eth temps d’utilizacion deth domeni public portuari se compute en ores e menutes. Eth temps d’utilizacion efectiva se calcule a compdar deth moment dera metuda a disposicion o resèrva deth lòc d’atracament o ancoratge enquia qu’eth vaishèth abandone era zòna de servici. Eth temps d’utilizacion se compute ath 50% s’era entrada e era estada deth vaishèth an lòc en dies festius e dimenjades pendent se demore d’iniciar eth conjunt d’operacions comerciaus en dia obrant.
Article 156. Quòta tributària
1. Era quòta intègra dera taxa pera estada de vaishèths ena zòna de cala seca se determine en tot multiplicar era quantitat fixa de 0,50 èuros per cada 100 tones de registre brut (o per cada 100 unitats de tonatge) o fraccion e peth temps d’utilizacion deth domeni public portuari. Era quantitat atau obtenguda se module mejançant era aplicacion des coeficients següents: 
a) Entà vaishèths de 0 a 10 GT: 0,80.
b) Entà vaishèths de mès de 10 a 100 GT: 0,85.
c) Entà vaishèths de mès de 100 a 400 GT: 0,90.
d) Entà vaishèths de mès de 400 a 4.000 GT: 0,95.
e) Entà vaishèths de mès de 4.000 a 6.000 GT: 1,05.
f) Entà vaishèths de mès de 6.000 GT: 1,15.
2. Era quòta intègra dera taxa, modulada d’acòrd damb es coeficients referidi en apartat 1, se redusís ena proporcion que correspone en bèra ua des circonstàncies següentes: 
a) Eth tipe de navegacion, en tot atier es emissions emetudes.
b) Era utilizacion d’installacions en regim d’autorizacion o concession administrativa.
c) Estades perlongades.
d) Arribada forçada.
e) Crotzaires toristics, tostemp que complisquen es estandards ambientaus.
f) Transpòrt maritim en cuerta distància, tostemp que complisque es estandards ambientaus.
3. Era quòta dera taxa sonque pòt èster objècte d’ua reduccion. En cas que se donguen es requisits entà aplicar-i dues o mès reduccions, s’a d’aplicar era que resulte mès favorabla ara persona obligada tributàriament.
4. En consideracion ath tipe de navegacion, era quòta intègra dera taxa se redusís en un 10% en cas de vaishèths damb bandèra d’un estat membre dera Union Europèa enregistradi en territòri dera Union e qu’efectuen navegacion interiora ena Union Europèa.
5. Era quòta intègra dera taxa se redusís en un 40% s’es operacions portuàries d’entrada e estada an lòc en infraestructures portuàries o d’auti bens de domeni public portuari en regim d’autorizacion o concession administrativa, tostemp que se complisquen es estandards ambientaus.
6. En tot tier en compde ua estada perlongada, era quòta intègra dera taxa se redusís en un 50% enes casi següents: 
a) Vaishèths toristics locaus.
b) Vaishèths destinadi ath dragatge e ath avitalhament.
c) Vaishèths destinadi ara prestacion de servicis portuaris generaus o especifics.
d) Vaishèths destinadi ara aqüicultura o a constituïr pesquèrs flotants.
e) Embarcacions professionaus dedicades ath loguèr, damb o sense patron.
f) Vaishèths en construccion, apariament, transformacion e despeçatge.
g) Vaishèths pesquèrs era darrèra operacion de descarga o transbordament des quaus s’age efectuat en pòrt e siguen en arturada biologica o veda.
h) Vaishèths en depaus judiciau.
i) Vaishèths, includidi es pesquèrs, inactius.
j) D’auti vaishèths era estada des quaus sigue superior a un mes.
7. Enes casi des letres i e j, a compdar deth dusau mes d’estada era reduccion ei deth 40%; eth tresau mes, deth 30%; eth quatau mes, deth 20%, e eth cincau mes, deth 10%. Transcorrudi sies mesi dempús dera entrada e estada, non s’a d’aplicar cap reduccion.
8. Era quòta intègra dera taxa se redusís en un 50% s’era entrada e era estada deth vaishèth se produsís per arribada forçada. Aguesta reduccion sonque s’a d’aplicar pendent es prumèrs sèt dies d’estada deth vaishèth.
9. Era quòta intègra dera taxa se redusís en un 50% s’eth vaishèth a era consideracion de crotzaire toristic e complís es estandards ambientaus.
10. Era quòta intègra dera taxa se redusís en un 50% s’eth vaishèth efectue transpòrt maritim en cuerta distància e complís es estandards ambientaus. Entath transpòrt maritim de cuerta distància, cau atier-se ad  aquerò que determine eth dret maritim comunitari e internacionau.
11. Era quòta intègra dera taxa, redusida ena forma establida en apartat 2, pòt èster objècte de bèra bonificacion per proteccion deth miei ambient.
12. Era quòta intègra dera taxa sonque pòt èster objècte d’ua bonificacion. En cas que se donguen es requisits entà aplicar dues o mès bonificacions, sonque s’a d’aplicar era que resulte mès favorabla ar obligat tributari.
13. S’es vaishèths operadi per un madeish armejaire o de crotzèra toristica, o, s’escatz, de diferentes companhies armejaires mès que dispòsen d’acòrds d’espleita compartida, hèn mès de dotze escales en ua madeisha infraestructura portuària pendent er an naturau, e complissen es estandards ambientaus, es obligadi tributaris pòden sollicitar era aplicacion des bonificacions detalhades ena taula següenta: 
	Tipe de vaishèth
	Nombre d’escales ar an

	
	13 a 18
	19 a 24
	25 a 40
	41 a 60
	De 61 endauant

	Vaishèths de tonatge d’enquia 15.000 GT
	10%
	25%
	40%
	50%
	55%

	Vaishèths de tonatge superior a 15.000 GT
	15%
	30%
	45%
	55%
	60%



14. S’eth capitan o eth patron d’un vaishèth comerciau acredite deuant Pòrts dera Generalitat eth compliment de condicions de respècte ath miei ambient que melhoren es qu’exigissen es normes e es convènis internacionaus, e, ath delà, a soscrit un acòrd damb era autoritat portuària en matèria de bones practiques ambientaus associades as operacions e ara estada des vaishèths en pòrt, es persones obligades tributàriament pòden sollicitar era aplicacion d’ua bonificacion deth 50%.
15. S’eth capitan o eth patron d’un vaishèth de mens de 24 mètres de longor e autorizat entà un maxim de dotze passatgèrs acredite deuant Pòrts dera Generalitat eth liurament de tot eth sòn refús a ua empresa autorizada entà balhar eth servici portuari especific de recepcion der refús generat per vaishèths e embarcacions e residus de carga ena infraestructura portuària de basa, es persones obligades tributàriament pòden sollicitar era aplicacion d’ua bonificacion deth 50%.
16. S’un vaishèth a obtengut eth certificat distintiu verd (Green Award) autrejat pera fondacion Distintiu Verd (Green Award Foundation) de Rotterdam, es parts tributàries obligades pòden sollicitar era aplicacion d’ua bonificacion deth 10%.
Seccion dusau. Taxa d’atracament de vaishèths (TA2)
Article 157. Hèt imposable
1. Eth hèt imposable dera taxa d’atracament de vaishèths consistís ena utilizacion de quinsevolh ben de domeni public portuari efectuada peth vaishèth ena ocasion dera operacion portuària d’atracament, includidi es òbres d’atracament e es elements fixi d’amarratge.
2. S’era operacion portuària d’atracament a lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla s’eth vaishèth utilize de quinsevolh manèra bens de domeni public gestionadi dirèctament pera Administracion portuària.
Article 158. Casi de non subjeccion
Non demore subjècta ara taxa er atracament des vaishèths subjèctes as taxes dera pesca fresca e des embarcacions de léser que non ne siguen exemptadi.
Article 159. Subjècte passiu
1. An era condicion de subjèctes passius dera taxa d’atracament, en concèpte de contribuable e, ath delà, de manèra solidària, eth proprietari, er armejaire e eth capitan o eth patron deth vaishèth.
2. A era condicion de subjècte passiu dera taxa d’atracament, en concèpte de substitut deth contribuable, eth consignatari deth vaishèth, quan aguest se tròbe consignat.
Article 160. Exempcions
Demoren exemptadi dera taxa d’atracament: 
a) Es vaishèths era titularitat des quaus correspone ara Administracion generau der Estat, des comunitats autonòmes o des municipis que siguen destinadi de manèra exclusiva ara prestacion de servicis oficiaus dera sua competéncia en regim de gestion dirècta.
b) Es vaishèths en servici oficiau dera Union Europèa o d’un des estats membres dera Union Europèa que siguen destinadi de manèra exclusiva ara prestacion de servicis dera sua competéncia en regim de gestion dirècta.
c) Era Crotz Roja, en çò que hè as activitats pròpries qu’a encomanades aguesta institucion en matèria de sauvament maritim, e d’autes organizacions non governamentaus en casi d’aucupacion temporau restacada a accions concrètes de rescat de persones o d’auti prètzhèts umanitaris.
Article 161. Acreditament e exigibilitat
1. Era taxa d’atracament de vaishèths s’acredite quan eth vaishèth efectue era operacion d’atracament, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era utilizacion deth domeni public portuari sense sollicitar autorizacion, er acreditament dera taxa a lòc en moment d’inici dera utilizacion nomentada.
3. Se, per causa non imputabla ath subjècte passiu, non s’arribe a consumir tot eth periòde d’atracament autorizat, es parts tributàries obligades pòden sollicitar era devolucion dera part dera quòta corresponenta as ores que rèsten entà completar eth periòde nomentat.
4. Eth pagament deth deute tributari s’a d’efectuar per auançat. Totun, quan resulte aplicabla era reduccion per atracament perlongada, es persones obligades tributàriament an de pagar eth deute damb periodicitat mensuau.
5. S’eth periòde d’atracament autorizat a d’èster alongat, es persones obligades tributàriament an de formular ua naua sollicitud e pagar un aute còp per auançat er impòrt corresponent.
Article 162. Elements de quantificacion dera taxa
1. Es elements de quantificacion dera taxa d’atracament de vaishèths son: 
a) Era longor maximau deth vaishèth mesurada en mètres linhaus.
b) Eth temps d’utilizacion deth domeni public portuari.
2. Eth temps d’utilizacion deth domeni public portuari se compute en ores e menutes. Aguest periòde se calcule dempús dera ora pera quau s’a reservat er atracament enquiath moment qu’eth vaishèth deishe anar era darrèra amarra. Eth temps d’utilizacion se compute ath 50% quan er atracament deth vaishèth a lòc es dies festius e dimenjades mentre se demore d’iniciar eth conjunt d’operacions comerciaus en dia obrant.
3. S’un vaishèth transpòrte mercaderies perilhoses e a de besonh disposar de zònes de seguretat en proa, en popa, o en ambdues ath madeish temps, entath calcul dera quòta intègra s’a de préner en consideracion, ath costat dera longor maximau deth vaishèth, era longitud des zònes nomentades.
Article 163. Quòta tributària
1. Era quòta intègra dera taxa d’atracament de vaishèths se determine en tot multiplicar era quantitat fixa de 0,070 èuros pera longor maximau deth vaishèth mesurat en mètres linhaus e peth temps d’utilizacion deth domeni public portuari. Era quantitat atau obtenguda se module mejançant era aplicacion des coeficients següents: 
a) Vaishèths de calat d’enquia 3 mètres: 0,50.
b) Vaishèths de calat superior a 3 mètres e d’enquia 8 mètres: 1.
c) Vaishèths de calat superior a 8 mètres: 2.
2. Era quòta intègra dera taxa, modulada d’acòrd damb es coeficients establidi en article 162, se redusís ena proporcion que correspone quan se dongue bèra ua des circonstàncies següentes: 
a) Tipe d’atracament.
b) Atracaments perlongadi.
c) Transpòrt maritim en cuerta distància, tostemp que complisque es estandards ambientaus.
3. Era quòta dera taxa sonque pòt èster objècte d’ua reduccion. En cas que se donguen es requisits entà aplicar mès d’ua reduccion, sonque s’a de practicar era que resulte mès favorabla ara part tributària obligada.
4. En consideracion ath tipe d’atracament, era quòta intègra dera taxa se redusís en un 50% enes casi següents: 
a) Vaishèths atracadi de punta enes cais o cais de pilars, a excepcion des catamarans (vaishèths de doble o triple casc).
b) Vaishèths arrambadi a un aute ja atracat de costat ath cai o a d’auti vaishèths arrambadi, tostemp qu’era sua longor maximau sigue parièra o inferiora ara deth vaishèth atracat ath cai o ara des auti vaishèths arrambadi ad aguest. S’era longor maximau ei superiora, a de pagar, ath delà, er excès, d’acòrd damb çò qu’establís eth calcul dera quòta intègra.
5. En consideracion a un atracament perlongat, era quòta intègra dera taxa se redusís ena forma indicada ena taxa d’entrada e estada de vaishèths (TA1).
6. Era quòta intègra dera taxa se redusís en un 50% s’eth vaishèth efectue transpòrt maritim en cuerta distància e complís es estandards ambientaus.
Seccion tresau. Taxa de carga, descarga, transbordament e transit de mercaderies (TA3M)
Article 164. Hèt imposable
1. Eth hèt imposable dera taxa de carga, descarga, transbordament e transit de mercaderies consistís ena utilizacion de quinsevolh ben de domeni public portuari, efectuada pera mercaderia e es sòns elements de transpòrt, ena ocasion de bèra ua des operacions portuàries de carga, descarga, transbordament e transit terrèstre o maritim.
2. Se bèra ua des operacions portuàries de carga, descarga, transbordament e transit terrèstre o maritim a lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla s’era mercaderia e es sòns elements de transpòrt utilizen de quinsevolh forma bens de domeni public gestionadi dirèctament pera Administracion portuària.
3. Aguesta taxa compren eth dret deth contribuable qu’es mercaderies cargades o descargades en tot utilizar mejans non rotlants aucupen era zòna de transit portuària descorbida o s’i demoren pendent eth madeish dia de carga o descarga e er immediat anterior o posterior, respectivament. Dera madeisha manèra, includís era utilizacion des rampes fixes e eth gradon entàs operacions de carga e descarga efectuada pes veïculs que transpòrten es mercaderies per mejans rotlants. Aguesta taxa non compren era utilizacion dera maquinària, es rampes mecaniques, passarèles e d’auti elements mobils entà efectuar es operacions portuàries.
Article 165. Casi de non subjeccion
Non demoren subjèctes ara taxa de carga, descarga, transbordament e transit de mercaderies es productes pesquèrs subjèctes ara taxa dera pesca fresca que non ne siguen exemptadi.
Article 166. Subjècte passiu
1. Enes operacions portuàries de carga, descarga, transbordament e transit maritim, an era condicion de subjèctes passius dera taxa, en concèpte de contribuable e, ath delà, de manèra solidària, er armejaire, eth proprietari dera mercaderia e eth capitan o eth patron deth vaishèth.
2. Ena operacion portuària de transit terrèstre, an era condicion de subjèctes passius dera taxa, en concèpte de contribuable e, ath delà, de manèra solidària, eth proprietari dera mercaderia e era part transitària o er operador logistic que represente era mercaderia.
3. Enes operacions portuàries de carga, descarga, transbordament e transit maritim, an era condicion de subjèctes passius dera taxa, en concèpte de substitut deth contribuable: 
a) Enes infraestructures portuàries o quinsevolh ben de domeni public portuari en regim d’autorizacion o concession administrativa, era persona autorizada o concessionària.
b) Enes infraestructures portuàries gestionades dirèctament per Pòrts dera Generalitat, s’era mercaderia ei consignada, era part consignatària, transitària o er operador logistic representant dera mercaderia, o ben, s’era mercaderia non ei consignada, era part consignatària deth vaishèth, s’ei consignat.
4. Ena operacion portuària de transit terrèstre, s’era mercaderia a per destinacion ua installacion en concession o autorizacion, era condicion de subjècte passiu en concèpte de substitut deth contribuable correspon ath concessionari o ara persona autorizada que les expedisque o recebe.
Article 167. Exempcions
Demoren exemptadi dera taxa de carga, descarga, transbordament e transit de mercaderies: 
a) Era Crotz Roja, en çò que hè as activitats pròpries qu’a encomanades aguesta institucion en matèria de sauvament maritim, e d’autes organizacions non governamentaus en casi d’aucupacion temporau restacada a accions concrètes de rescat de persones o d’auti prètzhèts umanitaris.
b) Es mercaderies enviades damb fin umanitària en zònes o regions en crisi o d’emergéncia per entitats sense ànim de lucre legaument constituïdes.
c) Eth materiau dera Administracion generau der Estat, des comunitats autonòmes e des municipis destinat de manèra exclusiva ara prestacion de servicis oficiaus dera sua competéncia en regim de gestion dirècta.
d) Eth materiau dera Union Europèa o d’un des estats membres dera Union Europèa destinat de manèra exclusiva ara prestacion de servicis oficiaus dera sua competéncia en regim de gestion dirècta.
Article 168. Acreditament e exigibilitat
1. Era taxa de carga, descarga, transbordament e transit de mercaderies s’acredite en moment qu’era mercaderia e es sòns elements de transpòrt inícien eth pas pera zòna de servici, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era utilizacion deth domeni public portuari sense sollicitar autorizacion, er acreditament dera taxa se produsís en moment d’inici dera utilizacion.
3. Eth pagament deth deute tributari s’a d’efectuar per auançat.
Article 169. Elements de quantificacion dera taxa
1. Es elements de quantificacion dera taxa de carga, descarga, transbordament e transit de mercaderies son: 
a) Eth tipe de mercaderia.
b) Eth pes dera mercaderia mesurat en tones.
c) Eth tipe d’operacion portuària.
2. Es mercaderies se classifiquen en cinc grops, ena forma prevista en annèx sus assignacion de grops de mercaderies contengudes en tèxte rehonut dera Lei de pòrts der Estat e dera marina mercanda, aprovat peth Reiau decrèt legislatiu 2/2011, deth 5 de seteme.
3. Eth pes des mercaderies se compute en tones metriques.
4. Es operacions portuàries se dividissen en: 
a) Carga.
b) Descarga.
c) Transbordament.
d) Transit maritim.
e) Transit terrèstre.
Article 170. Quòta tributària
1. Era quòta intègra dera taxa de carga, descarga, transbordament e transit de mercaderies se determine en tot multiplicar era quantitat des tarifes includides en quadre següent segons eth grop de mercaderia peth pes dera mercaderia mesurada en tones.
	Grops de mercaderies
	Prètz tona (€)

	1
	0,72

	2
	0,90

	3
	1,38

	4
	2,03

	5
	3,14



2. As envasi, embalatges, contienedors, cistèrnes o d’auti elements, agen o non eth caractèr de perdudi o efemèrs, que s’utilizen entà contier es mercaderies en transpòrt, e tanben as camions, as remòrques, caps tractors e semiremòrques que coma taus elements terrèstres s’embarquen o desembarquen, uets o non de mercaderies, se les a d’aplicar era quantitat fixa de 3 èuros per unitat equivalenta de 20 pès TEU, ath delà dera corresponenta taxa de mercaderies, s’escatz.
3. Se se tracte de mercaderies e elements de transpòrt en operacions de transbordament e es de transit maritim o terrèstre era quòta intègra ei eth 50% dera obtenguda pera aplicacion dera quantitat establida en apartat 2.
4. Era quòta intègra dera taxa se redusís ena proporcion que correspon se se da bèra ua des circonstàncies següentes: 
a) Utilizacion d’installacions portuàries en regim d’autorizacion o concession administrativa.
b) Volum manipulat.
5. Era quòta dera taxa sonque pòt èster objècte d’ua reduccion. En cas que se donguen es requisits entà aplicar mès d’ua reduccion, sonque s’a de practicar era que resulte mès favorabla ara part tributària obligada.
6. Era quòta intègra dera taxa se redusís en un 50% se bèra ua des operacions portuàries de carga, descarga, transbordament, transit maritim o terrèstre an lòc en infraestructures portuàries o d’auti bens de domeni public portuari en regim d’autorizacion o concession administrativa.
7. Era quòta intègra dera taxa se redusís en foncion deth volum de mercaderia annau manipulada entà cada còdi o grops de còdi associadi a un transit segons determine Pòrts dera Generalitat, d’acòrd damb es taules següentes: 
	
	Grop 1/2 (ath pes)
	
	Grop 3/4/5 - Grop 1-2 (per unitats)

	Descompde
	de tones
	enquia
	
	de tones
	enquia

	 5%
	0
	10.000
	
	0
	5.000

	10%
	10.001
	20.000
	
	5.001
	10.000

	15%
	20.001
	40.000
	
	10.001
	20.000

	20%
	40.001
	80.000
	
	20.001
	40.000

	30%
	80.001
	120.000
	
	40.001
	60.000

	40%
	120.001
	160.000
	
	60.001
	80.000

	50%
	mès de 160.000
	
	mès de 80.000



8. Era quòta intègra dera taxa, redusida ena manèra que determine er apartat 7, pòt èster objècte de bonificacions pes circonstàncies següentes: 
a) Foment dera exportacion.
b) Captacion, consolidacion e creishement de transits o de trafic especiau.
9. Entà fomentar era exportacion, es mercaderies embarcades an ua bonificacion deth 10% dera quòta intègra dera taxa.
10. Eth Comitat Executiu de Pòrts dera Generalitat, entà incentivar era captacion, era consolidacion e eth creishement de transits o de trafic especiau de grops 3, 4 e 5 consideradi d’interès estrategic entà un determinat pòrt o territòri, a de fixar ua bonificacion, damb caractèr annau, d’un maximau deth 40% dera quòta intègra dera taxa, entath transit o trafic que se qualifique coma prioritari o estrategic entath pòrt o territòri, e a de determinar es condicions aplicables en tot atier es singularitats deth transit o trafic. Eth contribuable pòt sollicitar annaument era aplicacion d’aguesta bonificacion.
Seccion quatau. Taxa d’embarcament, desbarcament e transit de passatgèrs en regim de passatge (TA3P)
Article 171. Hèt imposable
1. Eth hèt imposable dera taxa d’embarcament, desbarcament e transit de passatgèrs en regim de passatge consistís ena utilizacion de quinsevolh ben de domeni public portuari, efectuada peth passatgèr en regim de passatge ena ocasion de bèra ua des operacions portuàries d’embarcament, desbarcament o transit.
2. Se bèra ua des operacions portuàries d’embarcament, desbarcament o transit a lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla en cas qu’era mercaderia e es sòns elements de transpòrt utilizen de quinsevolh forma bens de domeni public gestionadi dirèctament pera Administracion portuària.
3. Era taxa d’embarcament, desbarcament e transit de passatgèrs en regim de passatge non compren era utilizacion dera maquinària, rampes mecaniques, passarèles e d’auti elements mobils de besonh entàs operacions portuàries d’embarcament e desbarcament.
Article 172. Subjècte passiu
1. A era condicion de subjècte passiu dera taxa d’embarcament, desbarcament e transit de passatgèrs en regim de passatge, en concèpte de contribuable, eth passatgèr.
2. A era condicion de subjècte passiu d’aguesta taxa, en concèpte de substitut deth contribuable e, ath delà, de manèra solidària, er armejaire e eth capitan o eth patron deth vaishèth, o era part consignatària, en aguest darrèr cas, s’eth vaishèth ei consignat.
Article 173. Exempcions
Demoren exemptadi dera taxa d’embarcament, desbarcament e transit de passatgèrs en regim de passatge: 
a) Es menors de quate ans.
b) Eth personau dera Administracion generau der Estat, des comunitats autonòmes e des municipis en servici oficiau.
c) Eth personau dera Union Europèa o d’un des estats membres dera Union Europèa en servici oficiau.
Article 174. Acreditament e exigibilitat
1. Era taxa d’embarcament, desbarcament e transit de passatgèrs en regim de passatge, s’era quòta intègra se calcule d’acòrd damb eth metòde d’estimacion dirècta, s’acredite en iniciar-se era operacion d’embarcament, desbarcament o transit des passatgèrs, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era utilizacion deth domeni public portuari sense sollicitar autorizacion, er acreditament dera taxa se produsís en moment d’inici dera nomentada utilizacion.
3. S’era quòta intègra se calcule d’acòrd damb eth metòde d’estimacion objectiva, era taxa s’acredite er 1 de gèr de cada an. En aguest cas, eth sòn periòde impositiu coïncidís damb er an naturau.
4. Eth pagament deth deute tributari s’a d’efectuar per auançat, exceptat deth cas des vaishèths toristics locaus que determinen era quòta tributària peth metòde d’estimacion dirècta.
5. En cas des vaishèths toristics locaus, s’era quòta tributària se determine peth metòde d’estimacion dirècta, es persones obligades tributàriament an de pagar eth deute tributari damb periodicitat mensuau. Per contra, se se determine peth metòde d’estimacion objectiva, eth deute s’a de pagar damb periodicitat annau.
Article 175. Elements de quantificacion dera taxa
1. Es elements de quantificacion dera taxa d’embarcament, desbarcament e transit de passatgèrs en regim de passatge son: 
a) Era classa de vaishèth.
b) Eth tipe de navegacion.
c) Era modalitat deth passatge.
d) Eth nombre de passatgèrs.
2. Es vaishèths se classifiquen en ordinaris e toristics locaus.
3. Eth tipe de navegacion s’ordene en interior o exterior ara Union Europèa.
4. Era modalitat deth passatge se dividís en: 
a) Crotzaire toristic en embarcament o desbarcament.
b) Crotzaire toristic en transit.
c) Regim de transpòrt.
Article 176. Quòta tributària
1. Era quòta intègra dera taxa d’embarcament, desbarcament e transit de passatgèrs en regim de passatge se pòt calcular pes metòdes d’estimacion dirècta e d’estimacion objectiva.
2. Era quòta intègra dera taxa s’a de determinar damb caractèr generau per mejan deth metòde d’estimacion dirècta. Maugrat açò, damb era sollicitud prealabla dera persona obligada tributàriament, era quòta intègra dera taxa s’a de determinar peth metòde d’estimacion objectiva.
3. Non se pòden aplicar simultanèament es metòdes d’estimacion dirècta e objectiva.
4. En metòde d’estimacion dirècta, era quòta intègra dera taxa se determine en tot multiplicar es quantitats fixes dera tarifa includides en quadre següent peth nombre de passatgèrs e veïculs.
	
	Navegacion interiora ena Union Europèa
	Navegacion exteriora ena Union Europèa

	1 Vaishèths ordinaris
	
	

	A) Passatgèr: 
	
	

	a) Passatgèr de crotzaire en embarcament o desbarcament
	3,19 €
	3,99 €

	b) Passatgèr de crotzaire en transit
	2,55 €
	3,19 €

	c) Passatgèr en regim de transpòrt
	1,91 €
	2,39 €

	B) Veïcul:
	
	

	a) Mòtos e veïculs o remòrques de dues arròdes
	1,74 €
	2,18 €

	b) Coches de torisme e d’auti veïculs automobils
	6,96 €
	8,70 €

	c) Autocars e d’auti veïculs de transpòrt collectiu
	27,84 €
	34,80 €

	d) D’auti veïculs de traccion mecanica
	12,18 €
	15,23 €

	2 Vaishèths toristics locaus
	
	

	A) Passatgèr: 
	0,051 €
	

	B) Veïcul: 
	
	

	a) Motocicleta
	1,30 €
	

	b) Automobil
	5,22 €
	



5. Eth metòde d’estimacion objectiva sonque ei aplicable en cas des vaishèths toristics locaus.
6. En metòde d’estimacion objectiva, era quòta intègra dera taxa se determine en tot multiplicar era quantitat fixa de 0,040 èuros peth nombre mejan de passatgèrs ath dia e per 365 dies. Ad aguesti efèctes, eth nombre mejan de passatgèrs ath dia non pòt èster inferior a cinc ne superior a cent. Correspon a Pòrts dera Generalitat determinar damb caractèr annau eth nombre mejan de passatgèrs aplicables a cada infraestructura portuària. Ad aguest efècte, es acòrds qu’adòpte Pòrts dera Generalitat an d’anar precedidi d’un periòde d’informacion publica per un termini non inferior a vint dies e d’un estudi que ne justifique era procedéncia. Pr’amor que siguen eficaci, aguesti acòrds s’an de publicar en Diari Oficial de la Generalitat de Catalunya abans der 1 de gèr de cada an. S’en un exercici concrèt Pòrts dera Generalitat non adòpte aguest acòrd, s’a de compréner tacitament prorrogat er adoptat entar exercici anterior.
7. Era quòta intègra dera taxa determinada peth metòde d’estimacion dirècta se redusís en un 50% quan es operacions portuàries d’embarcament, desbarcament o transit de passatgèrs en regim de passatge an lòc en infraestructures portuàries o d’auti bens de domeni public portuari en regim d’autorizacion o concession administrativa.
8. Es contribuables que s’acuelhen ath metòde d’estimacion objectiva gaudissen d’ua bonificacion deth 10% dera quòta intègra dera taxa. Aguesta bonificacion l’a d’aplicar d’ofici Pòrts dera Generalitat.
Seccion cincau. Taxa dera pesca fresca (TA4)
Article 177. Hèt imposable
1. Eth hèt imposable dera taxa dera pesca fresca consistís ena utilizacion pes vaishèths pesquèrs en activitat des òbres e es installacions portuàries que permeten er accès maritim ath pòrt e era sua estada en lòc d’atracament, punt d’amarratge o lòc d’ancoratge que les age estat assignat, e ena utilizacion pes productes dera pesca des zònes de manipulacion e servicis generaus deth pòrt.
2. Se bèra ua des operacions portuàries d’entrada, estada, atracament, descarga, transbordament e transit terrèstre a lòc enes infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla s’es vaishèths pesquèrs en activitat e es productes dera pesca utilizen de quinsevolh forma bens de domeni public gestionadi dirèctament pera Administracion portuària.
3. Es productes dera pesca comprenen quinsevolh tipe de recors pesquèr, includidi es procedenti dera pèsca deth cauquilhum, era transformacion en centres d’engreishament engreishament es productes dera quau se descarguen en pòrt, era aqüicultura e era extraccion de coralh. S’excepten, maugrat tot, es productes dera aqüicultura as quaus se da accès ena zòna de servici per via terrèstra entà hèr-ne er envasament e era manipulacion e non s’an venut en lòja o en centres o establiments autorizadi pera comunitat autonòma plaçadi enes infraestructures portuàries de competéncia dera Generalitat, que demoren subjèctes ara taxa dera mercaderia en grop 5 e non ne demoren exemptadi.
4. Pr’amor qu’es vaishèths pesquèrs resten subjèctes ara taxa de pesca fresca cau qu’era valor dera pesca descargada o transbordada excedisque es 18.000 èuros en calcul annau. En cas que non i demoren subjèctes, an de pagar era taxa corresponenta d’entrada, estada e atracament de vaishèths, damb eth limit de 800 èuros per vaishèth e an en cas dera flòta d’arts menores e palangra de hons.
5. Es vaishèths dedicadi ara extraccion de coralh tostemp demoren subjèctes ara taxa dera pesca fresca.
6. Eth pagament dera taxa dera pesca fresca a Pòrts dera Generalitat autorize es vaishèths pesquèrs a demorar ena infraestructura portuària pendent eth termini d’un mes a compdar dera data d’inici des operacions de descarga e transbordament. Un còp transcorrut eth nomentat termini sense que s’efectuen naues operacions d’aguesta classa enes infraestructures portuàries dera Generalitat, es vaishèths pesquèrs demoren subjèctes as taxes d’entrada e estada e d’atracament de vaishèths, damb excepcion des periòdes de veda establidi pera administracion competenta que supèren aguest termini, damb un maxim de tres mesi, e en cas des vaishèths que descarguen productes dera pesca que se venen enes lòges o en centres o establiments autorizadi plaçadi enes infraestructures portuàries de competéncia dera Generalitat.
Article 178. Subjècte passiu
1. An era condicion de subjèctes passius dera taxa dera pesca fresca, en concèpte de contribuable: 
a) Er armador deth vaishèth de pesca, s’es productes dera pesca accedissen ara zòna de servici per via maritima, o er armejaire e eth proprietari dera pesca, de manèra solidària, se se tracte d’un vaishèth mercand.
b) Eth proprietari des productes dera pesca, s’aguesti accedissen ara zòna de servici per via terrèstra.
2. An era condicion de subjèctes passius dera taxa dera pesca fresca, en concèpte de substitut deth contribuable: 
a) Era part concessionària o autorizada, s’es productes dera pesca son venudi en lòja o en centres o establiments autorizadi pera comunitat autonòma autrejadi en concession o autorizacion, plaçadi enes infraestructures portuàries de competéncia dera Generalitat.
b) Era persona que, en representacion deth proprietari, hèsque era prumèra venda, s’es productes dera pesca non son venudi en lòja o en centres o establiments autorizadi pera comunitat autonòma autrejadi en concession o autorizacion, plaçadi enes infraestructures portuàries de competéncia dera Generalitat.
c) Era part concessionària o autorizada, s’es productes dera pesca accedissen ara zòna de servici per via terrèstra, an per destin ua installacion en concession o autorizacion e non son venudi en lòja o en centres o establiments autorizadi pera comunitat autonòma, plaçadi enes infraestructures portuàries de competéncia dera Generalitat.
3. Eth subjècte passiu dera taxa dera pesca fresca a de repercutir-ne er impòrt ath prumèr crompador des productes dera pesca. Era repercussion s’a de formalizar ena factura o document analòg qu’incorpòre eth tribut e eth tipe aplicable.
Article 179. Exempcions
Demoren exemptadi dera taxa dera pesca fresca es productes dera pesca qu’er armador liure as sòns trabalhadors entath consum personau, damb eth limit maximau de tres quilograms per persona e dia, o ben çò qu’establisque era normativa de comercializacion.
Article 180. Acreditament e exigibilitat
1. Era taxa dera pesca fresca s’acredite quan eth vaishèth de pesca o es productes dera pesca inícien eth pas pera zòna de servici, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era utilizacion deth domeni public portuari sense sollicitar autorizacion, er acreditament dera taxa dera pesca fresca se produsís en moment d’inici dera utilizacion.
3. Es parts tributàries obligades an de pagar eth deute tributari damb periodicitat mensuau.
Article 181. Elements de quantificacion dera taxa
1. Era basa imposabla dera taxa dera pesca fresca ei era valor des productes dera pesca. Aguesta valor se determine dera manèra següenta: 
a) Çò que s’obtengue pera venda des productes dera pesca mejançant subasta enes lòges o en centres o establiments autorizadi pera comunitat autonòma, plaçadi enes infraestructures portuàries de competéncia dera Generalitat.
b) S’es productes dera pesca non siguessen venudi mejançant subasta, s’a de determinar damb era valor mejana obtenguda enes subastes dera madeisha espècia deth madeish dia o, se non n’i a, e successivament, ena setmana o eth mes anterior.
c) Enes auti casi, s’a de determinar en tot tier en compde es condicions abituaus deth mercat. Ad aguesti efèctes era administracion pesquèra a de publicar eth prètz de referéncia annau deth coralh.
2. Eth tipe de gravamen dera taxa, de caractèr non acumulatiu, ei: 
a) Der 1% enes casi de productes dera aqüicultura e productes procedenti d’operacions de transferéncia o de centres de engreishament.
b) Der 1% enes casi de productes dera pesca autorizadi per Pòrts dera Generalitat a entrar ena zòna de servici per via terrèstra entà subastar-les o classificar-les, exceptat que provenguen de un aute pòrt gestionat pera entitat.
c) Deth 2% s’es productes dera pesca se venen enes lòges o en centres o establiments autorizadi pera comunitat autonòma plaçadi enes infraestructures portuàries de competéncia dera Generalitat.
d) Deth 4%  en toti es auti casi.
3. Era quòta intègra dera taxa se determine en tot aplicar eth tipe de gravamen ara basa imposabla.
Seccion siesau. Taxa des embarcacions esportives o de léser (TA5)
Article 182. Hèt imposable
1. Eth hèt imposable dera taxa des embarcacions esportives o de léser consistís ena utilizacion pes embarcacions esportives o de léser des aigües deth pòrt, canaus d’accès, òbres d’abric e, s’escatz, des zònes d’ancoratge o des installacions d’amarratge, atracament en cais o es cais de pilars deth pòrt, accèssi terrèstres e vies de circulacion.
2. Se bèra ua des operacions portuàries d’entrada, estada, atracament e desbarcament a lòc enes infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla en cas qu’es vaishèths de léser e eth sòn equipatge utilizen de quinsevolh forma bens de domeni public gestionadi dirèctament pera Administracion portuària.
Article 183. Casi de non subjeccion
Non demoren subjèctes ara taxa des embarcacions esportives o de léser es vaishèths toristics locaus, es crotzaires toristics, es embarcacions professionaus dedicades ath loguèr damb o sense patron e es que hèn transpòrt de mercaderies.
Article 184. Subjècte passiu
1. An era condicion de subjèctes passius dera taxa des embarcacions esportives o de léser, en concèpte de contribuable e, ath delà, de manèra solidària, eth proprietari e eth capitan o eth patron dera embarcacion.
2. Enes infraestructures portuàries autrejades en autorizacion, concession o contracte administratiu, a era condicion de substitut deth contribuable d’aguesta taxa era part concessionària o autorizada.
Article 185. Acreditament e exigibilitat
1. Era taxa des embarcacions esportives o de léser, s’era quòta intègra se calcule d’acòrd damb eth metòde d’estimacion dirècta, s’acredite quan era embarcacion de léser entre enes aigües portuàries o quan se produsís era metuda a disposicion der atracament o lòc d’ancoratge, moment que, ad aguesti efèctes, se compren que coïncidís damb eth der autrejament dera autorizacion corresponenta.
2. Se s’auesse produsit era utilizacion deth domeni public portuari sense sollicitar autorizacion, er acreditament dera taxa a lòc en moment d’inici dera nomentada utilizacion.
3. S’era quòta intègra se calcule d’acòrd damb eth metòde d’estimacion objectiva, era taxa s’acredite er 1 de gèr de cada an. En aguest cas, eth sòn periòde impositiu coïncidís damb er an naturau.
4. Enes infraestructures portuàries gestionades dirèctament per Pòrts dera Generalitat, eth pagament deth deute tributari ei exigible per auançat, d’acòrd damb es critèris següents: 
a) Entàs embarcacions passantes, era quantitat que correspon peth periòde d’estada que s’autorize. S’eth nomentat periòde a d’èster alongat, eth subjècte passiu a de formular ua naua sollicitud e pagar un aute còp per auançat er impòrt corresponent ath termini alongat.
b) Entàs embarcacions de basa, era quantitat que correspon per periòdes non inferiors a sies mesi ne superiors a un an.
5. Se per causa non imputabla ath subjècte passiu non s’arribe a consumir integraument eth periòde d’estada autorizat, es parts obligades tributàriament pòden sollicitar era devolucion dera part dera quòta corresponenta as dies que rèsten entà completar eth periòde nomentat.
6. Enes infraestructures portuàries en regim de concession o autorizacion, eth pagament deth deute tributari ei exigible d’acòrd damb es critèris següents: 
a) En metòde d’estimacion dirècta, eth pagament deth deute tributari s’a d’efectuar damb periodicitat mensuau.
b) En metòde d’estimacion objectiva, eth pagament deth deute tributari s’a d’efectuar per auançat damb periodicitat annau.
Article 186. Elements de quantificacion dera taxa
1. Es elements de quantificacion dera taxa des embarcacions esportives o de léser son: 
a) Era superfícia de domeni public portuari utilizada.
b) Eth temps d’utilizacion deth domeni public portuari.
c) Era classa d’embarcacion de léser.
d) Era disponibilitat des servicis de subministrament d’aigua e energia electrica.
e) Era modalitat d’ancoratge, atracament o estada.
2. Era superfícia de domeni public portuari utilizada se compute en mètres carradi e se calcule en tot multiplicar era longor maximau dera embarcacion pera amplor maximau.
3. Eth temps d’utilizacion deth domeni public portuari se compute per dies complèts. Es terminis iniciau e finau deth periòde d’utilizacion coïncidissen damb es dates d’autrejament e extincion dera autorizacion corresponenta.
4. S’era utilizacion deth domeni public portuari s’a efectuat sense sollicitar era autorizacion, es terminis se corresponen damb es dies de començament e finalizacion dera utilizacion.
5. Eth prumèr dia d’utilizacion tostemp se considère complèt. Eth darrèr dia, per contra, sonque se considère complèt se se cesse ena utilizacion dempús des dotze deth meddia.
6. Es embarcacions se classifiquen en: 
a) Embarcacions de basa.
b) Embarcacions passantes.
7. Eth ancoratge, er atracament o era estada pòden adoptar bèra ua des modalitats següentes: 
a) Ancoratge damb amarratge a mòrt.
b) Ancoratge damb mejans pròpris.
c) Atracament de costat.
d) Atracament en punta.
e) Estada en shut.
8. Era estada en shut se classifique en: 
a) Marina shuta.
b) Zòna d’esplanada.
c) D’auti lòcs en shut.
Article 187. Quòta tributària
1. Enes infraestructures portuàries gestionades dirèctament per Pòrts dera Generalitat, era quòta intègra dera taxa des embarcacions esportives o de léser se determine en tot multiplicar es quantitats fixes dera tarifa includida en quadre següent pera superfícia de domeni public portuari utilizada e eth nombre de dies d’utilizacion.
	Tipe d’embarcacion
	Modalitat d’ancoratge, atracament o estada

	
	Ancoratge damb amarratge a mòrt
	Ancoratge damb mejans pròpris
	Atracament de costat
	Atracament en punta
	Estada en shut

	Embarcacion de basa
	0,166 €
	0,106 €
	0,437 €
	0,191 €
	0,106 €

	Embarcacion passanta
	0,425 €
	0,340 €
	0,765 €
	0,595 €
	0,850 €



2. S’era infraestructura portuària dispòse de presa d’aigua, es quantitats fixes dera tarifa includida en quadre anterior s’an d’incrementar en 0,023 èuros; se dispòse de presa d’energia electrica, s’an d’incrementar en 0,036 èuros; se dispòse de presa d’aigua e energia electrica, s’an d’incrementar en 0,059 èuros; se dispòse de mòrt entara atracament, s’an d’incrementar en 0,059 èuros, e se dispòse de servici addicionau de sason s’an d’incrementar en 0,047 èuros.
3. Enes infraestructures portuàries en regim de concession o autorizacion, era quòta intègra dera taxa se pòt calcular pes metòdes d’estimacion dirècta e d’estimacion objectiva.
4. Era quòta intègra dera taxa s’a de determinar damb caractèr generau per mejan deth metòde d’estimacion dirècta. Maugrat açò, damb era sollicitud prealabla dera persona obligada tributàriament, era quòta intègra dera taxa s’a de determinar peth metòde d’estimacion objectiva.
5. Non se pòden aplicar simultanèament es metòdes d’estimacion dirècta e objectiva.
6. En metòde d’estimacion dirècta, era quòta intègra dera taxa se determine en tot multiplicar es quantitats fixes que se soslinhen ara seguida pera superfícia de domeni public portuari utilizada e peth nombre de dies d’utilizacion: 
a) Embarcacions de basa: 0,040 èuros.
b) Embarcacions passantes: 0,061 èuros.
7. Es vaishèths damb ua superfícia aucupada superiora a 100 mètres carradi demoren subjèctes ara estimacion dirècta.
8. En metòde d’estimacion objectiva, era quòta intègra dera taxa se determine en tot multiplicar era quantitat fixa de 0,020 èuros pes mètres d’amarratge disponible e per 365 dies.
9. Es mètres d’amarratge disponible se calculen en tot multiplicar eth nombre d’amarratges utilizadi pera superfícia de domeni public portuari utilizada per ua embarcacion tipe.
10. Era superfícia aucupada per ua embarcacion tipe non pòt èster inferiora a 10 mètres carradi ne superiora a 100 mètres carradi. Correspon a Pòrts dera Generalitat determinar annaument era superfícia aucupada per ua embarcacion tipe a cada infraestructura portuària en regim de concession o autorizacion. Ad aguest efècte, es acòrds qu’adòpte Pòrts dera Generalitat an d’anar precedidi d’un periòde d’informacion publica per un termini non inferior a vint dies e d’un estudi que ne justifique era procedéncia. Pr’amor qu’agen eficacitat, es nomentadi acòrds s’an de publicar en Diari Oficial de la Generalitat de Catalunya abans der 1 de gèr de cada an. S’en un exercici concrèt Pòrts dera Generalitat non adòpte aguest acòrd, s’a de compréner tacitament prorrogat er adoptat en exercici anterior.
11. Era quòta intègra dera taxa pòt èster objècte de bèra ua des bonificacions següentes: 
a) Acuelher-se ath metòde d’estimacion objectiva.
b) Fomentar era nautica populara.
12. Es persones obligades tributàriament que s’an acuelhut ath metòde d’estimacion objectiva gaudissen d’ua bonificacion deth 50% dera quòta intègra dera taxa. Aguesta bonificacion a d’èster aplicada d’ofici per Pòrts dera Generalitat.
13. S’es embarcacions de léser de longor maximau inferiora a 7 mètres ancoren o atraquen en espacis dera zòna de servici destinadi ara nautica populara, es persones obligades tributàriament pòden sollicitar era aplicacion d’ua bonificacion deth 20% dera quòta intègra dera taxa.
14. Enes cais destinadi a persones jubilades deth sector pesquèr, era bonificacion que se pòt aplicar a d’èster deth 50% entàs proprietaris d’embarcacions en edat legau de jubilacion, damb era acreditacion prealabla dera condicion de persona jubilada dera pesca per part dera confraria de pescadors. Aguesta bonificacion sonque ei aplicabla as infraestructures portuàries gestionades dirèctament per Pòrts dera Generalitat.
Seccion setau. Taxa de parcatge de veïculs (TA6)
Article 188. Hèt imposable
1. Eth hèt imposable dera taxa de parcatge de veïculs consistís ena utilizacion de quinsevolh ben deth domeni public portuari ena ocasion deth parcatge de veïculs de traccion mecanica laguens des zònes abilitades ad aguest efècte pera Administracion portuària.
2. S’eth parcatge de veïculs a lòc en infraestructures portuàries e d’auti bens de domeni public portuari en regim d’autorizacion, concession o contracte administratiu, era taxa sonque ei exigibla s’eth veïcul utilize de quinsevolh forma bens de domeni public gestionadi dirèctament pera Administracion portuària.
Article 189. Subjèctes passius
1. An era condicion de subjèctes passius dera taxa de parcatge de veïculs, de manèra solidària, es persones fisiques o juridiques e es entitats a qué hè referéncia er article 35.4 dera Lei generau tributària, es proprietaris deth veïcul e eth conductor que l’estacione enes zònes de domeni public portuari abilitades ad aguest efècte.
2. As efèctes d’aguesta lei, se compren per proprietari deth veïcul eth que figure coma titular en Registre de Veïculs dera Direccion Centrau de Transit o en un registre administratiu equivalent.
Article 190. Exempcions
Demoren exemptadi dera taxa de parcatge de veïculs: 
a) Es veïculs utilizadi per persones damb discapacitacion qu’an era autorizacion especiau pertinenta.
b) Es veïculs en servici oficiau dera Administracion generau der Estat, des comunitats autonòmes, des municipis e des servicis de rescat e sauvament maritim que son destinadi de manèra exclusiva ara prestacion de servicis oficiaus dera sua competéncia en regim de gestion dirècta.
Article 191. Acreditament e exigibilitat
1. Era taxa de parcatge de veïculs, s’era quòta intègra se calcule d’acòrd damb eth metòde d’estimacion dirècta, s’acredite quan s’efectue eth parcatge deth veïcul de traccion mecanica enes zònes de domeni public portuari abilitades ad aguest efècte. En cas que non se presente eth tiquet de parcatge en moment dera retirada deth veïcul, s’aplique ua tarifa de 20 èuros.
2. S’era quòta intègra dera taxa se calcule d’acòrd damb eth metòde d’estimacion objectiva, era taxa s’acredite eth prumèr dia de cada mes o er 1 de gèr de cada an, segontes çò que correspone. En aguest cas, eth periòde impositiu d’aguesta taxa coïncidís damb eth mes o er an naturau, segontes çò que correspone.
3. En metòde d’estimacion objectiva, eth pagament deth deute tributari s’a d’efectuar per auançat damb periodicitat mensuau o annau, segontes çò que correspone. En aguest cas, se per causa non imputabla ath subjècte passiu non s’arribe a consumir integraument eth periòde de parcatge autorizat, es parts obligades tributàriament pòden sollicitar era devolucion dera part dera quòta corresponenta as dies o mesi que rèsten entà completar eth periòde nomentat.
Article 192. Elements de quantificacion dera taxa
1. Es elements de quantificacion dera taxa de parcatge de veïculs son: 
a) Eth temps d’utilizacion deth domeni public portuari.
b) Eth tipe de veïcul.
2. Eth temps d’utilizacion deth domeni public portuari se compute per menutes complètes. Es terminis iniciau e finau deth periòde d’utilizacion coïncidissen damb es moments d’entrada e gessuda deth veïcul des zònes de parcatge.
3. Es veïculs se classifiquen en: 
a) Motocicletes e veïculs o remòrques de dues arròdes.
b) Coches de torisme e d’auti automobils.
c) Autocars e auti veïculs projectadi entath transpòrt collectiu.
d) D’auti veïculs de traccion mecanica.
Article 193. Quòta tributària
1. Era quòta intègra dera taxa de parcatge de veïculs se pòt calcular pes metòdes d’estimacion dirècta e d’estimacion objectiva.
2. Era quòta intègra dera taxa s’a de determinar damb caractèr generau per mejan deth metòde d’estimacion dirècta. Maugrat açò, damb era sollicitud prealabla dera persona obligada tributàriament, era quòta intègra dera taxa s’a de determinar peth metòde d’estimacion objectiva.
3. Non se pòden aplicar simultanèament es metòdes d’estimacion dirècta e objectiva.
4. En metòde d’estimacion dirècta, era quòta intègra dera taxa se determine en tot multiplicar es quantitats fixes recuelhudes enes tarifes següentes peth temps d’utilizacion deth domeni public portuari calculat en menutes.
	Tipe de veïcul
	Prètz per menuta
	Prètz maximau jornalèr

	Motocicletes e veïculs o remòrques de dues arròdes
	0,010 €
	2,02 €

	Coches de torisme e d’auti automobils
	0,020 €
	8,08 €

	Autocars e d’auti veïculs projectadi entath transpòrt collectiu
	0,040 €
	32,31 €

	D’auti veïculs de traccion mecanica
	0,030 €
	14,13 €


5. En metòde d’estimacion objectiva, era quòta intègra dera taxa s’a de determinar en tot multiplicar es quantitats fixes recuelhudes enes tarifes adjunhudes peth temps d’utilizacion deth domeni public portuari calculat en mesi e ans.
	Tipe de veïcul
	Prètz per mes
	Prètz per an

	Motocicletes e veïculs o remòrques de dues arròdes
	33,78 €
	368,54 €

	Coches de torisme e d’auti automobils
	135,13 €
	1.474,15 €

	Autocars e d’auti veïculs projectadi entath transpòrt collectiu
	538,05 €
	5.896,60 €

	D’auti veïculs de traccion mecanica
	236,49 €
	2.579,16 €



6. Era quòta intègra dera taxa determinada peth metòde d’estimacion dirècta se redusís ena proporcion que correspone s’i concor bèra ua des circonstàncies següentes: 
a) Eth parcatge perlongat.
b) Eth parcatge de veïculs deth personau que da servici as pòrts.
7. Era quòta dera taxa sonque pòt èster objècte d’ua reduccion. En cas que se complisquen es requisits entà aplicar mès d’ua reduccion, sonque s’a de practicar era que resulte mès favorabla ar obligat tributari.
8. Era quòta intègra dera taxa determinada peth metòde d’estimacion dirècta se redusís en un 10% s’eth parcatge a ua durada superiora a tres dies.
9. Era quòta intègra dera taxa determinada peth metòde d’estimacion dirècta se redusís en un 10% s’eth parcatge deth veïcul lo hèn persones que trabalhen en empreses o organismes plaçadi ena zòna de servici portuària.
10. As efèctes d’aplicar era reduccion, es persones obligades tributàriament an d’acreditar aguesta circonstància mejançant era exibicion dera carta d’identificacion corresponenta expedida pera Administracion portuària.
11. Es contribuables que s’acuelhen ath metòde d’estimacion objectiva an ua bonificacion deth 30% dera quòta intègra dera taxa, que Pòrts dera Generalitat a d’aplicar d’ofici.
Capítol V. Taxes portuàries per prestacion de servicis o realizacion d’activitats administratives
Seccion prumèra. Taxa per utilizacion dera bascula (TP1)
Article 194. Hèt imposable
Eth hèt imposable dera taxa per utilizacion dera bascula consistís ena determinacion deth pes des mercaderies e es veïculs mejançant es bascules de titularitat dera Administracion portuària.
Article 195. Subjècte passiu
1. An era condicion de subjèctes passius dera taxa per utilizacion dera bascula, en concèpte de contribuable, es persones fisiques o juridiques e es entitats a qué hè referéncia er article 35.4 dera Lei generau tributària proprietàries des mercaderies o des veïculs eth pes des quaus se determine per mejan des bascules de titularitat dera Administracion portuària.
2. An era condicion de subjèctes passius d’aguesta taxa, en concèpte de substitut deth contribuable, es persones fisiques o juridiques e es entitats a qué hè referéncia er article 35.4 dera Lei generau tributària que solliciten o motiven era realizacion dera activitat en qué consistís eth hèt imposable.
Article 196. Acreditament e exigibilitat
1. Era taxa per utilizacion dera bascula s’acredite quan se sollicite era prestacion dera activitat en qué consistís eth hèt imposable.
2. Eth pagament deth deute tributari s’a de hèr per auançat.
Article 197. Elements de quantificacion dera taxa
1. Es elements de quantificacion dera taxa per utilizacion dera bascula son: 
a) Eth tipe d’objècte pesant.
b) Era procedéncia o era destinacion dera mercaderia.
c) Eth nombre de viatges en qué se hè era activitat.
2. Es objèctes pesants se classifiquen en: 
a) Mercaderies.
b) Veïculs damb mercaderies.
c) D’auti objèctes.
3. Era procedéncia o era destinacion des mercaderies ei era installacion portuària a on se produsís era pesada o ua auta installacion.
Article 198. Quòta tributària
Era quòta intègra dera taxa per utilizacion dera bascula se determine en tot multiplicar es quantitats fixes dera tarifa includides en quadre següent peth nombre de viatges en qué se hè era activitat en qué consistís eth hèt imposable.
	Tipe d’objècte pesant
	Tipe especific per pesada

	Pesada damb mercaderies procedentes dera installacion portuària o damb destinacion ara installacion portuària
	3,89 euros

	Pesada damb mercaderies aliènes ara installacion portuària
	4,08 euros

	D’auti objèctes
	4,18 euros


Seccion dusau. Taxa de seguretat portuària (TP2)
Article 199. Hèt imposable
Eth hèt imposable dera taxa de seguretat portuària consistís ena prestacion per part dera Administracion portuària deth servici portuari generau d’inspeccion, ordenacion e contròl deth trafic de passatgèrs e bagatges ena zòna de servici portuària de competéncia dera Generalitat.
Article 200. Subjècte passiu
1. An era condicion de subjèctes passius dera taxa de seguretat portuària, en concèpte de contribuable e, ath delà, de manèra solidària, eth proprietari, er armejaire e eth capitan deth vaishèth.
2. A era condicion de subjècte passiu dera taxa, en concèpte de substitut deth contribuable, era part consignatària deth vaishèth, s’ei consignat.
Article 201. Acreditament e exigibilitat
1. Era taxa de seguretat portuària s’acredite quan s’inícien es operacions portuàries d’embarcament, desbarcament o transit des passatgèrs e es bagatges.
2. Eth pagament deth deute tributari s’a d’efectuar per auançat.
Article 202. Elements de quantificacion dera taxa
1. Er element de quantificacion dera taxa de seguretat portuària ei eth nombre de passatgèrs.
2. Era modalitat de passatge ei en regim de crotzèra toristica.
Article 203. Quòta tributària
Era quòta intègra dera taxa de seguretat portuària se determine en tot multiplicar era tarifa de 0,67 èuros ath dia peth nombre de passatgèrs en regim de crotzèra toristica.
Capítol VI. Taxa peth servici portuari de recepcion obligatòria des residus generadi pes vaishèths
Article 204. Hèt imposable
1. Eth hèt imposable dera taxa pera recepcion obligatòria des residus generadi pes vaishèths consistís ena prestacion deth servici de recepcion obligatòria des residus generadi pes vaishèths o es embarcacions qu’accedissen per via maritima o fluviau a ua infraestructura portuària qu’ei competéncia dera Generalitat de Catalonha.
2. Aguesta taxa sonque ei exigibla enes zònes de servicis portuàries de competéncia dera Generalitat.
Article 205. Casi de non subjeccion
Non demoren subjèctes ara taxa pera recepcion obligatòria des residus generadi pes vaishèths: 
a) Es vaishèths pesquèrs.
b) Es embarcacions de léser autorizades entà un maxim de dotze passatgèrs.
Article 206. Subjècte passiu
1. An era condicion de subjèctes passius dera taxa pera recepcion obligatòria des residus generadi pes vaishèths, en concèpte de contribuable e, ath delà, de manèra solidària: 
a) En cas de vaishèths, eth proprietari, er armejaire e eth capitan o eth patron.
b) En cas d’embarcacions de léser, eth proprietari dera embarcacion e eth capitan o eth patron.
2. An era condicion de subjèctes passius dera taxa, en concèpte de substitut deth contribuable: 
a) En cas de vaishèths, eth consignatari, quan eth vaishèth se tròbe consignat.
b) En cas d’embarcacions de léser, eth titular dera concession o era autorizacion o eth contractista, s’er accès s’efectue en ua infraestructura portuària gestionada en regim d’autorizacion, concession o contracte.
Article 207. Exempcions
Demoren exemptadi dera taxa pera recepcion obligatòria des residus generadi pes vaishèths: 
a) Es vaishèths era titularitat des quaus correspone ara Administracion generau der Estat, as comunitats autonòmes o as municipis que siguen destinadi de manèra exclusiva ara prestacion de servicis oficiaus dera sua competéncia en regim de gestion dirècta.
b) Es vaishèths en servici oficiau dera Union Europèa o d’un des estats membres dera Union Europèa que siguen destinadi de manèra exclusiva ara prestacion de servicis dera sua competéncia en regim de gestion dirècta.
Article 208. Acreditament e exigibilitat
1. Eth periòde impositiu e er acreditament dera taxa pera recepcion obligatòria des residus generadi pes vaishèths demoren establidi dera manèra següenta: 
a) En cas de vaishèths e embarcacions qu’an era basa en infraestructures portuàries de competéncia dera Generalitat, eth periòde impositiu coïncidís damb eth mes naturau e era taxa s’acredite eth dia 1 de cada mes.
b) En cas de vaishèths e embarcacions passanti o que non an era basa en infraestructures portuàries de competéncia dera Generalitat, era taxa s’acredite quan eth vaishèth o era embarcacion entre enes aigües dera zòna de servici dera infraestructura portuària en question.
2. Eth pagament deth deute tributari se produsís dera manèra següenta: 
a) En cas de vaishèths e embarcacions de basa, era autoliquidacion e er ingrès se hèn per auançat e se pòden referir a un o a diuèrsi periòdes de meritacion, damb un maxim de sies mesi.
b) En cas de vaishèths e embarcacions passanti o assimiladi, era autoliquidacion e er ingrès s’an de hèr abans d’abandonar era infraestructura portuària.
3. Eth producte dera recaptacion dera taxa de recepcion obligatòria demore afectat integraument a sufragar eth còst deth servici de recepcion de residus generadi per vaishèths que presten es installacions portuàries de titularitat dera Generalitat, ne hèsquen usatge o non, damb era fin de redusir es abocaments ara mar des residus generadi pes vaishèths e es embarcacions.
Article 209. Quòta tributària
1. Era quòta dera taxa pera recepcion obligatòria des residus generadi pes vaishèths demore fixada e ei aplicabla d’acòrd damb es modalitats següentes: 
a) Es vaishèths e es embarcacions qu’an era basa en infraestructures portuàries de competéncia dera Generalitat: 125,38 èuros ath mes.
b) Es vaishèths e es embarcacions passanti: 125,38 èuros per escala.
2. Eth pagament dera quòta da dret a descargar per mejans de recuelhuda terrèstre un volum maximau de 2 mètres cubics de residus includidi en annèxe V deth Convèni MARPOL 73/78, per cada mes o escala.
3. Era recuelhuda de volums superiors o de residus includidi en d’auti annèxes deth Convèni MARPOL 73/78 se subjècte as condicions tecniques e economiques que regulen era prestacion deth servici corresponent.
4. Ara quòta fixada li son aplicables es reduccions fixades per aguest article, ena proporcion que correspone s’i concor bèra ua des circonstàncies següentes: 
a) Era possession d’un certificat d’exempcion totau en vigor.
b) Era possession d’un certificat d’exempcion parciau en vigor.
c) Era generacion de quantitats redusides de dèishes.
d) Eth tipe de vaishèth.
e) Eth liurament de totes es dèishes generades peth vaishèth.
f) Eth liurament parciau des dèishes generades peth vaishèth.
5. Era quòta dera taxa sonque pòt èster objècte d’ua reduccion. S’i concorren es requisits entà aplicar dues o mès reduccions, sonque s’i aplique era que resulte mès favorabla ath subjècte passiu.
6. Era quòta dera taxa se redusís en eth 100% quan eth capitan o eth patron deth vaishèth o era embarcacion age ua certificacion d’exempcion totau en vigor, emetuda per organ administratiu competent en matèria de marina mercanda e aplicabla ena infraestructura portuària dera quau se tracte, o acredite deuant Pòrts dera Generalitat eth liurament des sues dèishes corresponentes as annèxes I, IV e V deth Convèni MARPOL 73/78 a ua empresa autorizada entà balhar eth servici portuari especific de recepcion de dèishes generades per vaishèths e embarcacions e residus de carga ena infraestructura portuària dera quau se tracte.
7. Era quòta dera taxa se redusís en eth 75% s’eth capitan o eth patron deth vaishèth o era embarcacion a ua certificacion d’exempcion parciau en vigor, emetuda per organ administratiu competent en matèria de marina mercanda e aplicabla ena infraestructura portuària dera quau se tracte, o acredite deuant Pòrts dera Generalitat eth liurament parciau des sues dèishes corresponentes as annèxes I, IV e V deth Convèni MARPOL 73/78 a ua empresa autorizada entà balhar eth servici portuari especific de recepcion de dèishes generades per vaishèths e embarcacions e residus de carga ena infraestructura portuària dera quau se tracte.
8. Era quòta dera taxa se redusís en eth 25% en cas de: 
a) Vaishèths toristics locaus.
b) Vaishèths destinadi ath dragatge e ath avitalhament.
c) Vaishèths destinadi ara prestacion de servicis portuaris generaus o especifics.
d) Vaishèths destinadi ath aqüicultura o a pesquèrs flotants.
e) Embarcacions professionaus dedicades ath loguèr damb o sense patron.
Capítol VII. Canon pera prestacion de servicis portuaris especifics e desvolopament d’activitats comerciaus o industriaus e realizacion d’usatges lucratius
Article 210. Hèt imposable
Constituís eth hèt imposable deth canon pera prestacion de servicis portuaris especifics e er exercici d’activitats comerciaus o industriaus e era realizacion d’usatges lucratius era prestacion des servicis, er exercici des activitats o era realizacion des usatges nomentadi enes infraestructures portuàries en vertut d’autorizacion, concession o contracte. Non s’i includissen es activitats formatives e de competicion esportiva amiades a tèrme per entitats nauticoesportives.
Article 211. Subjècte passiu
Ei subjècte passiu deth canon pera prestacion de servicis portuaris especifics e desvolopament d’activitats comerciaus o industriaus e realizacion d’usatges lucratius era persona fisica o juridica titulara dera autorizacion d’activitat, era concession o eth contracte abilitant.
Article 212. Acreditament e exigibilitat
1. Eth canon pera prestacion de servicis portuaris especifics e desvolopament d’activitats comerciaus o industriaus e realizacion d’usatges lucratius s’acredite annaument, enes terminis e enes condicions qu’indique eth títol abilitant.
2. En cas qu’eth canon sigue exigible per auançat, era quantitat deth prumèr exercici s’a de calcular d’acòrd damb es estimacions efectuades sus eth volum de negòci e, enes exercicis successius, sus es donades reaus des ans anteriors.
Article 213. Impòrt
Er impòrt deth canon pera prestacion de servicis portuaris especifics e desvolopament d’activitats comerciaus o industriaus e realizacion d’usatges lucratius s’establís sus eth volum des activitats en ua quantitat d’enquiath 7% dera facturacion en foncion des tipes d’activitat, deth sòn interès portuari, dera quantitat dera inversion e des beneficis previsti.
Capítol VIII. Prètzi privadi pera realizacion d’activitats economiques e servicis diuèrsi
Article 214. Prètzi privadi
Correspon a Pòrts dera Generalitat determinar e revisar eth prètz exigible as particulars en contraprestacion pes activitats economiques e es servicis diuèrsi que preste a sollicitud d’aguesti.
Article 215. Exigibilitat
1. Pòrts dera Generalitat pòt exigir eth pagament deth prètz des activitats economiques e servicis diuèrsi des deth moment que recep era peticion dera persona interessada. Ad aguest efècte, s’a d’expedir era factura corresponenta. Eth sollicitant l’a de hèr efectiva en termini de trenta dies naturaus a compdar dera data dera notificacion.
2. Entà garantir eth crubament des factures emetudes se pòt exigir un depaus prealable o era constitucion d’avals per impòrt corresponent.
3. Un còp transcorrut eth termini de pagament sense qu’eth sollicitant age hèt efectiu eth prètz exigit, era direccion generau dera entitat portuària a de certificar aguesta circonstància e ac a de notificar ara persona obligada ath pagament. Era quantitat deguda genère er interès legau deth diner en vigor incrementat en dus punts pendent eth periòde en qué s’age encorrut en morositat.
4. S’era persona obligada ath pagament a constituït bèra garantia, era entitat portuària, damb er apercebement prealable ara persona interessada, a de procedir ath crubament dera quantitat deguda damb cargue ad aguesta garantia. Autament, Pòrts dera Generalitat a de reclamar era quantitat deguda deuant es organs dera jurisdiccion ordinària.
5. Eth certificat emetut pera direccion generau de Pòrts dera Generalitat a era consideracion de títol executiu as efèctes dera accion executiva, d’acòrd damb çò qu’establís er article 517 dera Lei de reglament judiciari civiu, e permet era promocion deth procès d’execucion corresponent, independentament der impòrt efectivament reclamat.
6. Era manca de pagament des interèssi meritadi pendent eth periòde en qué s’a encorrut en morositat abilite egalament Pòrts dera Generalitat entar exercici dera accion executiva ena manèra establida per aguest article.
Article 216. Reclamacions de prètzi privadi
En matèria de prètzi privadi pera realizacion d’activitats economiques e servicis diuèrsi, es persones interessades pòden sométer en defensa des sòns interèssi es reclamacions que considèren pertinentes d’acòrd damb era normativa sus regim juridic des administracions publiques e deth procediment administratiu comun.
Capítol IX. Tarifes maximes des servicis portuaris especifics
Article 217. Impòrt maximau des tarifes
1. Correspon a Pòrts dera Generalitat fixar es tarifes maximes exigibles pes persones fisiques o juridiques o es entitats sense personalitat juridica que presten es servicis portuaris especifics.
2. S’es servicis portuaris especifics son de sollicitud o recepcion obligatòria o les preste dirèctament Pòrts dera Generalitat, es usatgèrs an de pagar es tarifes corresponentes.
Libre tresau. Transpòrt de passatgèrs en aigües maritimes e continentaus
Títol I. Disposicions generaus
Article 218. Servicis de transpòrt de persones
1. Es servicis de transpòrt objècte d’aguesta lei son es destinadi ath transpòrt de persones e, s’escatz, des sòns bagatges, enes encastres següents: 
a) Transpòrt en aigües maritimes: eth que se hè integraument entre pòrts e lòcs deth litorau de Catalonha e eth que se hè entre aguesti e es punts plaçadi enes marges des arrius que transcorren peth territòri de Catalonha enquiath lòc a on siguen navegables o a on resulte evident er efècte des marèes.
b) Transpòrt en aigües continentaus: eth que se hè integraument entre punts plaçadi enes marges des arrius que transcorren peth territòri de Catalonha e des lacs.
2. Se compren que son comprenudi laguens d’aguesta modalitat es transpòrts damb fins toristiques e eth desplaçament a lòcs entà hèr practiques esportives, e tanben, en generau, quinsevolh activitat comerciau qu’implique eth transpòrt de persones en embarcacions provedides de mejans mecanics de propulsion, sense perjudici de çò que dispòse er apartat 3.
3. Eth loguèr d’embarcacions de léser, damb o sense patron, non a era consideracion, as efèctes d’aguesta lei, de transpòrt de viatgèrs e, donques, demore excludit deth sòn encastre d’aplicacion. Tanben demore excludit deth sòn encastre d’aplicacion eth desplaçament en embarcacions que siguen proprietat d’empreses qu’amien a tèrme ua activitat principau diferenta dera de transpòrt, dera quau aguest ne resulte complementari.
Article 219. Classament
Es servicis de transpòrt objècte d’aguesta lei, d’acòrd damb es condicions de prestacion, se classifiquen en: 
a) Linhes regulares: es que son subjèctes a itineraris, frequéncia d’escales, prètzi e d’autes condicions de transpòrt establides prealablament e que se presten damb ua periodicitat predeterminada.
b) Linhes non regulares o ocasionaus: totes es que, pes sues caracteristiques, non se pòden considerar regulares.
Article 220. Competéncies administratives
Era regulacion, era ordenacion e eth contròl deth transpòrt de passatgèrs en aigües maritimes e continentaus e des activitats que s’i restaquen corresponen ath departament competent en matèria de transpòrts, d’acòrd damb aguesta lei.
Títol II. Servicis de transpòrt de passatgèrs 
Capítol I. Regim de prestacion des servicis
Article 221. Libertat de prestacion
Tota persona fisica o juridica que complisque es requisits establidi per aguesta lei e era rèsta de normativa que li sigue aplicabla pòt balhar es servicis de transpòrt objècte d’aguesta lei, en regim de competéncia reau e efectiva.
Article 222. Vaishèths
Es servicis de transpòrt a qué hè referéncia aguesta lei damb fin mercantila demoren reservadi a vaishèths pòrtabanderadi en quinsevolh des estats membres dera Union Europèa o apertienti ar Espaci Economic Europèu.
Article 223. Prestacion des servicis
Era prestacion des servicis de transpòrt objècte d’aguesta lei demore subjècta ath compliment des prescripcions establides pera normativa en vigor sus transpòrt e seguretat de vaishèths, e tanben as requeréncies o es ordes qu’emanen des organs administratius competents en aguesta matèria.
Capítol II. Requisits entara prestacion des servicis 
Article 224. Comunicacion
1. Es persones interessades a balhar es servicis de transpòrt a qué hè referéncia aguesta lei an de notificà’c de manèra fehasenta ara direccion generau competenta en matèria de transpòrts damb ua anticipacion minima d’un mes ar inici dera activitat, en tot acreditar eth compliment des requisits establidi entà exercir era activitat.
2. As efèctes de çò qu’establís er apartat 1, era comunicacion a d’anar acompanhada dera documentacion relativa as circonstàncies següentes: 
a) Es donades identificatives des persones fisiques o entitats comunicantes, devudament enregistrades coma empreses armejaires, de conformitat damb era normativa aplicabla.
b) Era documentacion acreditativa qu’eth vaishèth que se preten emplegar ena prestacion deth servici complís es requisits exigidi pera normativa entà poder navegar e es requeréncies tecniques e de seguretat, en foncion des caracteristiques deth transpòrt que se vò prestar, ena quau a de constar eth nombre maximau de passatgèrs que pòt transportar, emetuda pera administracion competenta ena matèria.
c) Era assegurança de responsabilitat civila dera persona prestadora des servicis de transpòrt, que corbisque es damnatges a tresaus persones derivadi der exercici dera activitat, enes tèrmes que se determinen per via reglamentària. Era soscripcion dera assegurança se compren sense perjudici d’autes qu’agen d’èster formalizades en foncion dera classa de transpòrt que se vò prestar.
d) Era classa de servici: se se tracte de servicis regulars, cau que i cònsten er itinerari o itineraris, es punts de partida e arribada e es lòcs a on se hèn es escales; se se tracte de servicis non regulars, era zòna deth litorau o es aigües continentaus a on se preveigue balhar eth servici de transpòrt, es punts de partida e arribada e era prevision d’escales.
e) Es prètzi aplicables pera prestacion des servicis.
f) Ua declaracion responsabla de non auer deutes damb era Administracion dera Generalitat, e d’èster ath corrent des obligacions tributàries e de seguretat sociau, damb era autorizacion exprèssa pr’amor que se pogue verificar era veracitat dera declaracion.
g) Eth títol de patron d’aigües fluviaus o continentaus, se se tracte de balhar transpòrt exclusivament en aigües continentaus.
h) Tota auta documentacion que se determine per reglament.
3. Era documentacion a qué hè referéncia er apartat 2.b e c se pòt substituïr, enes servicis que se presten damb vaishèths de nau aqueriment, respectivament, per ua memòria justificativa des sues condicions tecniques, qu’especifique eth nombre maximau de passatgèrs permetut, e peth compromís de formalizar era assegurança de responsabilitat civila corresponenta.
4. Es armejaires an de comunicar ara direccion generau competenta en matèria de transpòrts, cada tres ans, a compdar der inici dera activitat, s’an intencion de contunhar en tot balhar eth servici. Era comunicacion a d’anar acompanhada d’ua declaracion responsabla sus era mantenença des condicions exigides entar exercici d’aguesta activitat.
5. Era cessacion ena prestacion deth servici regular s’a de comunicar ar organ competent dera Generalitat damb quinze dies d’anticipacion.
6. Era comunicacion d’inici d’activitat ac ei sense perjudici dera obtencion des títols abilitants qu’exigisquen era normativa municipau e era rèsta de legislacion en vigor.
Article 225. Incompliment des requisits
1. En cas qu’era direccion generau competenta en matèria de transpòrts constate qu’era comunicacion non incorpòre toti es documents qu’acrediten eth compliment des requisits establidi per article 224, e age transcorrut eth termini legau d’esmenda autrejada ad aguest efècte, a de dictar ua resolucion motivada qu’ordene era paralizacion immediata deth servici o era proïbicion d’iniciar-lo enquia que s’age esmendat era omission, sense perjudici des sancions administratives que siguen procedentes.
2. Es persones interessades non pòden hèr efectiva cap modificacion des servicis prestadi enquia que non agen transcorrut aumens dètz dies dempús dera comunicacion, exceptat que, per rasons d’interès generau, siguen autorizades exprèssament abans qu’eth termini age finalizat.
Article 226. Cessament dera activitat
1. Es causes següentes determinen era impossibilitat legau de contunhar en tot balhar era activitat de transpòrt: 
a) Extincion dera personalitat deth transportaire.
b) Sancion administrativa fèrma.
c) Manca de notificacion preceptiva dera intencion de contunhar en tot amiar a tèrme era activitat e dera mantenença des condicions.
d) Impagament reïterat des tributs portuaris legaument exigibles.
e) Verificacion, per part dera administracion competenta en matèria de transpòrt, dera inexactitud o faussetat en quinsevolh donada, manifestacion o document de caractèr essenciau que s’auesse aportat o der incompliment des requisits establidi pera legislacion aplicabla.
2. S’eth cessament dera activitat se produsís a instàncies dera administracion competenta en matèria de transpòrt, aguest s’acòrde per mejan d’ua resolucion, un còp tramitat un procediment qu’a de dar audiéncia ath transportaire afectat.
Libre quatau. Regim de policia e sancionador 
Títol I. Regim de policia
Capítol I. Potestat inspectora
Article 227. Inspeccion e susvelhança
1. Correspon ara Administracion portuària, sense perjudici des competéncies municipaus e des competéncies dera Agéncia Catalana dera Aigua, era potestat d’inspeccion e susvelhança en çò que hè as infraestructures portuàries includides en encastre d’aplicacion d’aguesta lei, e tanben en çò que hè as operacions e es servicis que s’i presten, siguen quini siguen en regim de gestion e utilizacion deth domeni public portuari e dera zòna de servici deth pòrt e era forma de prestacion des servicis.
2. Era policia portuària de Barcelona e de Tarragona ei eth còs policièr damb competéncies enes servicis de susvelhança, seguretat e policia enes zònes comunes des pòrts nomentats, sense perjudici des competéncies que corresponen a d’autes administracions, de conformitat damb eth tèxte rehonut dera Lei de pòrts der Estat e dera marina mercanda.
3. Era accion inspectora ei amiada a tèrme peth personau designat pera Administracion portuària. Enes pòrts gestionadi per mejan de contracte subjècte ara normativa sus contractacion publica, era Administracion portuària pòt designar, a prepausa des organs representatius dera empresa contractista, ua persona qu’exercisque aguestes foncions en encastre dera concession.
4. Era potestat d’inspeccion e susvelhança des servicis de transpòrt maritim correspon as organs d’inspeccion deth departament competent en matèria de transpòrts, sense perjudici des competéncies d’autes administracions publiques.
5. En quinsevolh cas, eth personau encargat dera inspeccion e susvelhança d’acòrd damb es apartats 3 e 4 a era consideracion d’agent dera autoritat en exercici des sues foncions, e es hèts constatadi que se formalizen en un document public an valor probatòri, enes tèrmes establidi pera legislacion sus procediment administratiu comun.
6. Es actes estenudes pes servicis d’inspeccion an de reflectir damb claretat es circonstàncies des hèts o activitats que pòden èster constitutius d’infraccion, es donades personaus deth presomptiu infractor e dera persona inspeccionada e era conformitat o disconformitat motivada des persones interessades, amassa damb era indicacion des normes que se reputen transgredides.
7. Era potestat inspectora compren, entre d’autes, es facultats següentes: 
a) Accedir a toti es espacis comprenudi ena zòna de servici portuari, includides es edificacions e es installacions, independentament deth tipe de gestion e dera titularitat.
b) Accedir ara documentacion administrativa, financèra, compdable o de quinsevolh auta natura que sigue de besonh entar exercici dera foncion inspectora, e requerir ad aguesti efèctes es informes, documents e antecedents que, de manèra justificada, s’estimen pertinents.
c) Verificar eth compliment des condicions deth títol abilitant e, en generau, des exigéncies des normes sectoriaus aplicables.
d) Verificar qu’es òbres, es activitats e es servicis s’amien a tèrme d’acòrd damb era normativa aplicabla.
e) Accedir, enes tèrmes establidi pera legislacion en vigor, as installacions de proprietat privada quan sigue de besonh entà hèr-i es verificacions pertinentes.
f) Formalizar es actes de denóncia.
8. Es empreses de transpòrt maritim e es capitans o patrons an de facilitar ath personau des servicis d’inspeccion tota era documentacion que les requerisquen, e an de permeter-les er accès as embarcacions destinades as servicis de transpòrt maritim e as installacions de supòrt, tostemp que resulte de besonh entà verificar eth compliment des obligacions establides per aguesta lei e pes títols corresponents.
9. Eth personau de guardacais e eth personau de susvelhança enes encastres subjèctes a títol abilitant an era mission de previer, evitar e denonciar es infraccions que se poguen cométer en çò que hè ath que dispòse aguesta lei, e an d’informar es diuèrses autoritats competentes per rason dera matèria des actuacions qu’agen hèt.
10. Era inspeccion e susvelhança dera zòna de servici portuària s’a d’exercir en tot respectar es competéncies municipaus e en tot actuar de manèra coordinada damb era Policia dera Generalitat - Mossos d’Esquadra e era policia locau. Eth personau d’inspeccion pòt sollicitar, entà un compliment eficaç dera sua foncion, eth supòrt de besonh des fòrces de seguretat. Ad aguesti efèctes, era Administracion portuària ac a de sollicitar en cada cas ara autoritat competenta.
11. Damb er objectiu d’arténher ua major eficacitat e coordinacion e d’optimizar eth profitament des recorsi umans e materiaus disponibles enes prètzhèts de contròl e inspeccion, era Administracion portuària pòt soscríuer acòrds e convènis de collaboracion damb eth departament competent en matèria de seguretat publica e damb era rèsta d’administracions publiques as efèctes de preveir, s’escatz, er escambi d’informacion e era intervencion en matèries dera sua competéncia.
Capítol II. Mesures de policia 
Article 228. Facultats de policia
1. Correspon ara Administracion portuària era adopcion des mesures de besonh entà garantir eth desvolopament avient des operacions portuàries. Aguesta potestat la faculte entà acordar: 
a) Era recuperacion de quinsevolh espaci o element includit en domeni public portuari aucupat sense títol sufisent o sense ajustar-se ath títol autrejat o ara normativa sus usatges, activitats o servicis, includidi es bastisses e installacions, es embarcacions, es veïculs e es mercaderies.
b) Era declaracion dera situacion d’abandonament de vaishèths, veïculs, mercaderies e, en generau, quinsevolh aute equipament que sigue.
c) Era adopcion des mesures de seguretat exigibles quan un vaishèth presente perilh d’en·honsament ena zòna de servici portuària e er armador o persona responsabla non atengue es instruccions recebudes dera Administracion portuària.
2. Era Administracion portuària pòt ordenar era paralizacion immediata des òbres, eth sagerat des installacions e era suspension des servicis e des activitats que non agen eth títol administratiu corresponent o que non s’ajusten as condicions deth títol autrejat, sense perjudici der exercici per d’autes administracions des competéncies qu’agen reconeishudes pera normativa sectoriau aplicabla.
3. Era Administracion portuària pòt acordar era immobilizacion de vaishèths, embarcacions, veïculs, mercaderies o quinsevolh objècte que sigue ena zòna de servici portuària sense autorizacion o en un lòc diferent der autorizat, e tanben hèr-ne eth traslat a on estime mès convenent, sense perjudici deth pagament dera taxa o tarifa procedenta e dera iniciacion deth procediment sancionador corresponent, se siguesse procedent. Aguesta immobilizacion s’a de mantier enes casi de transmission deth ben, que demore, en tot cas, afectat ath pagament deth deute resultant dera estada ena zòna de servici portuària.
Article 229. Ordes individuaus
1. Era Administracion portuària pòt dictar ordes as usatgèrs dera zòna de servici portuària qu’imposen eth déuer de hèr, non hèr o suportar, damb era fin de garantir: 
a) Era corrècta e normau espleita deth domeni public portuari e eth desvolopament des operacions portuàries.
b) Era neteja e salubritat des aigües, es terrens, es òbres e es installacions existenti ena zòna de servici des pòrts e installacions maritimes menores e era proteccion deth miei ambient.
c) Era seguretat en domeni public portuari.
2. Eth contengut des ordes que dicte era Administracion portuària s’a d’ajustar, en tot cas, as principis d’igualtat de tracte e de coeréncia damb es motius e es fins que les justifiquen e, en cas que i age diuèrses opcions, s’a d’optar tostemp pera mens restrictiva dera libertat individuau.
Article 230. Abandonament de vaishèths, embarcacions, veïculs e d’auti objèctes
1. Era Administracion portuària pòt adoptar es mesures de besonh entà garantir eth corrècte desvolopament des operacions portuàries e era disponibilitat des espacis portuaris, elements d’atracament e punts d’amarratge. Ad aguesti efèctes, pòt adoptar era declaracion de situacion d’abandonament deth vaishèth o era embarcacion, que n’a de perméter eth traslat, er ancoratge o eth tractament coma residu. Era adopcion der acòrd nomentat exigís, damb caractèr prealable, era audiéncia deth proprietari, er armejaire o eth consignatari, e era tramitacion deth procediment que pertòque.
2. Era Administracion portuària pòt sollicitar ara Administracion maritima que l’auxílie entà garantir era navegacion ena zòna de servici portuària, e tanben era seguretat des vaishèths, enes casi en qué un vaishèth o embarcacion se declare en situacion d’abandonament.
3. Enes situacions que requerisquen ua intervencion urgenta per besonhs des operacions portuàries e era navegacion, e tanben enes casi en qué er ancoratge o era localizacion d’un vaishèth o embarcacion enes aigües portuàries empache er accès ath canau de navegacion, empedisque eth pas pera bocau o compòrte un risc cèrt entàs auti vaishèths e embarcacions, era Administracion portuària pòt adoptar es mesures provisionaus d’urgéncia de besonh.
4. As efèctes d’aguesta lei, se considèren abandonadi: 
a) Es vaishèths e embarcacions que demoren atracadi, amarradi o ancoradi en madeish lòc dera zòna de servici portuària pendent mès de sies mesi consecutius, sense activitat exteriora, se s’an pagat es taxes e tarifes corresponentes ad aguesti periòdes.
b) Es vaishèths, embarcacions e veïculs mancadi de matricula o des donades sufisentes entà identificar-ne eth proprietari o consignatari, e que siguen ena zòna de servici portuària sense autorizacion.
5. Es veïculs, era maquinària e es objèctes en generau que demoren en madeish lòc laguens dera zòna de servici portuària, per un periòde superior a un mes, e que presenten desperfèctes que ne permeten presumir racionaument era situacion d’abandonament s’an de tractar coma residus.
6. Eth procediment de declaracion de situacion d’abandonament s’inície per mejan d’un acòrd que se publique e notifique enes tèrmes establidi per reglament. Un còp hèta era declaracion de situacion d’abandonament, es bens s’an d’alienar en subasta publica, enes tèrmes que s’establisquen per reglament.
7. Correspon a Pòrts dera Generalitat era proprietat des vaishèths, embarcacions, veïculs e d’auti objèctes qu’agen estat declaradi en situacion d’abandonament de conformitat damb aguesta lei.
8. Es quantitats obtengudes en cas d’alienacion per mejan de subasta publica s’an d’aplicar, un còp dedusides es despenes de gestion, ara compensacion des deutes encorruts damb era Administracion portuària o damb era persona que gestione eth pòrt en çò que hè ar abandonament.
9. Er impagament des taxes aplicables e des despenes ocasionades peth traslat, er ancoratge, eth depaus e d’autes d’analògs coma conseqüéncia der abandonament, un còp notificada aguesta situacion e damb er avertiment prealable ara persona deutora, a de perméter ara Administracion portuària iniciar eth procediment administratiu de constrenhement.
Article 231. Embarg e retenguda judiciau o administrativa
Era Administracion portuària pòt, enes casi d’embarg o retenguda judiciau o administrativa de vaishèths o d’auti equipaments, tostemp que sigue de besonh entà garantir era operativitat o era seguretat des operacions portuàries, determinar-ne era ubicacion ena zòna de servici portuària, en tot informar-ne ara autoritat qu’age decretat er embarg o retenguda.
Article 232. Negativa ara entrada e ara prestacion de servicis e activitats
1. Es responsables dera gestion d’ua infraestructura portuària demoren facultadi entà denegar era entrada, era prestacion de servicis portuaris o era realizacion d’activitats economiques, enes casi següents: 
a) Per abséncia de sollicitud formalizada d’acòrd damb es requisits qu’establisque era legislacion en vigor.
b) S’era entrada, era prestacion de servicis o era realizacion d’activitats economiques pòt méter en perilh era seguretat dera installacion, des usatgèrs o d’autes embarcacions.
c) Per manca dera preceptiva assegurança de responsabilitat civila que respone des maus e damnatges que se pogue ocasionar a d’auti vaishèths o usatgèrs, o a quinsevolh element dera zòna de servici portuària.
d) En cas de vaishèths pòrtabanderadi en païsi enes quaus non s’exigisque era assegurança obligatòria, se pòt sollicitar que depausen ua quantitat sufisenta entà respóner des maus e damnatges que poguen ocasionar pendent eth periòde d’escala.
e) S’ei procedent d’acòrd damb es indicacions formulades pera autoritat maritima.
2. Maugrat çò qu’establís er apartat 1, ei obligatòri balhar es servicis corresponents quan era embarcacion se tròbe en situacion de perilh entara navegacion o era seguretat dera vida umana, o en cas d’emergéncia o fòrça majora.
3. Er incompliment des obligacions deth titular o er usatgèr d’un dret d’usatge preferent, e tanben era manca de pagament des quòtes de conservacion, mantenença e gestion o des tarifes des servicis e activitats que se presten o utilizen, o de quinsevolh auta quantitat exigibla d’acòrd damb era normativa en vigor, da lòc a ua requeréncia per escrit per part deth gestor dera installacion pr’amor qu’eth titular o er usatgèr rectifique era conducta o se mete ath corrent deth pagament, en un termini non inferior a trenta dies, damb er avertiment exprès que, en cas contrari, s’a de denegar era prestacion de servicis e activitats.
4. S’era requeréncia non ei atenguda en termini fixat, eth gestor dera installacion ac a de comunicar ara Administracion portuària, que pòt autorizar eth gestor dera installacion pr’amor que, s’escatz, pogue immobilizar era embarcacion en sòn lòc d’amarratge, o, s’es circonstàncies ac aconselhen e tostemp de manèra motivada, la pogue retirar dera lama d’aigua.
Títol II. Infraccions e sancions
Capítol I. Infraccions administratives
Seccion prumèra. Disposicions generaus
Article 233. Tipificacion
1. Son infraccions administratives es accions o omissions tipificades per aguesta lei.
2. Es infraccions se classifiquen en leugères, grèus e fòrça grèus.
Article 234. Prescripcion des infraccions
1. Eth termini de prescripcion des infraccions tipificades per aguesta lei ei de tres ans entàs fòrça grèus, dus ans entàs grèus e un an entàs leugères.
2. Es terminis comencen a computar a compdar dera data qu’a estat cometuda era infraccion o a compdar dera consomacion dera conducta constitutiva dera infraccion.
3. En cas d’infraccions contunhades, eth termini de prescripcion se compute a compdar deth moment dera finalizacion dera activitat o deth darrèr acte damb eth quau era infraccion se consomisque.
4. S’es hèts, actes o omissions constitutives d’infraccion son desconeishudi per abséncia de signes extèrns, eth termini comence a compdar dera data en qué aguesti se manifèsten.
5. Independentament deth temps transcorrut dempús dera comission dera infraccion, era Administracion pòt exigir era restitucion e era reposicion des bens ar estat anterior.
Seccion dusau. Infraccions en matèria portuària 
Article 235. Tipificacion
1. Son infraccions leugères: 
a) Quinsevolh accion o omission que cause damnatges o perjudicis as bens de domeni public, as installacions e equipaments, as mercaderies, as contienedors o a quinsevolh aute element plaçat ena zòna de servici portuària, e tanben era utilizacion indeguda o sense autorizacion d’aguesti elements quan aguesta sigue de besonh, tostemp que non empedisque eth normau desvolopament des operacions portuàries.
b) Era execucion d’òbres o installacions ena zòna de servici portuària damb incompliment des condicions deth títol autrejat.
c) Era aucupacion e er usatge de quinsevolh element dera zòna de servici portuària sense eth títol corresponent, o en condicions diferentes des que s’i establissen, tostemp que non s’empache era activitat normau pròpria dera installacion portuària.
d) Er exercici d’activitats economiques ena zòna de servici portuària sense era obtencion prealabla de licéncia o sense efectuar-ne era comunicacion.
e) Er incompliment des obligacions derivades dera autorizacion de gestion de servicis portuaris especifics.
f) Eth hèt de depausar utisi e materiaus des embarcacions, includidi es hilats de pesca, en zònes non abilitades.
g) Era possession a bòrd des vaishèths e embarcacions de materiaus inflamables, explosius o perilhosi, a excepcion des coets e bengales de senhalizacion reglamentàries, es resèrves de combustible e es bombones de gas imprescindibles entath subministrament des equipaments e eth sòn foncionament.
h) Era realizacion de trabalhs o activitats enes vaishèths e embarcacions, tant en darsa coma en shut, que poguen resultar perilhosi o eishordanti entà d’auti usatgèrs, en tot non acomplir es requeréncies e es ordes de suspension.
i) Eth parcatge de veïculs dehòra des espacis destinadi ad aguest usatge o damb incompliment des condicions o dera senhalizacion que lo regule.
j) Era publicitat non autorizada ena zòna de servici portuària.
k) Era omission o aportacion de manèra defectuosa, volontàriament o per negligéncia inexcusable, de quinsevolh informacion que s’age de provedir ara Administracion portuària, a requeréncia d’aguesta o per prescripcion legau.
l) Era negativa a collaborar damb era Administracion portuària en exercici des foncions de tutèla e policia.
m) Era realizacion d’activitats non autorizades ena zòna de servici portuària.
n) Er incompliment des normes d’utilizacion des diuèrsi servicis, airaus e activitats e, s’ei eth cas, des franges d’orari d’utilizacion establida.
o) Er incompliment injustificat des ordes verbaus dictades pera Administracion portuària enes tèrmes establidi per article 227.
p) Era alugada de huecs o brandaus ena zòna de servici portuària, mès que mès pendent es operacions de subministrament de carburant.
q) Era pesca damb lata laguens dera zòna de servici, a excepcion des espacis autorizadi exprèssament.
r) Eth desbarcament irregular dera pesca e eth hèt de transportar-la sense era autorizacion preceptiva.
s) Era manca de liurament des residus o es aigües lordes o residuaus enes installacions qu’eth gestor dera installacion mete a disposicion des usatgèrs e que pogue comportar contaminacion o damnatges enes aigües portuàries o en recinte portuari en generau, e tanben era manca de justificacion deth liurament de tota classa de residus a ua empresa gestora deth servici de recepcion de dèishes generades per vaishèths e de residus de carga quan sigue preceptiu.
t) Era manca d’un plan interior de contingències per contaminacion maritima accidentau o d’un plan maritim quan resulte preceptiu.
u) Eth hèt de non disposar des installacions especiaus o des mejans sufisents, damb equipes pròpries o contractades, entara prevencion e era luta contra era contaminacion, de conformitat damb çò qu’establís era legislacion sectoriau e, mès que mès, enes operacions de subministrament de carburants.
v) Er abocament de productes contaminants liquids, solids o gasosi ena zòna de servici portuària.
w) Er incompliment des mesures de proteccion ambientau obligatòries.
x) Era execucion d’òbres de dragatge damb incompliment de bèra ua des condicions establides ena autorizacion.
y) Er incompliment des condicions relatives ath regim d’usatge des punts d’amarratge.
2. Son infraccions grèus: 
a) Es infraccions tipificades coma leugères se provòquen lesions as persones o ne motiven era baisha laborau per temps inferior a sèt dies, o plan causen maus e damnatges qu’empedisquen parciaument eth foncionament des bens o es installacions.
b) Era falsificacion de quinsevolh informacion aportada a requeréncia dera Administracion portuària o en compliment d’ua obligacion legau.
c) Era obstruccion des foncions de contròl e de policia dera Administracion.
d) Era manca de soscripcion e de mantenença en vigor des assegurances de responsabilitat civila o de cobertura d’incendis e panatòris exigides pera legislacion en vigor.
e) Era execucion d’òbres o installacions ena zòna de servici portuària sense disposar deth títol abilitant establit per aguesta lei, sense perjudici que sigue aplicable eth regim sancionador establit entàs infraccions restacades damb era execucion d’òbres o installacions sometudes ara normativa urbanistica o a normatives sectoriaus diferentes dera portuària.
f) Era aucupacion e er usatge deth domeni public sense eth títol corresponent o eth hèt de destorbar era activitat normau dera zòna de servici portuària o de negligir ua requeréncia exprèssa dera Administracion portuària entath cessament dera conducta.
g) Era gestion o conservacion inavienta des infraestructures portuàries, se non constituís infraccion fòrça grèu.
h) Er aument dera superfícia aucupada o eth volum e nautada bastidi enquia un 20% respècte deth projècte autorizat, sense perjudici dera caducitat o resolucion deth títol abilitant.
i) Er incompliment dera normativa reguladora der usatge d’embarcacions e artefactes flotants.
j) Era recidiva en quinsevolh des fautes leugères abans que transcorre eth termini de prescripcion.
3. Son infraccions fòrça grèus: 
a) Es infraccions tipificades coma leugères o grèus se provòquen enes persones lesions determinants de baisha laborau per un temps superior a sèt dies, o plan se causen maus e damnatges qu’empedisquen totaument eth foncionament o era utilizacion deth ben o era installacion.
b) Era gestion o conservacion inavienta dera infraestructura portuària s’afècte negativament era seguretat des persones, es bens o eth miei ambient.
c) Er aument dera superfícia aucupada o eth volum e nautada bastidi en mès d’un 20% respècte deth projècte autorizat, sense perjudici dera caducitat o resolucion deth títol abilitant.
d) Era execucion d’òbres de dragatge sense autorizacion.
e) Era emission d’abocaments o substàncies contaminantes liquides, solides o gasoses e quinsevolh auta incidéncia o actuacion negativa entar entorn terrèstre, maritim o fluviau includit ena zòna de servici portuària qu’implique un risc grèu entara salut des persones o entath miei ambient.
f) Era emission d’abocament o substàncies contaminantes liquides, solides o gasoses, e quinsevolh auta incidéncia o accion negativa entà un entorn terrèstre, maritim o fluviau includit ena zòna de servici portuària qu’implique un risc fòrça grèu entara salut des persones o entath miei ambient.
g) Era recidiva en quinsevolh des fautes grèus abans que transcorre eth termini de prescripcion.
Article 236. Infraccions en matèria de tributs portuaris
En matèria de tributs portuaris s’aplique eth regim d’infraccions e sancions establides pera Lei generau tributària e pes disposicions que la despleguen o la complèten.
Article 237. Responsables
1. Son responsables des infraccions administratives tipificades per aguesta lei es persones fisiques o juridiques e es entitats sense personalitat juridica següentes: 
a) Damb caractèr solidari, er autor o responsable dera accion o omission e, s’escatz, era empresa damb era quau a relacion de dependéncia, s’era infraccion ei cometuda en compliment des sues foncions.
b) S’es infraccions son imputables a ua persona juridica, son considerades responsables subsidiàries es persones fisiques que n’intègren es organs rectors o de direccion, a excepcion d’aqueres qu’agen votat en contra des acòrds adoptadi.
c) En cas d’incompliment des condicions d’un contracte o d’un títol administratiu, eth contractista o titular d’aguest.
d) En cas d’infraccions restacades damb es embarcacions, era armador damb caractèr solidari e, subsidiàriament, eth capitan o eth patron. Se se tracte d’infraccions restacades damb era estada deth vaishèth en pòrt, eth consignatari ei responsable solidari damb eth armador.
e) En cas d’òbres, installacions o activitats amiades a tèrme o exercides sense títol sufisent, qui promòigue era activitat, era persona fisica o juridica que l’execute, qui desvolòpe era direccion tecnica e eth cessionari deth dret d’usatge preferent sus elements portuaris, s’escatz.
f) En cas d’infraccions per manipulacion de mercaderies, damb caractèr solidari, eth personau que la manipule e era empresa estibadora responsabla d’aguestes operacions e, subsidiàriament, eth consignatari des mercaderies.
2. Es sancions imposades as diferenti subjèctes com a conseqüéncia d’ua madeisha infraccion an caractèr independent entre eres.
Seccion tresau. Infraccions en matèria de transpòrt en aigües maritimes e continentaus
Article 238. Infraccions administratives
1. Son infraccions leugères: 
a) Crubar prètzi diferenti des metudi en coneishença dera Administracion.
b) Non mantier es embarcacions enes condicions de besonh de neteja e conservacion entà garantir era corrècta prestacion deth servici de transpòrt.
c) Negar-se injustificadament a satisfèr es demandes des usatgèrs en accès as linhes regulares de transpòrt.
2. Son infraccions grèus: 
a) balhar servicis de transpòrt en condicions diferentes des comunicades, exceptat qu’era infraccion sigue qualificada de fòrça grèu d’acòrd damb er apartat 3.b.
b) Non acomplir repetidament e sense cap justificacion es itineraris e frequéncies des linhes regulares.
c) Negar-se ara actuacion des servicis d’inspeccion, o obstruir-la, exceptat qu’era infraccion sigue qualificada de fòrça grèu d’acòrd damb er apartat 3.c.
d) Non acomplir es requeréncies e es obligacions d’informacion qu’establís aguesta lei.
e) Recidivar enes infraccions tipificades coma leugères, abans que transcorre eth termini de prescripcion.
3. Son infraccions fòrça grèus: 
a) balhar servicis de transpòrt sense auer-ne efectuat era comunicacion.
b) balhar servicis de transpòrt en condicions que poguen afectar era seguretat des persones, pr’amor que poguen comportar un perilh grèu o dirècte, o damnatges ath miei ambient.
c) Negar-se ara actuacion des servicis d’inspeccion o obstruir-la, de manèra que s’empedisque o se retarde er exercici des foncions qu’an atribuïdes.
d) Non soscríuer es assegurances obligatòries establides per aguesta lei, se non constituís infraccion penau o non a estat objècte de sancion pera jurisdiccion penau; non èster ath corrent deth pagament des assegurances obligatòries establides per aguesta lei, o soscriuer-les damb cobertura o impòrt insufisent.
e) balhar eth transpòrt de persones en nombre superior ath comunicat.
f) Modificar es caracteristiques tecniques e de seguretat dera embarcacion acreditades pera administracion competenta en matèria de seguretat en transpòrt e dera vida umana ena mar, e en matèria d’inspeccion tecnica e operativa d’embarcacions, equipatges e mercaderies, d’acòrd damb es quaus s’efectuèc era comunicacion.
g) Recidivar enes infraccions qualificades de grèus.
Article 239. Responsables
Era responsabilitat administrativa pes infraccions cometudes ena prestacion des servicis de transpòrt correspon: 
a) Ath responsable dera prestacion deth servici, quan era activitat age estat comunicada e, subsidiàriament, ar armador, er armejaire e eth capitan dera embarcacion.
b) Ar armador, er armejaire e eth capitan dera embarcacion, se se tracte d’infraccions tipificades per aguesta lei sense auer efectuat era comunicacion.
Capítol II. Sancions administratives 
Seccion prumèra. Disposicions generaus 
Article 240. Principis generaus
1. Es accions e omissions constitutives d’infraccion administrativa son sancionades de conformitat damb es disposicions d’aguesta lei.
2. S’un madeish hèt o omission ei constitutiu de dues o mès infraccions o se dera comission d’ua infraccion se ne derive necessàriament ua auta, s’impòse sonque era sancion corresponenta ara infraccion mès grèu des cometudes.
3. Era sancion penau excludís era imposicion de sancion administrativa, tostemp qu’entre er illicit penau e era infraccion administrativa concorre identitat de subjècte, d’objècte e de fondament.
4. S’era infraccion pòt èster constitutiva de delicte o fauta, er organ administratiu n’a de dar traslat ath Ministèri Fiscau e acordar era suspension deth procediment sancionador pendent qu’era autoritat judiciau non age dictat senténcia fèrma o resolucion que mete fin ath procediment penau. S’enes actuacions penaus non s’aprècie era existéncia de delicte o fauta, era Administracion contunhe er expedient sancionador, en tot tier en compde es hèts declaradi provadi ena resolucion der organ judiciau competent.
5. Era suspension deth procediment administratiu sancionador per rason dera tramitacion deth procès penau non empedís era obligacion de complir immediatament es mesures administratives adoptades entara sauvagarda deth corrècte desvolopament des operacions portuàries.
Article 241. Sancions principaus e accessòries
1. Es sancions que se pòden imposar pera comission des infraccions tipificades per aguesta lei son: 
a) Apercebement, unicament en cas d’infraccions leugères.
b) Multa.
c) Suspension totau o parciau der exercici des activitats economiques ena zòna de servici portuària per un termini non superior a dus ans, o dera prestacion des servicis de transpòrt de persones en aigües maritimes e continentaus.
d) Inabilitacion der infractor entà èster titular d’autorizacions, licéncies e concessions, per un termini non superior a dus ans en cas d’infraccions grèus e enquia quate ans enes fòrça grèus, en tot atier es circonstàncies concorrentes en cada cas.
2. Era multa constituís era sancion principau, deth temps qu’es autes sancions establides per apartat 1 an eth caractèr d’accessòries.
3. Es multes pòden èster objècte de pagament fraccionat.
4. Eth Govèrn, a prepausa deth departament competent en matèria de pòrts e transpòrts, pòt actualizar o modificar justificadament era quantitat des multes.
Article 242. Critèris de gradacion des sancions
1. Era quantitat des multes e era estenduda temporau des sancions accessòries se determinen en foncion des critèris següents: 
a) Es maus e damnatges produsidi.
b) Eth risc objectiu causat as persones o as bens.
c) Eth grad de culpabilitat e existéncia d’intencionalitat.
d) Eth benefici obtengut pera comission dera infraccion.
e) Era importància extèrna dera conducta infractora.
f) Era gravetat deth hèt constitutiu dera infraccion.
g) Era recidiva.
h) Era continuitat e era persisténcia.
i) Era realizacion d’actes entà amagar era descubèrta dera infraccion.
j) Er usatge de violéncia o quinsevolh aute tipe de coaccion sus eth personau ath servici dera Administracion en exercici des sues foncions, sus es gestors des installacions portuàries o sus eth personau encargat dera inspeccion e susvelhança, enes tèrmes establidi per article 227.2 e 3, s’es hèts non son constitutius d’illicit penau.
2. As efèctes de graduar es sancions, se considère recidiva era comission en termini d’un an de mès d’ua infraccion dera madeisha natura s’atau a estat declarat per resolucion fèrma en via administrativa.
3. Era reconeishença volontària dera pròpria responsabilitat per infractor, comunicada ar organ instructor abans dera notificacion dera propòsta de resolucion sancionadora, redusís enquia un 40% era quantitat dera multa enes infraccions leugères, enquia un 30% enes infraccions grèus e enquia un 20% enes infraccions fòrça grèus.
Article 243. Prescripcion des sancions
1. Es sancions imposades per infraccions fòrça grèus prescriuen ath cap de tres ans; es imposades per infraccions grèus, ath cap de dus ans, e es imposades per infraccions leugères, ath cap d’un an.
2. Eth termini de prescripcion des sancions s’inície londeman deth dia que sigue executabla era resolucion pera quau s’impose era sancion o deth dia qu’age finalizat eth termini establit entà presentar-i recors.
Seccion dusau. Sancions en matèria portuària 
Article 244. Multes
Es infraccions en matèria portuària son sancionables damb es multes següentes: 
a) Es infraccions leugères, enquia 30.000 èuros.
b) Es infraccions grèus, enquia 300.000 èuros.
c) Es infraccions fòrça grèus, enquia 600.000 èuros.
Seccion tresau. Sancions en matèria de transpòrt de passatgèrs en aigües maritimes e continentaus
Article 245. Multes
1. Es infraccions en matèria de transpòrt de persones en aigües maritimes e continentaus son sancionables damb es multes següentes: 
a) Es infraccions leugères, enquia 6.000 èuros.
b) Es infraccions grèus, enquia 60.000 èuros.
c) Es infraccions fòrça grèus, enquia 120.000 èuros.
2. Era comission des infraccions restacades ar exercici d’activitats compòrte, ath delà dera sancion pecuniària que correspone, era suspension dera activitat.
Capítol III. Competéncia e mesures provisionaus o cautelares 
Article 246. Organs competents
1. Era competéncia entà imposar es sancions en matèria portuària establides per aguesta lei correspon as organs següents: 
a) Eth director generau competent en matèria de pòrts e eth president de Pòrts dera Generalitat, en foncion der encastre competenciau, en cas des multes d’enquia 30.000 èuros.
b) Eth conselhèr competent ena matèria, a prepausa deth director generau competent en matèria de pòrts o deth president de Pòrts dera Generalitat, en cas des multes d’enquia 300.000 èuros, des sancions accessòries de suspension d’enquia dus ans e dera inabilitacion der infractor enquia dus ans.
c) Eth Govèrn, a prepausa deth conselhèr competent ena matèria, en cas des multes a compdar de 300.000 èuros e dera sancion accessòria d’inabilitacion der infractor a compdar de dus ans.
2. Era competéncia entà imposar es sancions en matèria de transpòrt de persones en aigües maritimes e continentaus establides per aguesta lei correspon as organs següents: 
a) Eth director des servicis territoriaus competents en matèria de transpòrt, en cas des sancions pera comission d’infraccions leugères e grèus.
b) Eth director generau competent en matèria de transpòrts, en cas des sancions pera comission d’infraccions fòrça grèus.
3. Er organ competent entà imposar es sancions pera comission d’infraccions en matèria de tributs portuaris, e en cas des sancions non pecuniàries de caractèr accessòri, ei eth president de Pòrts dera Generalitat, sense perjudici des sancions accessòries qu’establís er apartat 1.
4. Era quantitat des sancions que, en cada cas, correspone aplicar se pòt reméter parciaument per mejan d’acòrd motivat der organ competent entà imposar era multa, tostemp que s’agen justificat es rasons objectives qu’aconselhen adoptar aguesta mesura. En quinsevolh cas, ei requisit indispensable entara adopcion d’aguesta mesura qu’er infractor, damb era requeréncia prealabla dera Administracion e en termini autrejat ad aguest efècte, age corregit era situacion alterada pera comission dera infraccion.
Article 247. Mesures provisionaus
1. Un còp iniciat eth procediment sancionador, er organ competent entà resòlver pòt adoptar, a prepausa der instructor der expedient e per mejan d’acòrd motivat, es mesures provisionaus qu’estime pertinentes entà assegurar era eficacitat dera resolucion que pogue requèir, s’existissen elements de jutjament sufisents, entà preservar es interèssi generaus o entà evitar era mantenença des efèctes dera infraccion, d’acòrd damb es principis de proporcionalitat, efectivitat e mendre onerositat.
2. Abans que s’inície eth procediment sancionador, er organ competent entà iniciar-lo o instruir-lo, d’ofici o a instància de part, en casi d’urgéncia inajornables e entara proteccion provisionau des interèssi implicadi, pòt adoptar motivadament es mesures provisionaus que resulten de besonh e proporcionades.
3. Es mesures provisionaus an d’èster confirmades, modificades o lheuades en acòrd d’iniciacion deth procediment, que s’a d’efectuar laguens des quinze dies següents ara data d’adopcion, e pòt èster objècte deth recors que correspone. Aguestes mesures demoren sense efècte se non s’inície eth procediment en aguest termini o s’er acòrd d’inici non conten un prononciament exprès sus aguest aspècte.
4. Era Administracion portuària pòt ordenar era paralizacion immediata des òbres e era suspension des usatges, des activitats o des servicis que non dispòsen deth títol administratiu corresponent o que non s’ajusten as condicions deth títol autrejat o dera comunicacion efectuada. Atau madeish, pòt acordar eth sagerat des òbres o des installacions e era retirada des materiaus, dera maquinària o des equipes que s’utilizen enes òbres, es servicis o es activitats a cargue dera persona interessada entà  pr’amor de garantir era efectivitat dera resolucion sancionadora. Ad aguesti efèctes, pòt requerir era collaboracion des fòrces e còssi de seguretat.
5. Era Administracion pòt ordenar era retirada de vaishèths e embarcacions deth lòc d’amarratge qu’aucupen sense disposar dera preceptiva autorizacion administrativa o que non s’ajusten as condicions deth títol autrejat. Atau madeish, era Administracion pòt ordenar era adopcion immediata des mesures de besonh entà evitar es maus que pogue provocar un vaishèth o ua auta embarcacion en perilh d’en·honsament o en situacion de causar maus a bens, elements portuaris o d’autes embarcacions. Tanben pòt ordenar era immediata retenguda, per causa justificada, des vaishèths e embarcacions entà garantir es possibles responsabilitats administratives o economiques des proprietaris, es sòns representants devudament autorizadi, es capitans o patrons, sense perjudici qu’aguesta mesura cautelara pogue èster substituïda pera constitucion d’un aval sufisent.
6. Era Administracion pòt ordenar era adopcion immediata des mesures de besonh entà evitar era contaminacion generada per tot tipe d’abocaments.
7. Era adopcion des mesures cautelares o provisionaus establides per aguest article correspon ar organ competent entà resòlver eth procediment sancionador pertinent.
Capítol IV. Mesures de caractèr non sancionador 
Article 248. D’autes mesures non sancionadores
1. Es accions o omissions que siguen constitutives d’infraccion pòden dar lòc, independentament dera sancion que correspone, ara adopcion des mesures següentes: 
a) Era imposicion de multes coercitives.
b) Era restitucion des bens, era reposicion dera situacion alterada e era indemnizacion pes maus e damnatges causadi.
c) Era caducitat o resolucion deth títol administratiu abilitant.
d) Era denegacion d’entrada ara infraestructura portuària, e tanben dera prestacion de servicis e activitats economiques.
e) Era obligacion de pagament des taxes e tarifes corresponentes as servicis obtengudi sense autorizacion o damb desaubediment dera orde de gessuda.
2. Es mesures establides per aguest article non an caractèr sancionador.
Article 249. Multes coercitives
1. Entara execucion des actes administratius qu’impliquen ua obligacion des destinataris, d’acòrd damb aguesta lei, era Administracion portuària pòt imposar multes coercitives en compliment dera legislacion administrativa generau e damb es requeréncies e avertiments prèvis que pertòquen.
2. Es multes coercitives pòden èster imposades de manèra reïterada e era quantitat de cadua non pòt èster superiora a 3.000 èuros.
3. Era imposicion de multes coercitives ei independenta e compatibla damb era imposicion de multes en concèpte de sancion.
4. S’es multes coercitives s’imposen entà exigir eth compliment d’ua sancion economica, era competéncia entà fixar-les correspon ar organ administratiu qu’a dictat era resolucion en expedient sancionador, e er impòrt de cadua non pòt èster superior ath 20% dera quantitat dera sancion economica.
Article 250. Restitucion des bens e reposicion dera situacion alterada e indemnizacion des maus e damnatges economics causadi
1. Era imposicion de sancions ei independenta dera obligacion, exigibla en quinsevolh moment que sigue, de restituïr es bens e de reposar era situacion alterada en estat anterior ara comission dera infraccion, e dera obligacion d’indemnizar es maus e damnatges causadi.
2. En cas qu’er apariament deth mau sigue urgent entà garantir eth bon foncionament dera infraestructura portuària, eth gestor, public o privat, dera installacion n’a d’assumir era execucion subsidiària e hèr immediatament es actuacions d’apariament e restitucion deth mau causat. En quinsevolh cas, es despenes corresponentes son a cargue dera persona responsabla dera infraccion. Enes casi de cession d’elements objècte d’ua concession o contracte, se non ei possible determinar eth responsable dera realizacion des òbres o installacions non autorizades, er apariament a d’anar a cargue deth cessionari en concèpte de responsabilitat subsidiària, sense perjudici des accions de retorn que poguen correspóner.
3. S’era restitucion e era reposicion en estat anterior non ei possibla e, en tot cas, quan s’an produsit maus e damnatges, es infractors an de pagar es indemnizacions que corresponen. Era quantitat dera indemnizacion, qu’en cap de cas pòt èster inferiora ara valor deth benefici obtengut peth infractor, s’a de fixar segons es critèris següents, en tot aplicar aqueth que proporcione era valor mès nauta: 
a) Era valor teorica dera restitucion e era reposicion.
b) Era valor des bens afectadi.
c) Eth benefici obtengut per infractor damb era activitat illegau.
4. Correspon ath madeish organ competent entà imposar era sancion era facultat d’exigir eth compliment dera obligacion de restituïr e reposar era situacion alterada en sòn estat anterior, e tanben de fixar er impòrt dera indemnizacion, damb era instruccion prealabla der expedient administratiu corresponent. Era dimension dera restitucion tanben se pòt determinar en un expedient independent, en tot respectar es principis e es garanties deth procediment administratiu.
5. Era accion dera Administracion entà exigir ath responsable era reposicion des bens en estat anterior ath dera comission dera infraccion e entà reclamar es maus e damnatges causadi ei imprescriptible.
6. Er impòrt des multes coercitives e des despenes ocasionades pera execucion subsidiària des actuacions de restitucion e de reposicion des bens en estat anterior ara comission dera infraccion, e tanben er impòrt des indemnizacions per maus e damnatges, pòt èster exigit per mejan deth procediment administratiu de constrenhement.
7. Era suspension des resolucions definitives dictades en aguesta matèria exigís qu’er interessat ne garantisque er impòrt per mejan dera constitucion d’ua fiança o depaus sufisent.
Disposicions addicionaus
Prumèra. Procediment especific d’adjudicacion de contractes de concession de servicis des infraestructures portuàries existentes
1. Era persona fisica, juridica o entitat sense personalitat juridica que, ena data d’entrada en vigor d’aguesta lei, gestione era infraestructura portuària en regim d’autorizacion, concession o contracte administratiu, pòt sollicitar era adjudicacion d’un nau contracte de concession de servicis des infraestructures portuàries enes tèrmes d’aguesta disposicion.
2. Ad aguest efècte, era persona o entitat interessada a de manifestar era sua volontat d’acuelher-se ath regim qu’establís aguesta disposicion mejançant era presentacion d’ua sollicitud d’inici deth procediment entara adjudicacion deth contracte de concession de servicis des infraestructures portuàries que li permete contunhar d’espleitar era infraestructura portuària dera quau se tracte.
3. Era sollicitud sonque se pòt presentar laguens deth darrèr tèrç deth termini de vigéncia deth títol abilitant e, en tot cas, dus ans abans que finalize eth termini qu’indique eth títol administratiu.
4. Era sollicitud a d’anar acompanhada d’ua memòria justificativa, ena quau s’an de hèr a constar es circonstàncies següentes: 
a) Ua declaracion exprèssa de voler contunhar en tot gestionar era infraestructura portuària ara quau se referís eth títol administratiu.
b) Era justificacion des besonhs que cau satisfèr, es factors sociaus, tecnics, economics, mieiambientaus, d’integracion territoriau e administrativa corresponents, e era sua adeqüacion ath Plan de pòrts en vigor.
c) Es relatives ath regim previst d’utilizacion e espleita, tipologia de flòta e usatges generics previsti e classes d’amarratge e servicis portuaris (cessions per terminis determinadi, loguèrs, chartèrs e passanti). Ad aguesti efèctes, s’i a d’includir ua relacion des persones titulares de drets d’usatge preferent en moment de presentar era sollicitud, damb certificacion dera sua situacion e des obligacions concrètes.
d) Es estats financèrs, auditadi, deth darrèr exercici dera entitat.
e) Un informe tecnic detalhat der estat des installacions, infraestructures e superestructures portuàries, tant der espaci terrèstre coma dera part immergida, amassa damb eth plan de mantenença preventiva e correctiva deth darrèr an.
f) Es relatives as aspèctes ambientaus restacadi ara gestion dera infraestructura portuària.
5. Era Administracion portuària a d’avalorar era sollicitud corresponenta e, en termini de tres mesi a compdar dera recepcion dera peticion, a d’eméter ua resolucion damb bèth un des contenguts següents: 
a) Decidir se gestione era infraestructura portuària dirèctament o indirèctament.
b) Deferir eth procès a ua naua licitacion en moment que finalize era vigéncia deth títol administratiu.
c) Decidir era iniciacion der expedient de contractacion corresponent.
d) Negligir era peticion dera persona sollicitanta.
6. Era decision de desestimacion ei procedenta enes casi següents: 
a) S’era infraestructura portuària a vist alterada era sua identitat fisica o es elements que la configurauen, coma conseqüéncia de modificacions o reordenacions substanciaus aprovades pera Administracion portuària.
b) S’era persona sollicitanta a mancat as condicions deth títol administratiu o ara normativa portuària pendent era vigéncia d’aguest, o non a apraiat era situacion alterada enes terminis e tèrmes establidi pera Administracion portuària.
7. Aguesta sollicitud non autrege cap dret ara persona interessada e er acabament deth termini establit sense que s’age dictat e notificat era resolucion exprèssa ne determine era desestimacion.
8. Era preparacion e era adjudicacion deth contracte de concession de servicis des infraestructures portuàries s’an de hèr d’acòrd damb çò qu’establís aguesta lei.
9. Era adjudicacion deth contracte se hè mejançant eth procediment restringit.
10. Entà avalorar es proposicions e determinar era aufèrta economicament mès avantatjosa, cau seguir es critèris objectius establidi en plec de clausules administratives particulares deth procediment restringit. Aguestes condicions, aumens, an de tractar sus es aspèctes següents: 
a) Era adeqüacion dera prepausa as critèris establidi en Plan de pòrts.
b) Er interès public e sociau dera prepausa.
c) Era integracion dera infraestructura portuària en municipi en qué se place.
d) Era propòsta de gestion ambientau dera infraestructura portuària.
e) Era promocion dera nautica esportiva.
11. Eth compliment, es efèctes e era extincion deth contracte de concession de servicis des infraestructures portuàries adjudicat d’acòrd damb aguesta disposicion se regís per çò qu’establís aguesta lei, sense qu’en cap de cas se pogue sométer ua naua sollicitud ara empara d’aguesta disposicion addicionau.
Dusau. Categories des pòrts esportius
Eth reglament qu’a de regular era forma e es efèctes des categories des pòrts esportius a qué hè referéncia er article 8 s’a d’aprovar en termini d’un an a compdar dera data d’entrada en vigor d’aguesta lei.
Tresau. Foment dera navegacion esportiva a vela
Era Administracion portuària, damb era collaboracion des federacions esportives representatives de cada activitat, a de promòir es accions que resulten pertinentes, en desplegament de çò qu’establís aguesta lei, a fin de fomentar es activitats nauticoesportiues, e de manèra especiau era navegacion esportiva a vela.
Quatau. Regim aplicable as autorizacions de transpòrt de passatgèrs en aigües maritimes e continentaus preexistentes
A compdar dera entrada en vigor d’aguesta lei, es servicis de transpòrt de passatgèrs en aigües maritimes e continentaus que se presten ara empara d’autorizacions autrejades abans mantien era vigéncia, e demoren sometudi ath regim d’aguesta lei, sense besonh qu’era empresa hèsque ua naua comunicacion.
Cincau. Foncions intèrnes de susvelhança dera activitat
Es trabalhadors des entitats concessionàries que gestionen infraestructures e servicis portuaris enes tèrmes qu’establís aguesta lei que siguen designadi entar exercici de foncions intèrnes de susvelhança dera activitat mejançant era abilitacion establida per reglament an era consideracion d’agents dera autoritat en exercici des foncions de susvelhança immediata dera observança, pes usatgèrs e per tresaus persones en generau, des normes de policia establides legaument.
Siesau. Nautica populara
1. Era Administracion portuària a de velhar pr’amor qu’eth sistèma portuari aufrisque un nombre rasonable d’amarratges destinadi ara nautica populara sus eth nombre totau d’amarratges que s’aufrissen, destinadi preferentament ara progressiva incorporacion d’embarcacions d’un nivèu baish d’emissions, enes tèrmes que s’establisquen per reglament, eth quau a d’especificar eth percentatge sus eth nombre totau d’amarratges aufridi.
2. As efèctes d’aguesta disposicion se considère nautica populara era que se practique en embarcacions que non supèren es 7 mètres de longor.
Setau. Marines interiores de Santa Margarida e Empuriabrava
1. Es marines interiores son infraestructures portuàries singulares, plaçades en ua urbanizacion maritimoterrèstre, bastides a compdar dera inondacion artificiau de terrens non includidi en domeni public maritimoterrèstre, que se regulen per aguesta disposicion addicionau e, s’escatz, pes normes que la despleguen e pera rèsta de precèptes aplicables d’aguesta lei.
2. An era consideracion de marines interiores es enclavaments de Santa Margarida, en tèrme municipau de Roses, e Empuriabrava, en tèrme municipau de Castelló d’Empúries, sense perjudici de çò qu’establís era disposicion transitòria prumèra.
3. Era marina interiora d’Empuriabrava, en tèrme municipau de Castelló d’Empúries, se regís pera Orde ministeriau deth 24 de junhsèga de 1980, pera quau se n’autorizèc era construccion e espleita, per un termini de cinquanta ans.
4. Era marina interiora de Santa Margarida, en tèrme municipau de Roses, se configure coma sistèma viari navegable, enes tèrmes que s’establisquen enes corresponents esturments d’ordenacion territoriau o urbanistica. Eth regim aplicable ara sua gestion a d’èster acordat entre era Administracion portuària e er Ajuntament de Roses, mès que mès en çò que hè as foncions de conservacion, mantenença e susvelhança deth conjunt dera urbanizacion maritimoterrèstre, includidi es canaus o viaus navegables.
5. Er Ajuntament de Roses pòt establir, enes sues ordenances municipaus, en marc dera legislacion en vigor en matèria d’isèndes locaus, es taxes e d’auti tributs exigibles coma contraprestacion des prètzhèts e foncions que pogue arténher d’acòrd damb çò qu’establís aguesta lei, en çò que hè ara marina de Santa Margarida, e tanben es derivadi d’actuacions extraordinàries de conservacion, apariament o reabilitacion des elements dera urbanizacion maritimoterrèstre, includidi es canaus o viaus navegables.
6. Er Ajuntament de Castelló d’Empúries, en tot atier era consideracion dera marina d’Empuriabrava, coma sistèma viari navegable integrat en corresponent esturment d’ordenacion territoriau o urbanistica, exercís es foncions de conservacion, mantenença e susvelhança deth conjunt dera urbanizacion maritimoterrèstre, includidi es canaus o viaus navegables, enes tèrmes que s’acòrden damb era Administracion portuària.
7. Er Ajuntament de Roses, en cas dera marina de Santa Margarida, e er Ajuntament de Castelló d’Empúries, en cas dera marina d’Empuriabrava, an d’establir enes ordenances municipaus respectives, en marc dera legislacion en vigor en matèria de finances locaus, es taxes e d’auti tributs exigibles coma contraprestacion des prètzhèts e es foncions qu’aguesta lei les atribuís, e tanben es derivadi d’actuacions extraordinàries de conservacion, apariament o reabilitacion des elements dera urbanizacion maritimoterrèstre, includidi es canaus o viaus navegables.
8. Es titulars des darses e des parcèles confrontantes damb es canaus an, d’acòrd damb era sua quòta de participacion aprovada pera Administracion, era obligacion de contribuïr as despenes de conservacion, susvelhança e mantenença deth conjunt dera marina.
9. Es òbres de construccion de naues darses enes urbanizacions maritimoterrèstres de Santa Margarida e Empuriabrava, e tot agraniment o modificacion des existentes, requerissen er informe dera Administracion portuària, eth quau ei vinculant en çò que hè as condicions tecniques que garantisquen era seguretat des canaus e era rèsta d’elements infraestructuraus.
Ueitau. Planejament urbanistic
1. Es infraestructures portuàries qu’en moment dera entrada en vigor d’aguesta lei non dispòsen de planejament derivat an d’èster ordenades mejançant era figura deth plan director urbanistic portuari, que pòt includir-ne ua o diuèrses d’existentes.
2. Eth planejament urbanistic en vigor en moment dera entrada en vigor d’aguesta lei se pòt modificar sense introdusir-i alteracions substanciaus, entre es quaus s’includís era modificacion deth perimètre dera zòna de servici portuari. Autament, era ordenacion urbanistica requerís un plan director urbanistic portuari.
Nauau. Seguretat publica
1. Era Policia dera Generalitat - Mossos d’Esquadra exercís enes infraestructures deth sistèma portuari es sues foncions de policia integrau, includides era proteccion e era custòdia d’aguestes, en collaboracion e coordinacion damb es policies locaus, d’acòrd damb çò qu’establís aguesta lei e era legislacion en matèria de policia locau, e sense detriment des competéncies qu’a assignades per lei era policia portuària enes pòrts de Barcelona e Tarragona.
2. Enes casi en qué resulte de besonh, s’an d’abilitar espacis ena zòna de servici portuari entà plaçar-i es installacions que siguen de besonh entar exercici des foncions de policia integrau.
3. Es policies locaus, d’acòrd damb era legislacion en matèria de policia locau, tanben an de collaborar enes prètzhèts de seguretat publica enes infraestructures deth sistèma portuari.
Desena. Programa d’actuacion, d’inversions e de finançament
Cau includir un plan d’electrificacion progressiva entara connexion ath hilat electric locau en programa d’actuacion, d’inversions e de finançament de Pòrts dera Generalitat. Era electrificacion entara connexion ath hilat electric locau s’a d’includir tanben enes naui projèctes d’infraestructures portuàries.
Onzau. Regim especiau entath municipi de Barcelona
1. De conformitat damb era normativa reguladora deth regim especiau deth municipi de Barcelona, era aprobacion e era modificacion de toti es esturments de planejament establidi en títol I deth libre dusau qu’afècten pòrts plaçadi en sòn tèrme municipau, e es actuacions de delimitacion, investigacion e tecniques de garantia dera integritat deth domeni public portuari, s’an de sométer ar informe prealable e preceptiu der Ajuntament de Barcelona.
2. Eth departament competent en aguesta matèria a d’establir mecanismes de participacion damb er Ajuntament de Barcelona en procès d’elaboracion des esturments de planejament a qué hè referéncia er apartat 1.
3. Era Generalitat, en exercici des sues competéncies, pòt delegar ar Ajuntament de Barcelona, enes tèrmes que siguen acordadi entre es dues administracions, es competéncies restacades damb era gestion des infraestructures portuàries plaçades en aguesta ciutat.
Dotzena. Gestion des lòges pesquères
Er autrejament de concessions sus eth domeni public portuari qu’agen coma objècte era gestion e er usatge de lòges pesquères se regís per çò que determine aguesta lei e pera normativa aplicabla en matèria de confraries de pescadors.
Tretzau. Creacion d’un airau de contròl d’emissions de sofre ena Mediterranèa
Eth Govèrn a d’impulsar, damb es païsi dera Mediterranèa, era creacion d’un airau de contròl d’emissions (ECA) de sofre ena mar Mediterranèa, entà limitar eth contengut de sofre des combustibles d’usatge maritim.
Disposicions transitòries
Prumèra. Procediments administratius iniciadi abans dera entrada en vigor dera Lei
1. Es procediments administratius que siguen en procès de tramitacion passen a regir-se per aguesta lei a compdar dera data d’entrada en vigor, damb era excepcion de çò qu’establís er apartat 2. Es actes de tramit dictadi ara empara dera legislacion anteriora e jos era sua vigéncia conserven era validesa, tostemp qu’era sua mantenença non produsisque un efècte contrari as disposicions d’aguesta lei.
2. Es procediments en tramit a instància de promotors d’actuacions urbanistiques entara implantacion d’ua marina interiora constituïda per un hilat de canaus o ua unica lama d’aigua demoren subjèctes, enquiara sua resolucion, as disposicions dera Lei 5/1998, de pòrts dera Generalitat, e deth Decrèt 17/2005, qu’apròve eth reglament de marines interiores de Catalonha, que les siguen d’aplicacion. Es madeishes disposicions constituïssen eth regim juridic des òbres e installacions resultantes e dera sua espleita, enes tèrmes dera concession autrejada e pendent eth termini en qué siguen en vigor.
Dusau. Planejament urbanistic
Era planificacion urbanistica des infraestructures portuàries qu’age estat aprovada iniciaument en moment dera entrada en vigor d’aguesta lei pòt seguir era tramitacion a excepcion de se, per rasons motivades, era Administracion portuària decidís iniciar era tramitacion d’un plan director urbanistic portuari; en toti es auti  casi, se manten en vigor eth plantejament aprovat.
Tresau. Plan de pòrts
Mentre non s’apròve eth plan de pòrts, d’acòrd damb er article 9, contunhe en vigor eth Plan de pòrts aprovat mejançant eth Decrèt 41/2007, deth 20 de hereuèr, en tot aquerò que non contradigue aguesta lei.
Quatau. Infraccions e sancions
1. Aguesta lei ei aplicabla as infraccions cometudes abans qu’age entrat en vigor, tostemp qu’aplicar-la resulte mès favorable entath subjècte infractor e qu’era sancion imposada non age aquerit fermetat.
2. Era revision des sancions non fèrmes e era aplicacion dera naua normativa demoren encomanades as organs administratius qu’en moment dera entrada en vigor d’aguesta lei coneishen es recorsi, damb era audiéncia prealabla dera persona interessada.
3. Es procediments sancionadors relatius a matèries regulades per aguesta lei iniciadi abans qu’age entrat en vigor s’an de contunhar de tramitar d’acòrd damb era legislacion anteriora, exceptat qu’eth contengut d’aguesta lei sigue mès avantatjós entàs afectadi.
Cincau. Personau e mejans
1. S’abilite Pòrts dera Generalitat entà adaptar era sua estructura ath nau modèl d’Administracion portuària, d’acòrd damb eth títol II deth libre dusau.
2. Aguesta adaptacion non demore subjècta as limitacions generiques que poguen establir es leis de pressupòsti en matèria de personau destinades ath conjunt deth sector public dera Generalitat, a efèctes de poder balhar eth servici public portuari assignat e exercir es foncions que s’atribuïssen entar assolidatge des objectius establidi damb es recorsi de besonh.
3. Eth cambi ara naua organizacion administrativa dera Administracion portuària s’a de hèr efectiu en termini d’un an des dera entrada en vigor d’aguesta lei.
Siesau. Regim transitòri d’autorizacions e concessions 
1. Es autorizacions e concessions en vigor en moment dera entrada en vigor d’aguesta lei mantien es condicions establides en títol d’autrejament, includides es relatives ath sòn termini.
2. En çò que hè ath regim tributari aplicable, es titulars des autorizacions e concessions en vigor en moment dera entrada en vigor d’aguesta lei an de manifestar de manèra exprèssa ara Administracion portuària, laguens deth termini de sies mesi, s’òpten per mantier eth regim juridic que les ei aplicable o per adaptar-lo a çò que dispòse aguesta lei.
3. Sense perjudici de çò que dispòse er apartat 2, es títols abilitants autrejadi abans dera entrada en vigor d’aguesta lei an de sométer eth regim de prorròga a çò qu’establissen es articles 53 e 71, segontes çò que correspone en cada cas.
Setau. Moratòria entara construccion de naui pòrts
Se determine ua moratòria de sèt ans entara construccion de naui pòrts, a compdar dera entrada en vigor d’aguesta lei.
Ueitau. Mesures entara electrificacion
Es pòrts que son competéncia dera Generalitat an de préner es mesures de besonh entara electrificacion abans que s’acabe er an 2024.
Disposicion derogatòria
1. Sense perjudici de çò qu’establís era disposicion transitòria prumèra, demoren abolides es normes següentes: 
a) Era Lei 5/1998, deth 17 d’abriu, de pòrts de Catalonha.
b) Era Lei 10/2000, deth 7 de junhsèga, d’ordenacion deth transpòrt en aigües maritimes e fluviaus.
c) Er article 22 dera Lei 12/2004, deth 27 de deseme, de mesures financères.
d) Es articles 25.11, 25.12, 25.13, 25.14, 25.21 e 25.22 deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh.
e) Eth tèxte articulat des taxes aplicables per Pòrts dera Generalitat, aprovat peth Decrèt legislatiu 2/2010, deth 3 d’agost.
2. Demoren abolides totes es disposicions de reng parièr o inferior que s’opausen a çò qu’establís aguesta lei o que la contradiguen.
Disposicions finaus 
Prumères. Abilitacion
1. Se faculte eth Govèrn e eth conselhèr competent en matèria de pòrts pr’amor que dicten es disposicions de besonh entà desplegar e aplicar aguesta lei, e, mès que mès, entà dictar un reglament d’espleita e policia aplicable ath conjunt des installacions integrades en sistèma portuari catalan e que tengue en compde es especificitats de cadua des zònes de gestion.
2. S’autorize eth conselhèr competent en matèria de pòrts pr’amor que dicte es disposicions de desplegament que siguen procedenti en matèria de tributs portuaris, enes casi establidi per aguesta lei.
Dusau. Entrada en vigor
1. Aguesta lei entre en vigor ath cap de tres mesi d’auer estat publicada en Diari Oficial de la Generalitat de Catalunya, exceptat deth títol V deth libre dusau, sus regim economic financèr deth sistèma portuari, qu’entre en vigor er 1 de gèr de 2020.
2. Es precèptes qu’eventuaument poguen comportar despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d’aguesta lei.

